
        
            
                
            
        

    
	СОВДЫН БААТАР

	 

	ЭХ ОРОНЧИД БА ЦЭДЭНБАЛ - 1

	 

	“МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО” Улаанбаатар хотноо 2005 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНЭ НОМЫН НУУЦ ТАРНИ

	“Ариутган шүүж өгнө үү” гэж надад номоо авчирдаг хүн цөөн бус. Мэдээжээр ихэнх нь яруу найрагчид. Үг билүүдэх нь миний мэргэжил. Гэтэл эрдмийн хишигтэн тэр ч байтугай Шинжлэх ухааны доктор профессор, академич хүн туурвилаа авчрах нь буй. Удмын улааг өлгийдөж авахаас цааргалдаг хүйс-ижий байдаггүй биз. Ном ариутган шүүхээс татгалзвал итгэл эвдсэн сэтгэл сэвтүүлсэн хэрэг болох нь мэдээж. 

	Харин энэ удаа Баатар гэдэг нэртэй, бахим бор эр нэгэн номын навтарга авчирчээ. Уншлаа. Бодлоо. Эл номын гол ач холбогдол нь: миний цөөн Монголыг улс төрийн хэлмэгдүүлэл гэдэг улаан иштэй заазуураар ахин хэрчих ёсгүйг сануулсан сэнхрүүлэг юм. Үүнд би олзуурхав. Тэгээд ч улс төрийн шархтай 40 жил явсан түүхийн гэрчийн хувиар Баатарт санаагаа саалаа. Баатар өөрийн толгойтой өвөрмөц зөрүүд сэтгэлгээтэй нэгэн аж. 

	Тэр бээр авах гээхийн дэнстэй эр юм. Гэвч үнэгүй өгсөн зөвлөгөөнд үнэтэй санаа байваас өлгөн авдаг капиталист овсгоотой бичээч аж. Номын зохиогч гэж Баатарыг, “Номын хөтөч” гэж өөрийгөө нэрлэсний учир энэ дээ. 

	Одоо номын нэр түүхэн сургамжийн талаар цухас өгүүлье. 

	Хүн гүрний хаан Түмэн Шаньюй зэргэлдээ Цин гүрнээс хатан авчээ. Хатныхаа инжинд эх нутгаасаа ихээхэн газрыг Цин гүрэнд өгчээ. 

	Түмэн хааныг хүү Модун нь сүхээр цавчлан цаазлаад улсынхаа мөнгөн тэмдэгтийг сүх хэлбэртэй хонин мөнгөөр хийв гэнэ. Түүнийг Сүхэс гэж нэрлэсэн нь сүх гэдэг үгийн олон тоо юм даа. Энэ нь:

	— Эх орноосоо харьд элсний ширхэг өгсөн хэнийг ч болов энэ мэт сүхэсдэн цаазалсугай гэсэн утга төгс зарлиг байчихуй. 

	Үүнийг үл өгүүлэн өгүүлбээс: Эл номын нэрд буй Ю. Цэдэнбал, Түмэн хааны нүглийг түүхэнд давтсан хоёр дахь “хаан” бүлгээ. 

	Дөчин жил төр барихдаа түүний байгуулсан олон гавьяаг дээрх ганцхан нүгэл үеийн үед үгүйсгэх болно. 

	Хэнд эрх бий бол түүнд нүгэл буй гэдэг үнэн. Тэр бээр Чойбалсангийн үеийн цустай яргад, өөрийн үеийн цусгүй яргад хутгалдсан нь булзахын аргагүй үнэн. Гэвч (өвөг дээдсийнхээ өвөлжөөг оруулан) эх нутгаасаа зоолж харьд өгсөн хилэнцийн дэргэд, бусад нүгэл нь юу ч биш. 

	Хоёр дахь нь хэлмэгдүүлэл:

	Хаа хэлмэгдүүлэл байна, тэнд эх орон их шорон болж хувирдаг. Хүний хувь заяа хүжийн гал болж бөхдөг. 

	Үүнийг Баатар өргөн хүрээтэй, үнэний баримттай, үе шаттай, амьдаар нь авсалж байсан арга, алс хожмын урхагтай нь иж бүрнээр цэгцлэн цогцлуулжээ. 

	Цаашид жаахан жаахан засан баяжуулахад чамбай ном болно доо. 

	Бусдын сайн бүтээлд өөрийн бүтээл шиг баярладаг өөлд өвгөн үүнд л олзуурхнам. Очны сахал шиг цөөн Монголд гудам цэвэрлэгчээс төрийн тэргүүн хүртэлх, эгэл малчнаас эрдэмтэн мэргэд хүртэлх нэг ч хүн хэлмэгдэлд өртөх ёсгүй. Эл цомхон номын амин шүншиг, ариутгагч тарни нь ийм буюу.

УНШИГЧ ТАНАА УЧИРЛАХ ИНУ:

	XX зуунд Монгол үндэстэн улс төрийн залхаан цээрлүүлэлтэд нэрвэгдэж түмэн зовлонг туулав. Түүнийг Монголын өдгөө болоод хойч үеийнхэн мэдэх учиртай. Уг залхаан цээрлүүлэлт эхлээд Орос оронд тогтож, улмаар Монгол улсад тулган хүлээлгэсэн коммунист дэглэм, коммунист үзлээс үүдэлтэй бөгөөд бүх монгол үндэстнийг хамарсан билээ. Нэгэнт нийгмийнхээ мөн чанар, улс төрийн дэглэмээс үүдэлтэйн учир социалист гэгдсэн бүх улсыг дайрсан ч Монголчуудын хувьд энэ нь улс төрийн болоод үндэсний хам шинжтэй байсан болохоор хор холбогдол, үр уршиг нь Монголчуудад нэн хүндээр туссан юм. 

	Гэвч энэ асуудал одоогоор төдийлөн судлагдаагүй, зөвхөн улс төрийн бодлогын түвшинд үе үехэн яригдах хэмжээнд явж байна. Зохиогч, энэ цоорхойг ямар нэг хэмжээгээр нөхөхөд дуслын төдий ч атугай нэмэр болохыг зорихын учир өнөөг хүртэл олон нийтэд ил тод боловч хэлмэгдүүлэгч төрөөс хүн ардаа мэхлэн төөрөгдүүлэх зорилго бүхий сурталчилгаанд ашиглаж байсан зохиомол баримтуудыг, залхаан цээрлүүлэлтийн хүнд хүчрийг бие сэтгэл, амь амьдрал, үр удмаараа туулж ирсэн амьд гэрчүүдийн үнэний өчилтэй харьцуулан харуулахыг хичээв. 

	Тийм учраас энэ удаа “улс төрийн хэлмэгдүүлэлт” хэмээн бидний нэрлэж хэвшээд байгаа эмгэнэлт явдлын зөвхөн нэг хэсэг буюу амьд гэрчүүд нь батлан өгүүлж байгаа 1950-аад оноос хойш - Ю. Цэдэнбалын дэглэмийн үеийг хамарч байна. 

	Социалист болон Ардчилсан хоёр эрин — хоёр төрийн өнгөнд нийгмийн энэ үзэгдлийг үзэх үнэлэмж зарчмын ялгаатай байх нь мэдээж хэрэг. Нийгмийн сэтгэл зүй төдийгүй, төрийн бодлого ч хоёрдмол шинжтэй байгаа өнөө үед олон түмнээс нуухыг санаархдаг хуучин төрийн баримтууд, түүхэн үнэнийг олондоо болон үр хойчдоо хүргэж үлдээхийг зорьсон хэлмэгдэгсдийн өчил хоёрыг хүмүүс янз янзаар угтах нь ойлгомжтой. 

	Гэвч Монгол түмний одоо болоод ирээдүйд энэ эмгэнэлт явдал давтагдахгүй байх нь эрхэм чухаг билээ. 

	Гэтэл улс төрийн хэлмэгдүүлэлтийн үр үндэс тасраагүйгээр барахгүй хуучин төрийн архаг араншин үе үе сэдэрсээр байгаа. Хэрэв урьд үед хэлмэгдүүлэлтийг нам нэрийн дор улс төрийн явцуу бүлэглэлээр дархлагдсан нэг дарангуйлагч үйлдэж байсан бол өдгөө мөн энэ нэрийн дор улс төр - бизнесийн бүр ч явцуу, бүр ч аюултай бүлэглэл төрийн эрхэнд байх, хууль ёсыг эрээ цээргүй таягдан хаях, төрийн албыг авлигал хуйвалдааны аргаар явуулах, өөрсдийнхөө өмнөх болон өдгөөгийн бузар бусармаг үйлдлийг урьд үеийн адил “улсын нууц” хэмээн гүжирдэх явдал жишиг болон тогтож байна. 

	Энэ бүхэн улс төрийн шинэ хэлмэгдүүлэлтийн үр үндсийг аль хэдийн тавьчхаад байгааг болгоогтун! Сэрэмжлэгтүн!

	 

	Жамичой, доцент С. Баатар

	 


НЭГ. 1950—1960-аад оны зааг үед Монгол орны гадаад дотоод орчинд буй болсон нөхцөл байдал

	 

	XX зууны дунд үед бол дэлхий нийтийн болоод Монгол орны амьдралын асар эрчимтэй хөдөлгөөнтэй үе байв. Дэлхийн 2-р дайны дараа социалист лагерь хэмээх зонхилон коммунист үзэл онолын баримжаа бүхий хэсэгт улс бий болсноор дэлхий ертөнц сөргөлдөн тэрсэлдсэн хоёр өөр бүлэглэлд хуваагдав. Үндэсний тусгаар тогтнолын төлөө хөдөлгөөн түгээмэл өрнөж нийгмийн тэрхүү хүчтэй тэсрэлтийн түрэлт дор колонийн тогтолцоо задарч унав. 

	Дайнаас чөлөөлөгдсөн болон тусгаар тогтнолоо байлдан олсон орнуудад өөр өөрийн улс төрийн дэглэлийг тогтоохын төлөө капиталист, социалист хоёр ертөнцийн толгой гүрнүүд амь өрсөн тэмцэлдэж байв. Ийнхүү түүхэнд “хүйтэн дайны” үе эхэлсэн бөгөөд 1950—1960-аад оны зааг бол энэ тэмцлийн ид өрнөлийн үе байв. 

	1950—1960-аад оны үе нь бас хүн төрөлхтний оюун санааны их тэсрэлтийн үе бөгөөд дэлхийн улс түмэнд хэн нь илүүгээ батлан харуулахын төлөө хоёр ертөнцийн хийсэн их өрсөлдөөний явцад шинжлэх ухаан техникийн дэвшил, танин мэдэхүйн гайхамшигт нээлтүүд гарч амьдралд түргэн хурдацтай нэвтэрч байв. 

	Хэдийгээр энэ нь юуны өмнө асар хөнөөлт зэр зэвсэгтэй болох, түүнийг үйлдвэрлэн бүтээх эдийн засгийн чадавхыг бий болгоход чиглэгдэж байсан ч хүн төрөлхтний хөгжлийн шинэ эриний эхлэлийг тавив. Шинжлэх ухаан - техникийн хувьсгал хэмээн нэрлэгдэв. 

	Хэдийгээр мэдээллийн түнэр түгжигдмэл орчинд байсан ч Монгол түмний чихийг тэр их үйл хэргийн нүргээн дэлссээр байв. 

	1949 онд өмнөд хөршид хувьсгал ялж засгийн эрх коммунистуудын гарт шилжсэнээр Монгол улс хоёр их гүрний коммунист хүрээллийн дунд орших болов. Энэ нь Монголчуудад нэг талаас, хэрэв ухаалгаар ашиглаж чадсан бол түүхэн тааламжтай нөхцөлийг бүрдүүлж өгсөн боловч нөгөө талаас, чухамдаа монголын төрийн охор харалган ч юм уу, холын хорон ч юм уу бодлогын гайгаар хожмоо чамгүй уршиг тарих үүдийг нээжээ. 

	Хятадад коммунист засаглал тогтмогц монголын төр цэрэг армиа татан буулгаж эцэг өвгөөс өвлүүлж үлдээсэн эх нутгийнхаа энгэрийг задгайлж, өмнөд хил хязгаараа хойдохын адил гаргуунд нь хаяж хилийн цэргээ тарааж хил хамгаалалтын бүх хэрэгслээ хураан бусниулав. Энэ бол капиталист социалист хэмээх дайсагнагч хоёр хүчний галын шугам дээр улаан хувьсгалын бамбай болон хорин жил зогсохдоо үндэсний сор болсон хэсгээ буюу үндэсний уламжлалт төрийн ухаан болон түүх соёлын өвөө тээгчдийгээ хэдэн түмээр нь хядуулсан ард түмний хэт тайвшралын сэтгэхүйд хөтлөгдсөн гэнэн үйлдэл гэж үзэж болох юм. 

	Гэрэлт ирээдүйн диваажин хэмээн хэдэн арван жил сурталдуулж ирсэн нөгөө эв хамтын нийгэм гэгч нь эргэн тойрон бүчээд авчихсан юм болохоор бидэнд одоо зовох юу байх сан билээ. Одоо биднийг японы ч юм уу, тэрний энэний тагнуул дайсан гээд байх юмгүй боллоо хэмээн тайвшрах тал байж болох байлаа. Гэвч энэ бол даанч гэнэхэн төсөөлөл байжээ гэдгийг тун ч удалгүй ухаарах эдлэх ёстой болсон юм. 

	Харин Монголын төрийн толгой чухам ингэж гэнэн богино бодов уу, аль эсвэл алс хэтийн өөр учир шалтгаан байв уу гэдэг бас л эргэлзээтэй бүлгээ. Тухайн түүхэн үед байсан болон байж болох асан эерэг сайхан боломжуудын тухай өгүүлбээс:

	- Монгол орон Их ах, их хөрш хоёртойгоо төмөр замаар холбогдож, Зөвлөлт гүрний цэргийн хүчээр чөлөөлөгдөн, түүнийхээ ач буяныг санаад ч юм уу, аль эсвэл бас л бидний замаар улс төрийн дэглэмийг нь хүлээн авсан шинэ залуу социалист орнуудтай, ахан дүүгийн харилцаа тогтоосноор бид харьцангуй хол харж хоёр гишгэхтэй болов.

	- Ингэснээр зөвхөн “Алтан гадас” одны зүг харж алгаа тосдог байсан монголчууд одоо урагшаа ч бас тосож, амисхийвэл Хөгшин европоор ч шүргээд, хэрдээ л нүд тайлах боломжтой болов. Мао Зедун “300 жил дарласныхаа өр төлөөсийг бодон туслахаа” амлаж, бид ч “Дорно зүгт нар мандаж, хятадад Мао Зедун гарлаа” хэмээн уул талаараа цуурайтуулж, Улаанбаатарт Улсын их дэлгүүр, урьд хожид монголчуудын үзэж хараагүй том зочид буудал, дээгүүр нь машин тэрэг, доогуур нь галт тэрэг хурдалсан “Энх тайвны” хэмээх гүүр зэрэг барилга байгууламжууд босож Монголчуудыг гайхуулах төдийгүй Зөвлөлт гүрнийг сандаргахад хүргэж эхлэв.

	- Энэ үеэс хоёр их гүрний нэгэн маягийн өрсөлдөөн эхэлж, Зөвлөлтүүд 40 мянгат буюу 40 мянган ам дөрвөлжин метр ашигтай талбай бүхий орон сууцны хороолол барьж эхлэхэд хятадууд 50 мянгатыг: Зөвлөлтүүд 12, 15-р хороолол гэхэд хятадууд 120 мянгатыг: улмаар 2-р 120 мянгат, 12 хороолол гэхчлэн Нийслэл хот маань яаж ийхийн зуургүй л өнгө төрхөө өөрчлөөд эхлэв. Ялгаатай нь гэвэл барьсан барилгынхаа нэлээд хэсэгт өөрсдөө ороод суучихдаг орос ах нар маань нэлээд өндөр өртөгтэй, барилгынхаа талбай дээрээ модоор арал зангидаж эсгий нөмөргөөд суучихдаг хэнд ч чирэгдэлгүй хятад ажилчин байгаа байхгүй нь мэдэгдэхгүй байв. Ах дүү орнуудын тусламжид тулгуурласан үндэсний үйлдвэрийн газрууд ч шинээр бий болж байв. Монгол орны өдөр тутмын амьдралд өргөн хэрэгцээтэй бөгөөд өөрийнх нь түүхий эдэд түшиглэсэн ноосон нэхмэлийн үйлдвэрийг хятад улс барьж байгуулан, мэргэжилтэй ажилчдыг өөрийнхөө бааз дээр аваачин сургаж өгсөн төдийгүй ажилчдын орон сууцыг үйлдвэрийнх нь дэргэд барьж өгсөн нь манайдаа л анхны иж бүрэн шинжтэй байгууламж байв. Энэ үед 10 мянган хятад ажилчид ирж Налайхын уурхай, шаазангийн үйлдвэр, Чүдэнзний үйлдвэр баригдаж, Буйрын загасны үйлдвэр боссон юм.

	- Боловсон хүчнийг гадаадад сургаж бэлтгэх ажил ч хоёр чиглэлийн урсгалтай болов. Энэ нь эрдэм ухаанд шамдсан монголын залуучуудад таатай нөхцөлийг бүрдүүлж өгөхийн хамт Өрнө дорнын хоёр их соёл иргэншлийн үр шимээс хослуулан хүртэх асар үнэтэй боломжийг нээж байв.
Нөгөө талаар Монгол, Хятад хоёр улс түүхийн янз бүрийн үед харилцан нэгэн дээвэр дор явж түүх соёлоороо гүн холбогдсон ард түмнүүд төдийгүй Монголын түүх соёлын асар баялаг өв Хятадад хадгалагдан үлдсэн Монгол туургатны тэн хагас нь тэдний харьяанд байсаар байлаа. Тийм учраас Хятад улстай тогтоосон найрамдалт харилцаа ард олонд маань таалагдаж, улс орны хөгжилд ихээхэн тустай байв. Монгол орон түүхэн энэ боломжийг аль болохоор бэхжүүлэхийн төлөө, хайрлаж хамгаалахын төлөө байх ёстой байсан нь хэн бүхэнд ойлгомжтой биз ээ.

	- Фашизмын эсрэг тэмцлийн хамаг хүндийг үүрч ялалт байгуулсан Зөвлөлт гүрний олон улсын нэр хүнд эрс өссөний дээр тэдний удирдлагын дор хожим нь дэлхийн социалист систем хэмээн нэрлэгдэх болсон нэгдмэл зэвсэгт хүчин бүхий олон улсын хүчирхэг холбоо оршин тогтнож байв. 

	 

	ЗХУ-д дайны дараах сэргээн босголт, социалист бүтээн байгуулалтын ажил өндөр эрчимтэй өрнөж байсан ч түүхийн баримт сэлтээс харахад түүний гол хүчин чармайлт “Даян дэлхийд коммунизмын төгс ялалтыг хангах”-ын төлөө тэмцэлд зориулагдаж байжээ. Тэд үүнийг хоёр замаар шийдвэрлэхийг эрмэлзэж байв. Энэ нь:

	Нэгд, коммунист үзлийг түгээх замаар өөрийн улс төрийн дэглэмийг тогтоох,

	Хоёрт, зэвсгийн хүчээр тулган хүлээлгэх. Хэрэв АНУ атомын бөмбөгөөр түрүүлсэн бол бид устөрөгчийн буюу халуун цөмийн зэвсгээр шийдвэрлэнэ хэмээн бодож зүтгэж байв. 

	Энэ тухайд Монгол орон “капитализмыг алгасан хөгжиж болох тухай Лениний онолыг батлагч амьд биет үзүүлэн буюу туршилтын туулай” болж байв. Тийм учраас монголыг тордох гэнэ үү бордох ч гэнэ үү, ёстой байлаа. 

	Гэвч энэ бол Зөвлөлт төрийн улс төрийн бодлого болохоос бус бидэнд тусалж, бидэнтэй хамт “халуунд халж, халуун тугалга долоож” түүхийн нэгэн үеийг туулсан эгэл хүмүүсийн сэтгэл зориг биш байв. 

	Дашрамд тэмдэглэхэд 1988—1990 онд би бээр Орос, Зөвлөлтийн БХЯ-ны цэргийн түүхийн Хүрээлэнгийнхэнтэй ихэд шадарлаж, хамтран ажиллах ёстой болсон юм. Магадгүй энэ нь тэр ажлын үр дүн, тус хүрээлэнгийн захирлаар хурандаа генерал Д. Волкогонов ажиллаж байсантай холбоотой байж болох юм. Тэр эрхэм хүн бол Хиагтаас цаахна төрж өссөн “Би бол Монгол угсааны хүн юм шүү” хэмээн ярьдаг. Ямар ч завгүй байсан очих тоолон “ну земляк, как там?” хэмээн заавал хүлээн авч уулздаг асар элгэмсүү дотно ханддаг нэгэн байв. Энэ нь өөрийнх нь хэлдгээр миний сурч төгссөн улс төрийн академийн профессор (орлогч захирал) байсан учраас гэдэг боловч үнэн хэрэгтээ бол удам угсааных нь үндэсний мэдрэмж тэгж хөтөлдөг нь мэдрэгддэг байсан билээ. Гэвч би энд огт өөр юмны тухай өгүүлэх гэсэн юм. Тэр үед (1990 оны 6-р сард) социалист орнуудын цэргийн түүхийн байгууллагын удирдагч нарын нэгэн (сүүлчийн) уулзалт болсон бөгөөд идэж ууж, илэн далангүй ярьцгаасан болно. Орос (зөвлөлт)-уудын зохион байгуулсан нэгэн дайллага дээр бүх орны төлөөлөгчид үг хэлэхэд би бээр “Бид сайн ч бай муу ч бай нэг социалист хувь заяагаар холбогдон түүхийн нэгэн үеийг тууллаа. Энэ үеийнхээ тухай түүхэн үнэнийг бодтойгоор бичиж үлдээцгээе... Монголын тухайд гэвэл Зөвлөлт гүрэнтэй холбогдсон найрамдал нөхөрлөл гэдэг юм хоёр түвшинд хоёр өөр өнгө төрхтэй байсан юм. Төрийн бодлого нь тухайлан Сталины бодлого бол Монгол гэж улс орон байхгүй болгох зорилго агуулж байжээ. Харин эгэл хүмүүс, манайд ажиллаж, бидэнд тусалж явсан Зөвлөлт хүмүүс бол дийлэнх нь жинхэнэ нөхрийн сэтгэлээр ханддаг байсан” гэж хэлсэн юм. 

	Маргааш нь бидэнд Москвад тулж ирсэн Германы цэргийн “эзэмшил” дээр байх нэгэн тосгоны маш өвөрмөц музейг үзүүллээ. Тэр явцад бидний хамтран зүтгэгч нэгэн орос эрхэм маань намайг дагуулан явж ойд орхигдсон “Барс” танкийг үзүүлээд “ийм юмны өөдөөс тулаад үз дээ... Тэгээд чи Сталиныг ямраар хэлэхээ өөрөө мэд” хэмээн өмөөрсөн юм. Тэгэхэд нь би “Монголчууд өлсөхөөрөө хоттой хониноосоо нэгийг нь гаргаад иддэг юм. Чиний төрийн тэргүүнийг байсхийгээд л яг тэр шиг Москвад авчраад төхөөрөөд байвал чамд таатай байх уу...” гэж мөчөөрхөж явлаа. Бидний хамтарч гаргасан “Халхын голын дайн: нэгэн жарны тэртээд” хэмээх том хэмжээний Монгол, Орос, Японы цэргийн ажиллагааны баримтуудыг багтаасан ном бий. 

	Нэлээд хожим нь Оросын зохиолч Ю. Кручкин хэвлэлд өгсөн нийтлэлдээ “Монголчууд бидэнд муу байлгүй яах юм бэ?” гээд миний дээр хэлж байсныг бас хэлсэн байв. 

	Маогийн холын бодлого чухам юу байсныг өдгөө ч бид баттай мэдсэн юмгүй л явна. Ямар боловч тэр бээр (1950—1960-аад оны зааг) үед өөрийнх нь хэлснээр “300 жил дарласныхаа өр төлөөсийг өгөхөөр" гар сунгаж байсан нь үнэн юм. Европын социалист орнуудын тус нөлөө ч ирсээр байв. Тиймээс энэ үе бол Монгол орны хувьд үүлэн чөлөөний наран мэт түүхэн боломж тохиосон үе байлаа. 

	Хүмүүсийн сэтгэхүйд Зөвлөлтөөс өөр туслах улс орон байдаг юм байна. Тэдний заримд нь амьдрал, хөгжил гэдэг илүү ч байдаг бололтой гэсэн төсөөлөл бий болж байв. Хэдийгээр үндэсний уламжлалт төрийн зүтгэлтнүүд тэдний үр удмынхан, дорнын соёл, шашны сэхээтнийг язгуураар нь устгаж, бичиг үсгийг нь хүртэл арилгасан ч орос бичгээр хэлд орж, харь үзлээр тархиа угаалгасан шинэ үеийн сэхээтнүүд эрийн цээнд хүрч байв. 

	Тархийг нь хэчнээн угаавч зүрх сэтгэл, үндэсний мэдрэмж гэж нэг юм хүмүүний эсийн бүтцэд нь гүн шингээстэй байдаг ажээ. Шинэ үеийн сэхээтнүүд улс орныхоо байдлыг өөрсдийн сонсож мэдсэн, үзэж харсантай харьцуулан хараад хөгжлийн явцаа чамлах болж, учир шалтгааныг нь нам төрийн удирдлагын явуулж буй бодлого, мэдлэг чадвартай холбон үзэж өөрсдийн байр суурь, санал бодлоо илэрхийлж эхлэв. Зүй нь энэ бол олзуурхууштай үзэгдэл байв. Гэвч “социалист Монгол” өөрийнхөө доторх, өөрийнхөө төрүүлсэн тэр их оюуны хөрөнгө оруулалтыг ашиглаж чадсангүй Яагаад ??? ... Учир шалтгаан нь мөн л энэ нийгмийн мөн чанарт, энэ замналаар явж ирсэн он жилүүдийн түүх сүүлийн жилүүдийн амьдралд агуулагдаж байсан биз ээ. 

	1. Эргэлтийн зурвас

	1956 он Монгол улсын түүхэнд эерэг сөрөг аль аль талдаа эргэлтийн шинжтэй байсан бололтой. Эзэн болон хараат хоёр орон хоёр их дарангуйлагчаасаа хагацаад 3—4 жилийн нүүр үзэж байв. Иргэн харьяатаа сорчлон хөнөөдөг эзэн төр гэж байдгийг хүмүүн төрөлхтөнд харуулсан И. Сталин, Х. Чойбалсан нар хоорондоо нэг жил, нэг сар, 7 хоногийн зайтайгаар тэгэхдээ өөрсдийн буй болгосон тэр нүгэлт орчлонгийн жамаар эцэс болцгоосон. Яагаад гэвэл их нь багыгаа “Мэс ажиллагааны” вандан дээр хөнөөж, их эзэн нь өөрийн тэжээсэн уяаны нохой — зандалчин Бериягийн эрхшээлд зөөлөн орныхоо дэргэд шалан дээр өнгөрсөн. Магадгүй тэд сүүлчийн энэ мөчүүддээ өөрсдийнхөө тонилгосон тэр олон түм, сая, живаа гэм зэмгүй хүмүүсийн амсаж явсан гашуун зовлонг нэг мэдэрцгээсэн байж болох юм. Ингэж тэмдэглэснээрээ би өнгөрөгсдийг тавласан болохгүй гэдэгтээ итгэлтэй байна. 

	Магадгүй, Х. Чойбалсан сургагч нар болон Ю. Цэдэнбалын шахалт шаардлагаар “эмчилгээнд” очихоор Москваг зорихдоо, тухайлан мэс ажилбарын ширээн дээр гарахдаа өөрийн танил олон олон явдлуудыг эргэн санасан, сэтгэл ихэд хямарсан байж болох юм. Энэ тухай комиссарууд зэрэг хамт явсан хүмүүс нь дурссан байдаг. Магадгүй, 1937 оны намрын тэр нэг жихүүн шөнө тэр бээр Монгол түмний зүрхийг зүсэж, сүрдүүлэхийн тулд Сонгинохайрхан уулын зүүн хойд аманд “Анхны 14”-ийнхнийг цаазлан хөнөөх шоундаа бүхнийг хөөн аваачиж байснаа, бас тэр үед нэлээд халамцуухан байснаа, “Энэ муу феодал Амар машинаасаа гарахгүй байна шүү. Алив илүү нүх байна уу” хэмээн агсран бардамнаж байснаа эргэж нэг санасан байж болох юм. 

	Сталины хувьд ч ялгаагүй. Хагас харваад орныхоо өмнө унасан хэвтэж байхад нь Бериягийн хэлсэн “Их жолоодогч амарч байна. Гар бүү хүр. Бие нь муудсан, энэ тэр гэж цуурхсан, тэгж бодсон этгээдийг өршөөхгүй шүү” хэмээх үгийг сонсоод нүд нь заналтайгаар эргэлдэж байхдаа чухам юу бодсоныг хэн хэрхэн мэдлээ. Магадгүй, өөрийнх нь “зохион бүтээсэн махны машинаа” хэрхэн ажиллаж байгааг өөр дээрээ нэг мэдэрсэн байж болох бус уу. 

	Залгамж халааны тухайд энэ хоёрын хувьд газар тэнгэр шиг өөр байв. Дэлхийн хувьсгалын жолоодогчид залгамжлагч байна гэхээр санаанд багтахад хэцүү. Тэр бээр өөрөө болон түүний ертөнц ингэж л ойлгож ойлгуулж байсан. Тиймдээ ч түүний халааг н. Хрущев, Булганин хоёроор толгойлуулсан багууд залгасан. Харин хоцрогдсон, хараат жижиг Монголын хувьд бол аль арван хэдэн жилийн өмнө эзэн гүрний төлөөний хүн тавигдчихсан байв. Чойбалсан болон Монголчуудад түүнийг таалах, эс таалах сонголт байгаагүй. Тэгээд ч тэр хүнийх нь ард Зөвлөлт төрийн элчин төлөөлөгч, сургагч зөвлөх нэртэй, хэнтэй яаж гэрлэхээс нь эхлээд хаашаа яаж хандахыг зааж, монголын төрийг бүхэлд нь атган хянаж байсан, хүчирхэг машин ажиллаж байлаа. 

	Ардчилсан Монгол улсын анхны ерөнхий сайд Дашийн Бямбасүрэн: “ГЯЯ-ны сайд байсан Н. Лхамсүрэн гуай нэгэн сонин түүх ярьж билээ. Ерөнхий сайд Чойбалсанд Зөвлөлтөөс зөвлөх иржээ. Хүлээж авч уулзтал өглөө хэдэн цагт босохоос нь эхлээд өдөрт юу хийхийг цаг, минутад хуваарилсан хуудас цаас өгчээ. Чойбалсан, Лхамсүрэн гуайд утасдаж ирээч гэжээ. Ирэхэд нь Чойбалсан нөгөө цаасыг нь үзүүлж “Би энэ хүний яриад байгаа зүйлийг ойлгохгүй юм. Чи учрыг нь олооч” гэсэн гэнэ. Сталин Монгол төрийн тэргүүнд зөвлөх төдийгүй, харгалзагч ирүүлсэн байжээ1 гэж тэмдэглэсэн нь бий. 

	Ийм нөхцөлд бүх талаар шалгагдаж бэлтгэгдсэн хүргэн хүү эрийн цээнд хүрчхээд байхад хэдийгээр хилэнц ихтэй ч монгол цустай Чойбалсангийн хэрэг эзэн гүрэнд юу байх сан билээ. Цэдэнбал ч нөхцөл байдлыг овжин ашиглаж байжээ. Түүний хувийн нэгэн тэмдэглэлд юу бичигдэж үлдсэнийг та бид хамтаараа уншиж, өөр өөрийнхөөрөө эргэцүүлбэл зохилтой биз. 

	 

	“1953. 3. 23-нд (Сталины оршуулгад очоод байх үед нь С. Б.)

	Молотов намайг ганцаараа Вышинскийн өрөөнд хүлээн авч уулзлаа. 

	Тэр хэлэхдээ:

	... ЗСБНХУ-д нэгдэх гэсэн асуудлын тань талаар тантай ярихыг надад даалгасан юм. Танай энэ шийдвэр бол бүдүүлэг алдаа юм. Одоо бол цаг нь биш ээ. Олон улсын байдлыг та нар мэдэж байгаа шүү дээ. Зөвлөлтийн империализмын тухай дахиад л ярьцгаах болно. Энэ шийдвэрээ цуцлах хэрэгтэй. Энэ явдал танай төв хорооны нэр хүндийн хувьд эвгүй л юм болно. Гэхдээ яах вэ цуцлах л болж дээ. Танай энэ шийдвэрээс чинь болчимгүй зан ханхалж байна. Анхнаасаа зөвлөж ярих хэрэгтэй байсан шүү дээ" гэв. Цэдэнбал миний хэлсэн нь: "Шийдвэрээ цуцалъя гэв...” гээд2 Харилцан ярьсан зүйлийнхээ тухай нэлээд дэлгэрэнгүй тэмдэглэсний төгсгөлд “В. М. (Вячеслав Михайлович, С. Б.)... Би таныг хүлээж авалгүй жаахан удчихсан. (2 долоо хоног гаруй С. Б.) Манайд томоохон өөрчлөлт явж байна. Гэхдээ та бол өөрийн хүн шүү дээ. Та үүнийг ойлгож байгаа... Сталин юуг яах гэж байсныг бид мэдэхгүй. Бид хамтран урьдаас илүү сайн ажиллах хэрэгтэй. Олон улсын байдал цаашдаа ч хурцадмал байх (Нэгдэж нийлэхэд саадтай байх С. Б.) болно...” гэснийг тэмдэглэжээ. 

	Эндээс бид нэлээд зүйлийг ойлгож бас эргэцүүлж болох биз ээ. 

	 

	1. Хөнгөн гоомой хандлага гэж өнгөцхөн зэмлүүлэх ч “ёстой яамай л байна” Хамгийн гол нь “өөрийн хүн” гэдгээ л харуулчихаар Цэдэнбал зорилгодоо хүрэх нь тэр. 

	 

	2. Нэгдэх нийлүүлэх тухай бодлого хаанаас гаралтай нь ойлгомжтой. Энэ бол стратегийн зорилт байсан. Харин хэрэгжүүлэхэд нөхцөл бүрдэх цаг хугацааны асуудал нарийн төвөгтэй, зөвхөн эзэн хараат хоёрын дур хүслээс давсан хэрэг байв. Тэгэх тусмаа Монголын нөхцөл, хүргэн хүүгийн цар хэмжээ аргагүй л эн дутаж цагийг нь олсонгүйгээс хөнгөн зэм хүртэхэд хүрчээ. Энд өгүүлснээс харахад нэгдэж нийлэхэд гол саад дэлхийн олон нийтийн эсэргүүцлээс шалтгаалж байжээ. Энэ тухай хожим дахин дахин яригдаж байсан баримтууд байдаг. Эзэн гүрний холын сонирхлыг Цэдэнбал хэн нэгнээр хэлүүлж аваагүй юм аа гэхэд зөн бэлгээрээ мэдэрч байсан нь лавтай. Гэтэл орчин нөхцөл, цаг хугацаа, өөр болжээ. Ялангуяа Хятадад Коммунистууд засгийн эрхэнд гарч Дорно дахинд социалист хувьсгалын халдварыг түгээхэд Монголын эзлэх байр суурь өөрчлөгдсөн болон Монголын талаарх хоёр их гүрний чиг бодлого мөргөлдөж байсан үед нийлэх, нэгдэх асуудлыг тавьсан нь эздийг сандаргахад хүргэсэн “бүдүүлэг алдаа” болж хүргэн хүү “тааруухан улс төрч” гэдэг үнэлэлт авахад хүргэсэн болов уу. Тийм дээ ч Ю. Цэдэнбал хожим нь Хятадыг тэгтлээ их зэвүүцэж, хандах болсон байхыг үгүйсгэх аргагүй юм. 

	О. Латтимор 1949 онд бичихдээ: “БНМАУ (Ар Монгол) онцгой байдалтай... Хэрэвхүйеэ Орос Хятад хоёрын хоорондох хилийн бүсэд... хүн ам нь орос ч биш, хятад ч биш нэгэн орон оршин буй баримтыг Америк авч үзье хэмээх аваас тэрээр гартаа хөзөр шүүрэх сэн билээ... Гэтэл бид түүний бие даасан орон гэдэгт эргэлзэх үндсэн дээр Монголыг НҮБ-ийн гишүүнээр элсүүлэн авахын эсрэг санал өгч алдаа хийлээ... Хэрэв Хятадад гарсан томоохон өөрчлөлтөөс өрсөж Америк Монголыг зөвшөөрсөн сэн бол ихээхэн давуу талыг олж болох байсан”3 (гэсэн нь дээрх асуудлуудад хамаарах ажээ.)

	 

	3. Монгол Улсаа Зөвлөлтөд нэгтгэх тухай МАХН-ын шийдвэр нэгэнт гарсан байжээ гэдгийг бид саянаас л мэдэх болсон. Урьд нь “Нэг захидал байсан гэнэ. Үгүй гэнэ.” гэсэн яриа сонсдог байв. Гэтэл бүр төрийн эрх баригч улс төрийн хүчний шийдвэр гарчихсан байжээ. Энэний дэргэд 1990-ээд оны дундуур өөрийн иргэдээ визтэй (хатуухан хяналт, өндөр төлбөртэй) зорчих болгож өгөөч гэсэн хүсэлт тавьж, харийнхныг тэжээж, албат иргэдээ туйлдуулах болсон П. Жасрайн шийдвэр юу ч биш ажээ. Цэдэнбалын “шийдвэрээ цуцалъя гэлээ” гэснээс харахад гаргах нь ч мөн л түүний дурын хэрэг байжээ. Гагцхүү энэ шийдвэр чухам хэдийд гарсан, Сталинд хүрсэн эсэх нь сонирхолтой юм. 

	Молотов: “Сталин юуг яах гэж байсныг мэдэхгүй” гэсэн нь мэдсэн байсан, харин яахыг бидэнд хэлээгүй гэсэн юм уу? (Хэрэв мэдсэн бол гэсэн үг үү?) Ямартаа ч Чойбалсангүйгээр өнгөрсөн нэг жилийн дотор Ю. Цэдэнбал ийм шийдвэр гаргаж, гаргуулж амжсан байна.

	 

	Эргэлтийн шинжтэй 1956 ондоо эргэн ирье. Аллага хядлага, айдас хүйдсээр улс орноо атгаж байсан хоёр хүчирхэг гар алдарсан ч эгэл түмний дунд тэдний алдрын дуулиан хэвээр “үхсэн буурын толгойноос амьд ат айсан” хэвээр гурван жил өнгөрчээ. Эзэн гүрний дотоодод том том өөрчлөлтүүд гарч Берияг “империализмын тагнуул” болгон зарлаж устгаад “Эмч нарын хэрэг” гэгчийг зогсоон улс төрийн хоригдлуудыг бөөнөөр (түүний дотор Молотовын эхнэрийг) суллан тавьж урьдын төрх мэдэгдэм өөрчлөгдөж байлаа. Хэдийгээр Монголын талаар баримтлах тэдний стратегийн бодлого өөрчлөгдөөгүй ч тэр бүхний тусгал нөлөө Монгол газар ирсээр байв. 

	1956 оны эхээр ЗХУКН-ын XX их хурал болж Сталиныг тахин шүтэж байх үед гарсан алдаа завхрал, улс төрийн харгислалыг илчлэн шүүмжилж хор уршгийг арилгах тухай асуудлыг дэлгэн тавьсан нь дэлхий нийтийг, түүний дотор Монгол түмнийг сэрээв. Нэг хүний дарангуйллыг устгаж хамтын удирдлагын зарчим дээр тулгуурласан коммунист намын удирдан чиглүүлэгч ролийг эрхэмлэх уриа доорх их өөрчлөлт өрнөх болов. Энэ нь Монголчуудын, ялангуяа сэхээтний хэсгийн идэвх ухамсрыг түүний дотор үндэсний ухамсар, мэдрэхүйг сэргээж байлаа. Энэ бүхэн тухайн үед дэлхий нийтээр болон социалист лагерь, Монгол орны эргэн тойронд тухайлан Хятад улстай тогтоосон олон талт харилцааны хүрээнд өрнөж байсан үйл явдлуудын суурин дээр өндөр эрчимтэй явагдаж байв. 

	Гэтэл чухам энэ явц Монголын удирдлагын, ялангуяа X. Чойбалсангийн гарын шавь, шадар залгамжлагч гэдгээрээ тулгуур хийж явсан Ю. Цэдэнбалыг сэрэмжлүүлэн сандаргахад хүргэжээ. Цэдэнбал үүссэн нөхцөл байдлыг тун соргог тусгаж тухайн түүхэн нөхцөлд өөрийн байр суурийг бэхжүүлж төрийн толгойд тэсэн үлдэх төдийгүй өөрийн ноёрхлыг “мөнхлөн” тогтоох арга ухааныг боловсруулан хэрэгжүүлж чаджээ. Түүний гол арга зэвсэг нь урьдын сайн мэдэх Зөвлөлт гүрний хүчирхэг нөмөрт шигдэж, тэдэнд үнэнчээр зүтгэх, үүнийгээ алхам бүрд батлан илэрхийлж байх, хариуд нь өөртөө болоод улс орондоо тэдний дэмжлэг тусалцааг авах явдал байв. 

	Гэвч түүний явуулж байгаа Зөвлөлт гүрнийг хэт шүтэж, бусад улс орнуудтай харилцаагаа тэлэх боломжийг хязгаарлах бодлого нь үндэсний сэхээтний зарим хэсгийн байр суурьтай зөрчилдөхөд хүргэж байлаа. Зөрчлийн гол агуулга нь улс орны хөгжлийн чиг хандлага, үндэсний эдийн засгийн хөгжлийн асуудлаарх үзэл бодлын зөрөөнд тухайлбал дан ганц Зөвлөлт гүрний эрхшээлд баригдаж байхаас татгалзаж, Хятад болон социалист орнууд, боломжийн хэрээр бусад оронтой ч чөлөөтэй харилцах чиг шугамыг үндэсний сэхээтний төлөөлөгчид дэвшүүлж байхад Ю. Цэдэнбалын хамгаалан тэмцэж байсан эзэн гүрний сонирхол чухамхүү үүний эсрэг байлаа. Энэ нь Цэдэнбал болон үндэсний сэхээтний хэсгийн, эзэн болоод хараат хоёр орны эрх ашгийн зөрчлийг илэрхийлж байв. 

	Түүхт XX их хурлын салхи Монголын төрийн удирдлагад хэрхэн “гэрлийн хурдаар” тусч, хурлын шийдвэрийг амьдралд хэрэгжүүлэх явц хоёр оронд ямархан ялгаатай өрнөсөн нь анхаарал татахгүй байхын аргагүй байдаг. Их хуралд Ю. Цэдэнбал, Д. Дамба, Д. Төмөр-Очир нар очсон. Цэдэнбал үг хэлсэн. Гэтэл хурлын дарга Н. С. Хрущев зөвхөн Дамбыг хүлээн авч уулзжээ. Энэ нь улс орны нэгдүгээр хүн нь намын дарга байх зарчмын өөрчлөлттэй холбоотой байв. Хэдэн жилийн өмнө тэгтлээ улайран байж авсан Ерөнхий сайдын байр суурь ийнхүү доошоо чихэгдэх болсон нь Цэдэнбалд түгшүүр зарлав. КГБ-ийн ивээлд өсөж өндийн өдий зэрэгт хүрсэн түүнд, тэр мэргэжлийн ур чадвар нь одоо л тус болох ёстой болов. Дамба нарыг яаралтай буцааж ар талаа даатгаад өөрөө үлдэж, 3 жилийн өмнө В. Молотовын хэлсэнчлэн “анхнаас нь зөвлөж ярилцах”, “хамтран урьдаас илүү сайн ажиллах” төлөвлөгөөг боловсруулах ёстой болов. Шинэ нөхцөл байдал үүссэнтэй холбогдуулан “нэг сарын давтан сургалтад” байгаад ирэхдээ тэр бээр хоёр том “хөзрийн тамга”-тай иржээ. 

	Нэг дэх нь: 1930—1950-иад онд үйлдэгдсэн улс төрийн харгислалын хор уршгийг арилгах асуудлаар “заавал манайх шиг байх албагүй. Бид та нарыг (чамайг) ойлгож байна.”4 гэсэн Хрущевийн үг

	Хоёр дахь нь: “Монголын сэхээтнүүдийн дотор Зөвлөлтийн эсрэг үзэл” гарч байгаа тухай анхааруулга юм. 

	Түүний баримтлах чиг шугам тодорхой болжээ. 1940—1950 онд үйлдэгдсэн хэлмэгдүүлэлтэд өөрөө оролцоогүй болон үлдэх. Үүний тулд тэр асуудлыг аль болох бүрхэгдүүлэн, ерөнхий байдлаар чиглүүлэх, туйлын соргог хянамгай байх үүргийг өөртөө хүлээжээ. 

	МАХН-ын ТХ-ны IV бүгд хурал 1956. 4. 2—5-нд болж “ЗХУКН-ын XX их хурлын дүн ба манай намын байгууллагуудын зорилтын тухай” асуудал хэлэлцэв. Хурлын илтгэлийг нэгдүгээр даргын хувьд Д. Дамба тавих ёстой байв. Гэвч бичиж бэлтгэхээс эхлээд хэлэлцэх явцад жинхэнэ тулалдаан болсон ажээ. Тэр үед Д. Дамба даргын туслахаар ажиллаж байсан М. Пэлжээ 

	 

	“нэг өдөр Дамба гуай өрөөндөө орж ирээд намайг дуудаж бүгд хуралд тавих илтгэлийн төслийг ерөнхий сайд уншжээ. Хийсэн зүйл маань болохоо байлаа. Нэг хүнийг тахин шүтэх явдлыг дэндүү хатуу тавьсан гэж байна. Энэ төслийг хортой цаастай нь устгаарай гээд надад өгөв. Эндээс эхэлж тэдний хоорондын том зөрөлдөөн эхэлсэн болов уу.”5 

	 

	гэжээ. 

	УТТ-ны хурлаар хэлэлцэх явцад ч тэд сүрхий маргалдаж Цэдэнбал 

	 

	“Чи Жамбалдоржийн үгэнд орж Догсом, Лувсаншарав зэрэг хүмүүсийг Х. Чойбалсан шууд баривчлуулсан гэж оруулсан нь буруу... гэхчлэн зүтгэсээр энэ мэт тодорхой баримтуудыг хасуулсан”6 

	 

	гэсэн байх юм. Энэ нь ч түүний хувьд ойлгомжтой зүйл. Хэрэв асуудлыг ийм байдлаар тавиад эхэлбэл тун ч удахгүй өөрийнх нь зэс цухуйж “хэрэг хүлээхгүй хүмүүсийг зодож жанчих аргаар хилсээр хэрэг хүлээлгэх” эрхийг ДЯЯ-нд олгох тогтоол гаргасан МХЗЭ-ийн ТХ-ны дарга Ё. Магсарыг албан тасалгаанаасаа баривчлуулж байсан. Магсарыг хэрэг хүлээхгүй болохоор нь ДЯЯ эрүүдэн шүүж тэрээр шоронд нас барсан, 1940—1952 он хүртэлх хугацаанд баривчлах, буудан хороох тухай баримт бичигт “гурвал” гарын үсэг зурдаг байсан бөгөөд Чойбалсан, Цэдэнбал хоёр шийдвэрлэх үгийг хэлдэг байсан олон баримтууд илрэх байсан биз ээ. 

	Тус бүгд хурлын явц тухайн цаг үеийн дүр төрхийг илтгэх бүлгээ. Энэ хурал дээр хэлсэн үгэндээ Цэдэнбал, Чойбалсанг тахин шүтэж байсны буюу улс төрийн харгислалын хор уршиг, түүнийг арилгах тухай тодорхой юм дурдсангүй. 

	 

	“Нэг хүнийг тахин шүтэх тухай асуудал дээр... манайхан нэг талаас нөгөөд хэт шилждэг талыг тун их анхаарах хэрэгтэй... Х. Чойбалсан намайг шүтэх хэрэгтэй гэж байгаагүй... Түүнчлэн удирдагч хүнийг тойруулан олон түмнийг хүрээлүүлэх нь чухал гэж бид бодоцгоож байсан явдалтай холбоотой. 1937—1938 оны хилс хэргийг 1939 онд НТХ тогтоол гаргаж зассан байна.”7 

	 

	гэж хэлжээ. Өөрөөр хэлбэл Чойбалсан буруугүй, хэлмэгдүүлэх явдал 1937—1938 онд л болсон. Түүнийг 1939 онд (Цэдэнбал НТХ-нд ирмэгцээ) засаад дуусгачихсан гэсэн ойлголтыг өгчээ. Гэтэл үг хэлсэн нэлээд хүмүүс огт өөрөөр авч үзжээ. 

	Илтгэл ерөнхий болсон хор уршгийг нээн гаргаж, түүнийг арилгах арга замыг заах асуудал хангалтгүй тусгагдсан. НТХ энэ талаар шийдвэртэй ажиллахгүй... Ерөнхий сайдыг бурхан мэт үзэж, олон түмний хараа хяналтаас гаргаж байгааг баримтаар илчлэн шүүмжилжээ. Жишээлбэл: 

	 

	“Манайд нэг хүнийг тахин шүтэх явдал намын X их хурлаас хойш улам хүчтэй болсон. (Г. Багаа) Дамбын илтгэлд... хор холбогдлыг тодорхой гаргасангүй. X их хурлаас хойшхыг улам бүрхэгдүүлэв”8 (Л. Дамдинжав) 

	 

	гэсэн байдаг. Энэ хурал дээр Ц. Лоохуузын шүүмжлэлээс болж Дамба, Цэдэнбал хоёр ноцтой муудалцахад хүрсэн. Улмаар хожим нь Дамба, Лоохууз нар болон тэдний хамсаатан болгон шилдэг сэхээтнүүдийг хэлмэгдүүлэх үр үндэс тавигдсан байна. 

	Ц. Лоохууз: Нэг хүнийг тахин шүтэх явдал намд их хэмжээтэй болсноос намд ихээхэн хохирол учирч байгааг... Х. Чойбалсанг тахин шүтэх явдлыг хэн санаачилсныг илтгэлд дурдсангүй гээд ер нь тахин шүтэхийг дэмжиж, хувийн алдар нэр, зэрэг хэргэмийг эрхэмд үздэг, хөөцөлддөг хүн УТТ-ны гишүүдийн дотор байна уу? гэсэн асуулт тавьсан нь Цэдэнбалыг дайруулсан хэрэг байжээ. З. Содномцэрэн зэрэг цөөн хүн Лоохуузыг дэмжсэн ч нэлээд хэсэг нь “УТТ ба Цэдэнбалын үйл ажиллагаанд иймэрхүү анхааруулга өгөх шаардлагагүй. Лоохуузын шүүмжлэлд үндэсний үзэл нэвт шингэсэн байна” гэхчлэн Цэдэнбалын талд зогсжээ. 

	Хуралдааны төгсгөлд Дамба хэлэхдээ: 

	 

	“Ц. Лоохуузын шүүмжлэл зүйтэй. (Магадгүй илтгэлийн анхны хувилбар тиймэрхүү үзэл санаагаар бичигдсэн байсныг Цэдэнбал болиулснаас түүний санаанд нийцэж байсан байж болох юм. С. Б.) Ийм дутагдал манайд байна. Ард түмний аж амьдрал дорой байна. Шүүмжлэлийн дагуу шалгаж арга хэмжээ авах нь зүйтэй” 

	 

	гэжээ. Гэтэл Цэдэнбал шууд босон харайж 

	 

	“Чи намын эсрэг шүүмжилсэн хүнийг зөвтгөж хүлээж авч байна. Энэ нөхөр буруу шүүмжлэл тавьсан. Манай ард түмний амьдрал дээшилсээр байгаа гүтгэж шүүмжиллээ” 

	 

	гэж агсарчээ. Үнэн хэрэгтээ бол Лоохуузын энэ өгүүлбэр биш дээр хэлсэн “тахин шүтэхийг хэн санаачилсан бэ?”9 гэдэг асуулт Цэдэнбалыг галзуурахад ганц хуруу дутуу болгоод байсан хэрэг биз. Зүй нь 1-р дарга бүгд хурлын явцыг дүгнэж үг хэлэх эрхтэйгээр барахгүй үүрэгтэй байсан биз ээ. Цэдэнбал бол товчооны гишүүн шүү дээ. Нөгөө намын ардчиллын зарчим гэж юу бил ээ? Цэдэнбал өөрийгөө тэр үед хэн гэж үздэг байсан хэрэг вэ? Нам уу? Намын дээрх залуурч уу? Ер нь энэ үеэс “НАМ” гэж нэг халдашгүй дархан субъектийг коммунистууд төрүүлсэн билээ. 

	Болоод өнгөрсөн энэ зөрөлдөөнөөс хоёр зүтгэлтний хэн нь ямар сэтгэгдэлтэй үлдсэн нь бас сонирхолтой. 

	Д. Дамба: 

	 

	“өчигдрийн хуралдаан дээр болсон явдал эвгүй байдалтай болсон... Энэ хуралд тавих илтгэл нэг хүнийг тахин шүтэх, түүний хор холбогдлын талаар ямар баримт оруулах талаар ч зөрчилдөж байсан. Гэвч дараа шалгаж учрыг олж байж болохоор нэг санаатайгаар шийдвэрлэсэн” 

	 

	Ер нь бол бидний хооронд зөрчил байхгүй, байх нь ажил хэрэгт тус болохгүй санааг илэрхийлжээ. Харин Цэдэнбал ажил хэргийн эрх ашгийн үүднээс гэхээс өөрийн хувийн ашиг сонирхлыг бүхнээс дээгүүр тавьж ихээхэн холын муу санаатай хандсаныг түүхийн баримтууд нотолдог юм. 

	Бүгд хурлаас “... уг асуудлыг нарийвчлан хянаж шалгахыг улс төрийн товчоонд даалгасугай” гэснийг үндэслэн. УТТ. 1956. 4-р сарын 21-нд 101 тоот тогтоол гаргаж УТТ-ны гишүүн Б. Ширэндэвээр толгойлуулсан “ДЯЯ-ны шийдвэрлэсэн улс төрийн зарим хэргийг хянан үзэх” комисс томилжээ. Бүгд хурлын гишүүдээс эхлээд Монголын олон нийт хурлын шийдвэрийг итгэл найдвар тавин хүлээн авч урам зоригтой байлаа. 

	Энд Зөвлөлт гүрэнд энэ чиглэлээр явагдаж байгаа өөрчлөлтүүд, Хятадад өрнөж байсан “цэцэг бүхэн дэлгэрэг, эрдэмтэн бүхэн уралдаг” уриа дор явагдаж байсан улс төрийн кампани зэрэг нь идэвхжүүлэгч нөлөөтэй байв. Сэхээтнүүд үзэл бодлоо чөлөөтэй илэрхийлэх боломжтой боллоо хэмээн үзэж улс орны хөгжлийн болон, нам засгийн явуулж байгаа бодлогын асуудлаар нэлээд шүүмжлэлтэй хандсан үг яриа сонсогдох болжээ. 

	Энэ нөхцөлд УТТ-ийн товчоо сэхээтний санал бодлыг сонсохоор шийдвэрлэжээ. Бүгд хурал дээр гарсан хоёр удирдагчийн байр суурь, тухайлбал “ард түмний аж байдал дорой байна.” (Лоохууз шүүмжилж Дамба хүлээн зөвшөөрч дэмжсэн)” Гүтгэж байна. Ард түмний амьдрал дээшилсээр байгаа” (Цэдэнбал) гэсэн нь олон нийтийн саналыг өөр өөрийнхөөрөө сонсож, хариу үйлдлээ өөр өөрийнхөөрөө хийх зорилгыг агуулжээ. 

	Ийнхүү 1956 оны 11-р сарын дундуур сэхээтэн олноор төвлөрсөн буюу үг яриа гараад байгаа газруудад уулзалт ярилцлага зохион байгуулж, нам засгийн удирдах бүрэлдэхүүн хуваарийн дагуу хүрэлцэн очиж улс орны хөгжлийн байдал нийгмийн амьдралын тулгамдсан асуудлаар санал бодлоо чөлөөтэй илэрхийлэхийг уриалснаар, хэдийгээр Ц. Дамдинсүрэн зэрэг урьд нь хал үзэж халуун чулуу долоосон зарим томоохон хашир сэхээтнүүд уг арга хэмжээний зорилго, үр дагаварт эргэлзэж болгоомжлуулж (Яагаад гэвэл тэд дээдсийнхээ тарыг танихын дээр бодит логик дүгнэлт гаргах цар хэмжээтэй хүмүүс байв. С. Б.) байсан ч “зөвхөн эерэг сайн зорилгоор” гэсэн дээдсийнхээ амлалтад эрэмшин санал бодлоо чөлөөтэй илэрхийлэв. Энэ тухай ардчиллын жилүүдэд олон нийтлэл гарсан болохоор уншигч олон мэдэж байгаа биз ээ.

	Цэндийн Дамдинсүрэн (1908—1986)

	 

	 

	 

	Тоймлон авч үзвэл:

	— ХАА, мал аж ахуйн талаар явуулж байгаа бодлого алсын хараагүй, алдаж осолдох нь их байгаа, үүнээс уламжлаад хөдөөгийнхний амьжиргаа доройтож байгаа тухай болон гарах гарцын тухай олон хүн ярьсан байдаг. Ц. Дамдинсүрэн гуай: “Ардын ашиг орлого муу. Хоршоонд өгөх нь их. Гэр нь бүрээсгүй, зун нь цагаан идээгүй. Бид ингэж амьдарвал ямар байх вэ?” гэсэн байдаг. 

	Яагаад, ямар бодлогын үр дагавар ийм байдалд хүрэв гэдэгт ямар нэг хэмжээгээр хариу өгөх нэгэн баримтыг дурдвал:

	1949 оноос мал өсгөх улсын төлөвлөгөөг хууль ёсоор тогтоож “албан татвар, бэлтгэлийн бүх ноогдлыг аж ахуйд (айл өрхөд С. Б.) бэлэн байгаа малын тоонд биш харин улсын төлөвлөгөө ёсоор (төрөөс байх ёстой гэж оноож зарлигласан С. Б.) байвал зохих малын тоонд жил бүр оногдуулан тогтоох болсон”10 нь малчдыг сүйрэлд хүргэж олон ардыг “улс төрийн хэрэгтэн болгож шорон гянданд суулгасан” юм. Хий малын ноос төлөөд эсгий хийх боломжгүй, сүү сааль, өөх тосыг нь тушаачихаар идэх юмгүй, арьс ширийг нь авчихаар адуу малын тоноглол хэрэгслээ хийх юмгүй болчхоод байсан амьдралыг үзэж туулсан түүхийн амьд гэрчийг нэг нь мөхөс би бүлгээ. 

	Нэгэн баримт: “1954 оны байдлаар урьд онуудын үлдэгдэл өр 9000 гаруй тонн мах, 4500 орчим тонн ноос, 700 гаруй тонн өөхөн тосны бэлтгэлийн үнэ - 14 сая төг. Мал аж ахуйн албан татварын дутуу 6 сая төг.-ийг хүчингүй болгожээ.”11 Дээрх 3 төрлийн түүхий эдийн нийлбэр нь 14200 тн гаруй болох бөгөөд 14 сая төгрөгийг түүнд хуваавал 1 кг (мах юм уу, ноос, өөхөн тос) нь 98 мөнгөнөөс бага болж байна. Гэтэл энэ бүхэн хаашаа явчхаад байв аа? гэсэн нэг асуулт тавигдана. Миний хүүхэд ахуйд ааш муутайхан малаа ахас захас маань “улаан оросын хоол” хэмээн зүхэж байхыг бишгүй сонсдог байлаа. Харин одоо л доорх баримтуудыг уншиж суухдаа учрыг нь гадарлахад хүрч байна. 

	Х. Чойбалсан: 

	 

	“Элчин сайд Иванов: нөхөр Сталины бас нэг хүсэлтийг дамжууллаа. Мах бэлтгэлээ 2 дахин нэмэгдүүлээч гэсэн байна. 60 мянган тонн байсныг 120 мянган тонн болго гэсэн байна.” 

	 

	гэжээ. Тооцоолоход хамаг эх мал хурга ишгээ нядлаад ч тэр түвшинд хүрэх аргагүй байжээ12. 1948 онд Ю. Цэдэнбал ЗХУКН-ын ТХ-нд захидал бичсэн нь эзэн гүрний удирдагчдыг түгшээхэд хүргэжээ. Тэр бээр 

	 

	“хамтын аж ахуйг бүхнийг эдгээх эм мэтээр үзжээ. Хэрэв мянгат малчдын мал хөрөнгийг хураах юм бол... эсэргүүцнэ... Ийм арга хэмжээ явуулах нь уучилж болшгүй нугалаа болох бөгөөд хэрэв тэгэх юм бол Монгол орон мал, малын гаралтай түүхий эд нийлүүлэгчийн хувьд он удаан жилээр жагсаалаас гарч улс төрийн хүндрэл бэрхшээлийн талаар бүр ярихаа болъё.”13 

	 

	гэжээ.

	— Гадаад эдийн засгийн харилцаа гадаад худалдааны үр ашгийг дээшлүүлэх асуудлаар нэлээд ярьцгаажээ. Тухайлбал:

	“Манайх ЗХУ, Хятадтай худалдаа хийдэг. Гэвч ашигтай худалдаа хөгжүүлэх шаардлагатай... хөрөнгөтөн оронтой ч худалдаа хиймээр байна.”, “Бид түүхий эдээ Зөвлөлтөд хямд худалдаж байна Тарваганы арьсыг хямд өгөөд тэд чинагш бусад улсад үнэтэй өгдөг.”, “өргөн хэрэгцээний бараа их авчирч, машин төхөөрөмж ховор байна. ЗХУ-аас шинэ юмнууд авахын оронд хуучныг нь авдаг.”, “Зөвлөлт онц муу машинаа манайд өгдөг.”, “Худалдаа бол худалдаа байх ёстой. Хэнтэй ч гэсэн худалдаачны ёсоор ажиллах хэрэгтэй. Ямар ч улс гэсэн улсынхаа ашиг тусын төлөө бодохгүй, тийм худалдаа байж болохгүй”, “эдийн засгийн хувьд хүний гар харж амьдарч байна.” гэхчлэн ярьцгаажээ. 

	Гэтэл Монгол улс дотооддоо 1 төгрөгийн үнэтэй бараагаа Зөвлөлтөд 76 мөнгөөр худалдаад 1 төгрөгөөр авчирсан бараагаа 2 төгрөг 34 мөнгөөр дотооддоо (малчдадаа) борлуулж байсан. ЗХУ дотооддоо 1 рублийн үнэтэй барааг Монголоос ердөө л 39 копейкоор авч 1 рублийн үнэтэй бараагаа Монголд 1 руб. 56 копейкоор өгдөг буюу тэд монголтой хийдэг наймаанаасаа 300 хувийн цэвэр ашиг олдог байсан тухай одоо бидний хэн хүнгүй мэдэх болсон баримт юуг өгүүлнэ вэ? Энд өөр нэг баримт дурдах нь асуудлыг ойлгоход тустай болов уу. Ю. Цэдэнбал БНХАУ-д айлчилж Жоу Эньлайтай уулзаж... 

	 

	 

	“Миний бие 30 жилийн дараа энэ хоёр удирдагчийн уулзалтын тэмдэглэлийг олж үзээд хачирхаж гайхах, харамсах сэтгэл төрж билээ. Тэр үед Монголд 20 мянга орчим Хятад ажилчид байжээ... Жоу Эньлай өөрийн сонин хэвлэлийг Монголд байгаа ажилчдад хүргэх болон манай хэвлэлээр Хятадын талаар сөрөг ухуулга явуулахгүй байх тухай ярьжээ. Тэгэхэд нь Цэдэнбал “Маркизм - Ленинизм ЗХУКН-д үнэнч байх нь манай эрхэм зорилт мөн” хэмээн хариулсан байна. Хөрш гүрний удирдагч нэгэнт бодтой байгаа эдийн засгийн нөлөөгөөр дамжуулан өөрийн үзлийг Монголд оруулах тухай ярьж байхад Монголын удирдагч өөрийн бус үзэл, өөрийн бус улс төрийн хүчнийг шүтдэгээ ярьжээ”14

	 

	Гэтэл Цэдэнбалын өөрийнх нь тэмдэглэж үлдээсэн бас нэгэн баримт байх агаад Мао Зедун 

	 

	“Монголыг бид 300 жил дарласныхаа өрийг төлөх болно хэмээн хэлсэн... Энэ нь надад хахууль өгч худалдан авах бодлого байсан юм.”15

	 

	гэжээ. Ингэж сэжиглэх болгоомжлох учир байж болохыг үгүйсгэхэд хэцүү ч түүхийн нэгэн зурвас үед тохиосон боломжийг түлхчихсэн бус уу. 

	Бидний оюутан ахуйд нэг өвгөн багш маань “Энэтхэг улс АНУ болон Зөвлөлт хоёр гүрний тусламжийг тун ухаалаг ашиглан өндөр хурдацтай хөгжиж байгаа тухай. Хэн хэнд нь учир зовлонгоо ойлгуулан тал олоод нэг голын хоёр эрэгт үйлдвэр барилга бариулчихсан нь хоёр их гүрнийг уралдаанд оруулчихсан тухай” ярьдаг байсан. 

	1950—1960-аад оны зааг үед манайд ч тиймэрхүү байсан тухай би дээр өгүүлсэн. Тэр үед Хятадын удирдагчдаас манай дарга нарт хэлж байсан. “Их бага нам гэж үгүй шүү дээ. Та нар жаахан зоригтой бай.”16 гэсэн үгийг зөвхөн хорон муугаар ойлгон хүлээж авах ч учиргүй билээ. Ямар ч гэсэн Орос шиг “Та нар бидний нөлөөнд л бай” гээгүй шүү дээ. Магадгүй “зоригтой бай” гэдэг үгийн цаана “бие даасан, улс үндэстнээ гэсэн бодлоготой байгаач ээ” гэсэн санаа байсан байхыг үгүйсгэх аргагүй. 

	Энд Маогийн байр суурийг илэрхийлэх 2 баримтыг дурдъя. 

	1. Зөвлөлтийн ГЯЯ-ны Алс Дорнодын Хэлтсийн эрхлэгч М. Зимянинаас Элчин сайд В. Молотовт нууц бичиг ирүүлжээ. Түүнд: Өмнө нь буюу 1957 оны 10-р сарын 23-нд 1175 тоот захидал ирүүлж Б. Ринченийг хянаж байхыг даалгаснаа дурджээ. “Ринчен шинэ үсгийг халж хуучин бичгээ сэргээхийг оролдож байгааг” гаргуулахгүй байх Ринчений бүх нийтлэл захидал харилцааг хянах зорилготой ажээ. Хоёр дахь энэ бичигт “Б. Ринчен Мао Цзедунд захидал бичиж шинэ үсгийг Өвөр монголд авч хэрэглэхгүй байхыг хүсжээ. Энэ бол оросжуулах бодлогоор шүү гэж хэлсэн. Болиулж чадсан байна”17 гэжээ Эндээс харахад Мао ямар ч болов Монгол эрдэмтний үгийг сонсож Монгол үндэстний соёлын өвийг авч үлдэх талдаа байжээ.

	2. 1949 оны эхээр Сталин Мао Цзедунд цахилгаан утас илгээж

"Гадаад Монголын удирдагчид тусгаар тогтносон Монгол улсын нэрийн дор Хятадын бүх Монгол районуудыг Гадаад Монголд нэгтгэхийн төлөө байна... Зөвлөлтийн засгийн газар энэ төлөвлөгөөний эсрэг байна. Бүх Монгол районуудыг автономит нэгж болгон нэгтгэнэ гэсэн ч Гадаад Монгол тусгаар тогтнолоосоо татгалзаж Хятад улсын бүрэлдэхүүн дэх автономит улс болохыг хүсэхгүй гэж бодож байна. Үүнд шийдвэрлэх үгийг Гадаад Монгол өөрөө хэлэх ёстой гэдэг нь ойлгомжтой юм.” 

гэжээ. Мао танилцаад 

“үүнийг анхааралдаа авлаа, бид мэдээжээр их Хятадын шовинист  үзлийг хамгаалахгүй бөгөөд Монгол улсыг нэгтгэн авах талаар асуудал тавихгүй.”18 

	 

	гэж хэлжээ.

	Бямбын Ринчен (1905—1977)
Тийн голын гүүрэн дээр. 1966

	 

	Энэ бүхэн Цэдэнбалын сурталчлаад явдгаас зөрдөг ажээ. 

	Үндэсний түүх соёлоо үгүйсгэсэн. Үндэсний юм бүхнийг феодалын гэж үздэг болсон. Үндэсний бахархал, эх оронч үзлийг нухчин дарж, сэхээтнүүддээ итгэдэггүй, санаагаа чөлөөтэй хэлэх боломжгүй болсон. 1949 онд НТХ үндэсний үзлийг буруушаасан (чухамдаа энэ бол эх оронч үзэл, үндэсний бахархал болох зүйлсээ ярих дурсах, авч хэрэглэхийг хориглосон. С. Б.) тогтоол гаргаснаас хойш Чингис зэрэг хүмүүсийн тухай дурдахаас ч айдаг болсон гэхчлэн үндэсний болон түүхэн ухамсрыг хааж боож байгаа, сургуулиудад эх орны түүхийг заахгүй байгаа тухай бүгд хурал дээр олон хүн нэлээд хурц ярьсан байдаг. Мөн, нэг хүнийг тахин шүтэхийн хор холбогдлын тухай, үр уршгийг нь арилгах тухай их ярьдаг атлаа “Цэдэнбалгүйгээр шийдвэрлэгдэх юм нэг ч алга. Монголын засгийн газрын толгой яагаад Монголоор ажил үүргээ хөтлөхгүй байна вэ?” гэсэн нь буй. Энэ бүхнийг ярьж байгаа хүмүүс, түүний цаана цохилох зүрх, улс үндсээ урагшлуулах сан, хөгжүүлэх сэн гэсэн элгэмсэг халуун сэтгэл, бас харуусал бухимдал... гээд зангирсан их хүч мэдрэгдэх бус уу. Монголын шинэ үеийн сэхээтний нэгэн үе Энэ их оюуны хөрөнгө оруулалтыг тухайн үед эргэлтэд оруулсан бол... Гэвч түүхэнд хэрэв тэгсэн бол гэдэг ойлголт байдаггүй юм гэнэ лээ. 

	Харамсалтай нь Монгол орны тухайн түүхэн үед энэ их хүч, энэ боломжийг ашиглаж чадсангүй. Харин ч төрийн эрх баригч хүчин - МАХН тэднийг өөрийн дайснаар тодруулжээ. Сэхээтнүүдийн санал бодлыг сонсох шийдвэрийг гаргахдаа улс төрийн товчооны гишүүд өөр өөрийн байр суурь, зорилготой байсан нь хожмын үйл явдлуудаас харагдаж байгаа ч яагаад 413-р тогтоолыг батлаад гаргачихсан нь хачирхалтай юм. Санал нийлсэн үү?

	Д. Дамба болон дийлэнх олонх нь олон нийтийн санал бодлыг сонсож, тэдний дотор өрнөж буй шүүмжлэлт хандлагыг идэвхжүүлж, түүнээс санаа авч үйл ажиллагаандаа тусгах нь чухал гэж үзэж байсан. Тийм ч учраас сэхээтнүүд олноор төвлөрсөн газруудад очсон УТТ-ны гишүүд, НТХ-ны нарийн бичгийн дарга, СнЗ-ийн орлогч зэрэг удирдах хүмүүс нь санал бодлоо илэн далангүй чөлөөтэй илэрхийлэхийг уриалж байсан байна. Гэтэл уулзалт ярилцлагын мөрөөр зохиох ажил, авах арга хэмжээний тухай яригдаад эхэлмэгц уур амьсгал өөрчлөгдөөд явчихжээ. Энэ нь санал шүүмжлэлийн агуулга, ерөнхий чиг хандлагаас шалтгаантай гэж үзэх магадлалтай юм. Шүүмжлэлийн хурц үзүүр Цэдэнбал руу чиглэж байснаас тэр бээр дахин ийм яриа, хэл ам гаргуулах сонирхолгүй байсан нь ойлгомжтой. Тиймээс чөлөөт ярилцлагын үр дүнг өсөж өндийж байгаа үндэсний сэхээтнийг “... бага дээр нь” дарж авах далим болгон ашиглахаар шийдсэн бололтой. 

	 

	Баримт сөхвөл: 

	Д. Дамбын соронзон хальсанд бичиж үлдээсэн дурсамжид “Тогтоол хийхэд Цэдэнбал, Төмөр-Очир, Ширэндэв нар оролцсон юм. Ширэндэв нь “би үүнд чинь оролцохгүй, миний удирдаж байгаа их сургуулийн хэдэн багш нарыг шийтгэх гээд байгаа юм байна. Би үүнийг зөвшөөрч чадахгүй” гээд гараад явчихсан. Самдан ч бас заль гаргаад гараад явчихсан. Самдан над дээр орж ирээд “Тогтоол хийх гэсэн чинь эд нар хоорондоо авцалдахгүй юм байна. Өөрийнхөө толгойгоор сайн бодъё гэхээр санаанаасаа (хүмүүсийн хэлээгүй юмыг хэлсэн болгож гэсэн утгаар бололтой. С. Б.) бичээд байх юм. Хэцүү байна” гэж байсан. Төмөр-Очир бас над дээр орж ирээд “Эд нар хэдэн сэхээтнээ нам цохичих гээд байна” гэж байсан... 

	Тогтоолыг гаргахдаа болохгүй бүтэхгүй зүйлийг нь (түүвэрлэн аваад гэсэн утгаар хэлжээ. С. Б.) тэмдэглээд, арга хэмжээ авна гээд л тогтоосон. Ц. Дамдинсүрэн, Авирмэд, Төмөрбаатар, Доржсүрэн, Дорж, Дангаасүрэн, (дорнодын) Содномцэрэн зэрэг зарим нэг шүүмжилсэн хүмүүсийг их буруушаасан... Дараа нь намайг хөдөө явсан байхад хотын намын идэвхтний хурал болсон. Тэр хурал дээр Цэдэнбал "Дамба мэтийн хүмүүс сэхээтнүүд рүү довтолж байна" гэж хэлчихсэн юм байжээ...”19 гэсэн байна.

	Б. Ширэндэв “Уг тогтоолын эцсийн төслийг Цэдэнбал гардан боловсруулсан болохоор... бараг засваргүйгээр өөрөө түрүүлэн гарын үсгээ зурж, бусдыг тулган гарын үсэг зуруулж... гаргасан билээ”20 гэсэн байдаг. Энэ бүхнээс харахад сэхээтний эсрэг хэн зогсож, гэм бурууг хэн рүү түлхэж байсан болон учир шалтгаан (мотив) нь юунд байсныг төсөөлж болох юм.

	Зандарын Содномцэрэн (1926—19??)

	Найдангийн Дангаасүрэн (1925)

	 

	 

	 

	Ийнхүү уулзалт ярилцлагууд 1956 оны 11-р сарын дундуур хийгдэж 12-р сарын 5-нд “Манай намын бодлогод харш үзэл санаа, үг өгүүлэг гарч байгаа тухай” МАХН-ын УТТ-ны 413-р тогтоол гарч, улмаар тогтоолд заасны дагуу уг тогтоолыг сар гаруй хугацаанд намын бүх шатны байгууллагуудын хаалттай хурлаар хэлэлцүүлсэн. Тэгэхдээ Дорнод аймгийн намын хорооны 1-р нарийн бичгийн дарга З. Содномцэрэнд үндсэрхэх үзэл гаргасан, төөрөгдсөн гэдэг зэмлэл тулгаж ажлаас нь халж арга хэмжээ авсан жич нэгэн тогтоолыг хамт уншин сонсгосон нь холын хорон бодлого агуулсан байв. 413-р тогтоолд “... Нам засгийн бодлогын зарим асуудлыг ойлгохгүй байгаагийн улмаас алдаатай буруу өгүүлэл яриануудыг гаргаж байна. Үзэл суртлын талаар хатуужилгүй зарим нөхөд, улс төрийн талаар тогтвор, зарчимгүй зарим хүмүүс намын эсрэг илт яриа өгүүлэл гаргасан байна. Эд нар... ардын хувьсгалын 35 жилийн дотор байлдан олон амжилтыг үгүйсгэж, ... эвдэршгүй найрамдлын эсрэг чиглэсэн үндэсний үзлийн яриа, өгүүллүүдийг гаргаж байна.”, “Үндэсний үзэл бол манай нам ард түмэнд хамгийн аюултай зүйл байсан ба одоо ч байгаа юм... Одоо үед манай дотор гарч байгаа үндэсний үзэлтэй хатуу тэмцэх явдал хурцаар тавигдаж байна... Үндэсний үзлийн яриа өгүүллийн хурц үзүүр нь юуны өмнө Зөвлөлт - Монголын ард түмний ах дүүгийн найрамдлыг таслахад чиглэгдсэн байна” гэж дүгнэсэн байдаг. Гэтэл хүмүүс олсон амжилтыг үгүйсгэсэн биш бодит амьдралыг, найрамдлын эсрэг биш зөвхөн Зөвлөлтийн хараат байхын оронд дэлхийн олон улс оронтой харилцаа найрамдалтай байхын төлөө, үндэсний үзлийг биш эх оронч үзэл, үндэсний ухамсрын хүрээнд асуудлыг авч үзсэн ярьсан байдаг юм. Тиймээс дээрх дүгнэлтүүд хэнийх байх, хэнд ашигтай байсан байх вэ? Дамбад уу? Цэдэнбалд уу? “Үндэсний үзэл... хамгийн аюултай зүйл байсан” гээд байна. Хэзээ яаж, ямар аюул авчирч байсан юм бэ? Энэ үг Эзэн Чингисийн удам угсааг, Монгол үндэстний олон зууны төрийн ухаан болоод түүх соёлын өв уламжлалыг тээгчдийг хүйс тэмтэрсэн тэр хүчний, тэр хүмүүсийн амнаас, тэр үзлийн агаар мандлаас л гарч болох биз ээ.

	Тогтоолыг хэлэлцүүлэх явцад: 

	М. Дүгэрсүрэн (ГЯЯ) “Үндэсний үзэлтэн” гэдэг нэр томьёо хаанаас, яагаад гараад ирснийг ойлгохгүй байгаагаа хэлсэн байх юм. “Тухайлбал Дангаасүрэнг яагаад ингэж нэрлэх болов. “Хөрөнгөтөн оронтой зоригтой худалдаа хийх хэрэгтэй” гэснээс үү? ... энэ санаа тухайн үеийн тодорхой нөхцөлд (соц. системийн орнууд байгаа үед) буруу санаа мөн. Гэхдээ үндэсний үзэлд хамаагүй”

	Цэмбэлцогт (эмнэлгүүдийн намын үүр) “... Ер нь ямар нэг улсад өөрийн биеэ даасан бодлого байх ёстой. Манай улс ч тийм бодлого явуулах хэрэгтэй юм. Сэхээтний санал нь эх орноо хөгжүүлэхийн төлөө санал учир... чөлөөтэй болгох хэрэгтэй”

	Ц. Дамдинсүрэн (Их сургууль) “Ширэндэв гуай санаснаа сайн хэл гэсэн. Одоо үндэсний үзэлтэн гэж байна. Би хэлсэн үгнээсээ үл буцна. Нам ард түмнийхээ төлөө хэлсэн... намын удирдлага ард олноосоо тасарчээ. Ард түмэн чинь ядуу байна. Хайхарч үзээч гэсэн. НТХ үүнийг хайхарч үзсэнгүй. Зөвлөлт - Монголын найрамдалд халдсан үндэсний үзэлтэй байсан гэдгээр далайлгачхаад ард түмний хүнд байдалтай байгаа тухай анхаарсангүй. 

	... энэ тогтоолоор сэхээтний амыг бөглөж болох авч ард түмний цоорхой гэрийг бөглөж болохгүй. Бид... найрамдалд хортойг ч эсэргүүцнэ. Үндэсний үзлийг (хэрэв байгаа бол С. Б.) эсэргүүцнэ. Гэвч энэ нэрээр эх оронч үзэл, өвөө хадгалахыг дарчхаж байгаа нь огт буруу. Өөрийн ард түмэн, тэдний бүтээлийг хайрлахгүй байна. Энэ бол огт буруу. Содномцэрэнгийн тухай тогтоол уншиж байна. Энэ тогтоол зөв ч байж болно. Гэвч үүгээр далайлган айлган сүрдүүлж байна. Айлган сүрдүүлж социализмын замаар явах нь биш” гэхчлэн хүмүүсийн ярьж дүгнэснээс харахад “Үндэсний үзэлтэн” хэмээх хадны мангааг тогтоол санаачлагчид санаанаасаа босгон бий болгожээ. Ийнхүү 1930―1940-өөд оны “ардын дайсан”, “Хувьсгалын эсэргүү” нарын оронд “Үндэсний үзэлтэн”-үүд төрөн гарч мөн тэднийхээ араас тэр л хувь тавиланг туулах ёстой болов. 

	Ялгаатай нь амьтай голтойгоо үлджээ. 

	1956 он хэрэв Эзэн гүрэнд нэг хүнийг тахин шүтэхийг дахин гаргуулахгүй байхын төлөө улс төрийн дулаарлын урин салхийг авчирсан бол хараат дагуул Монгол оронд эсрэгээр нэг хүний ноёрхлыг тогтоохын төлөө тэмцэл, улс төрийн хэлмэгдүүлэлтийн шинэ шатыг эхлүүлэв. Энэ шатны хэлмэгдүүлэлтийн гол шалтгаан нь хоёр орны эрх ашгийн зөрчилд агуулагдаж байв. 

	Монголын төрийн удирдлага болон үндэсний сэхээтний дотор энэ хоёр эрх ашгийг хамгаалсан хурц тэмцэл өрнөжээ. Эзэн гүрний эрх ашгийг үнэнч тууштай хамгаалан тэмцэгчид нь тэдний барьцааны хүн — Ю. Цэдэнбал болон түүний нөмөрт дулдуйдан хувиа хичээгчид, ядуу буурай Монгол орны эрх ашгийг илэрхийлэгчид нь үндэсний сэхээтний эх оронч сэтгэл бүхий тэргүүний хэсэг байв. Тэдний тэмцлийг зүйрлэн төсөөлбөөс: эдүгээгийн нисэх онгоц, танк, пуужингаар зэвсэглэсэн Израилын арми, мод чулуу, их сайндаа олон хүн цугларсан газарт нэвтэрч өөрийгөө золиослон дэлбэлэх тэсрэх бодис бүхий Палестины “тэрс үзэлтнүүд”-ийн дүр төрх харагдах мэт. 

	Гэлээ ч гэсэн энэ тулалдаан бүтэн 8 жилийн турш үргэлжилж Цэдэнбалын буюу Эзэн гүрний ялгуусан ялалтаар дуусав. 

	Ингэснээр Монгол орон эдийн засгийн хувьд байгалийн баялаг, ан амьтан, малын гаралтай түүхий эдийг бэлтгэн нийлүүлэгч, 10 тэрбум ам. долларын “их өрийг үйлдвэрлэгчийн” байр сууриндаа баттай зогсож, улс төрийн хувьд “капиталист нийгмийн шатыг алгасан хөгжих” их Лениний онолыг хэрэгжүүлсэн амьд үлгэр жишээ болон “мандсан” төдийгүй АНУ тэргүүтэй дэлхийн империалистууд, Хятадын ревизионистуудын улайрсан дайралтаас социалист систем - хүн төрөлхтний ирээдүйг хамгаалах дорнын их цайз болж энэ их интернационалист үүргээ биелүүлэхийн тулд Монголын төрөөс хувь дээгүүр эрх дарх бүхий Зөвлөлтийн цэргийн хөлд ихэс дээдсээс сүлд тахилгатай онгон догшин байгаль дэлхийгээ, бүр өөрсдөө самар жимсийг нь ч түүх эрхгүй, “ард түмэндээ чимэг болон хайрлагдсан” маршал Чойбалсангийнхаа нэрэмжит, Богд эзэн хааны зарлигаар дархлан тогтоосон дархан цаазат богд Дүнжингарав хайрхнаа ч сэглүүлэн сийчүүлэх бололцоог олгосон их “гавьяатай” билээ. 

	1956 онд Цэдэнбалын өмнө хэд хэдэн хүнд асуудал тавигджээ. 

	1. Хуучин булхайг хэрхэн яаж дарах вэ? Үүний тулд ерөөс нэг хүнийг тахин шүтэхээс үүдэлтэй улс төрийн аймшигт харгислалын учир шалтгаан, хор уршгийг уудлан илчлэхийн төлөө нэгэнт эхэлсэн олон нийтийн тэмцлийг сарниулан сааруулах замаар өөрийг аварч болох юм гэсэн дүгнэлтэд хүрчээ. 

	2. Өөрийн ноёрхлыг тогтоох амьдралын зорилгоо хэрхэн яаж хамгаалан үлдэх вэ? Энэ бол түүний өөрийнх нь болоод гэр бүлийнх нь оршин тогтнох баталгаа байсан болохоор үүний төлөө үхэн хатан тэмцэхээс өөр зам байсангүй. (Үүнийг түүний тухай Л. Шинкаревын бичсэн номд орсон баримтууд өгүүлдэг.) Энэ нь өмнөх зорилттой салшгүй холбоотой байв. Гагцхүү эрх мэдлийн сүр хүчээр л өнгөрсөн булхайг хаацайлан гарч болох байв. Гэтэл улс орны нэгдүгээр хүн нь хэдийгээр Монголд хэлбэр төдий байсан ч, намын дарга Д. Дамба болчхоод байлаа. 

	3. Энэ хоёр зорилгыг хэрхэн яаж шийдвэрлэх вэ? Энэ бүхэнд түүний оюун ухааны төрөлх чадавх, бага залуу наснаас улс төрийн булингартай тогоонд чанагдсан амьдралын туршлага хоёроос гадна нэгэнт хүрч чадсан их эрх мэдэл нь тус болох ёстой байлаа. Энэ бүхэн түүнд давуу боломжийг олгож байв. Энд Д. Төмөр-Очирын хэлснийг эш татъя. “Их ухаантай улс төрийн удирдагч биш мөртөө тун сүрхий зальтай, далд хар санаатай, туршлага ихтэй хүн... 50-иад оноос хойш миний таамагласнаар 53, 54 оноос яагаад ч юм бэ эрч хүч нь эрс суларсан юм даг. Хуучин Цэдэнбал аажмаар биш болоод (сайн талууд нь гээгдээд гэсэн утгаар хэлсэн байдаг С. Б.) ирсэн гэж би боддог.21

	“Ийм л үедээ тэр бээр дээрх асуудлуудыг шийдэх ёстой болжээ. Түүний гадаад ч гэх юм уу гол өмөг түшиг нь эзэн гүрэн, дотоод тулгуур нь түүний унаган байгууллага нь болох, тэр үеэс Аюулаас хамгаалах нэртэй болсон, улс төрийн цагдаа байв. Энэ дашрамд тэмдэглэхэд бидний Монголчууд хүн төрөлхтний түүхэнд байгаагүй бас нэгэн шинэ зүйлийг бий болгосон байж магадгүй. Мал аж ахуйн, Аж үйлдвэрийн, Тээврийн, Цэргийн... гэх мэт нийтлэг яамдаас гадна “Аюулын яам” гэдэг Монголдоо хамгийн нүсэр бүрэлдэхүүн, зардал хангамж бүхий төрийн захиргааны нэгжийг байгуулчихсан юм биш үү. Яагаад гэвэл “Нийгмийг аюулаас хамгаалах нэртэй энэ яам аюулыг нийгмээсээ хайдаг, олдог, ард иргэдээ залхаан цээрлүүлдэг бүтэц байсан нь түүхэн үнэн. Харин тэнд ажилласан хүмүүсийн хувьд бол өөр асуудал. Тэд цөм тийм бараан дотортой ч байгаагүйг хэлмэгдлийн түмэн зовлонг биеэр эдэлж явсан олон хүн ярьдаг юм билээ. 20-р зууны 2-р хагаст хэлмэгдэн зовсон олон зуун Монгол хүний амь амьдралд энэ бүтэц л аюул учруулж өөрөөр хэлбэл аюулыг бий болгож байсан. Хэрэв тийм бол НАХЯ биш Аюулын яам болчхоод байгаа юм. 

	Говийн Зүүнбаян тосгонд Зоригтбаатар гуай гэж нэг буянтай номтой өвгөн байх. Үүх түүх элдвийн юм ярьж суухдаа “НЯХ-ынхан гээд л ярих. Эхлээд бид зүгээр л хазгай дуудаад байгаа юм боддог байв. Гэтэл өвгөн нэгэнтээ “би оносон нэрээр нь л дуудаж байгаа юм” гэдэг байгаа. Ингэж ил гаргах нь ховор ч олон олон хүний сэтгэлд иймэрхүү л ул мөр үлдээсэн нь үнэн бөлгөө. “Толгой эсэргүү” гэгдэж явсан Б. Нямбуу гуай цөллөгт байхдаа НАХЯ-нд бичсэн захидалдаа: “Та нар намайг 18 жил тагнав. Юу олох гэдэг юм бэ? Та нар Монголын ард түмний биш Цэдэнбалын нүд чих бол оо юу?..”22 гэсэн байдаг. Эдүгээ өөртэй нь энэ сэдвээр ярилцах явцад хэлж байгаа баримтууд, ерөөс энэ он жилүүдэд бидний туулсан бодит амьдралаас харахад нийгмийг аюулаас биш Цэдэнбалыг Монголын нийгмээс хамгаалах гол үүрэгтэй бүтцийг тэр үед бий болгосон бус уу. 

	Үүгээр би энэ байгууллагын гүйцэтгэсэн эерэг үүрэг, ач тусыг үгүйсгээгүй. Гагцхүү нэр томьёоны хувьд болон нэрийн агуулга нь нийгмийг юунаас ч байдаг юм хамгаалах, Цэдэнбалыг Монголын нийгмээс хамгаалах харьцаанд ямархан хувь хэмжээтэй хамаарагдаж байсныг эргэцүүлж байна. 

	“Нам гэдэг бол Цэдэнбал юм” гэж хэлдэг хүн энэ яамыг толгойлж байжээ дээ. Тиймээс энэ хүнд үедээ энэ хоёр хүчирхэг зэвсгээ хэр чадамгай хэрэглэхээс бүх зүйл шалтгаалах ёстой байсан нь мэдээж. 

	20-р их хурлын дараа хадмындаа нэг сар орчим хугацаагаар саатсан Цэ дарга цагийг лав дэмий өнгөрүүлээгүй нь лавтай. ЗХУКН-ын Төв хороо ч Дамба нартай хамтад нь өгсөн анхааруулгаа “өөрийн хүн”-дээ илүү тодорхой байдлаар үндэслэн мэдээлсэн байж таараа. Сэхээтнүүдтэй чөлөөт уулзалт - ярилцлага өдөөх санаа ч эндээс гаралтай байхыг үгүйсгэх аргагүй. Яагаад гэвэл хожмын баримтуудаас харахад уулзалт - ярилцлага нь Монголын зарим удирдагчдын бодож байсан шиг улс орны одоогийн байдал, хөгжлийн тулгамдсан асуудлаарх сэхээтний санал бодлыг цаашдын бодлогод тусган шийдвэрлэх зорилгыг огт агуулаагүй, харин “Зөвлөлтийн эсрэг” өнгө аястай яриа өгүүллийн эздийг тодруулан цохих бодлогоор хийгдсэн байдгийг дээр өгүүлсэн. Магадгүй ярилцлагын явцад Зөвлөлтийн эсрэг үзэл бодол Монголын сэхээтний дотор сүрхий газар авч байна гэсэн ховыг нам хоорондын, НАХ хоорондын, Элчин дипломатын хувийн олон сүлжээг ашиглан нэлээд дэвэргэн мэдээлж байсан биз ээ. 1929 онд феодалын хөрөнгө хураах кампанийн явцад л лав ингэж байсан юм даг. 

	Энэ бол Цэдэнбалд эздийнхээ өмнө “гавьяа байгуулах”, улмаар дээрх хоёр том зорилгодоо хүрэх замыг засах ёстой байв. Яагаад 1956 оны 12-р сард яг манай намын 413-р тогтоолтой дуугаа авалцан ЗХУКН-ын ТХ-ны “Зөвлөлтийн эсрэг дайсагнагч этгээдүүдийн дайралтыг няцаах болон олон түмний дотор намын байгууллагуудын улс төрийн ажлыг хүчтэй болгох тухай” хаалттай захидал гарах болов. “Зөвлөлтийн эсрэг” гэдэг томьёолол өөрийнхөө гишүүдэд илгээж буй энэ захидалд ямар хамааралтайгаар орсон байж болох вэ? Оны эхээр Төлөөлөгчдийн бүрэлдэхүүнээрээ авсан анхааруулга, эцсээр гарсан захидал, ганцаарчлан хийсэн ярилцлага зөвлөгөөн зэрэг аадрын үүлс Монголын удирдагчдын заримынх нь зүрхэнд битүү шар ус хуруулан мохоож, ганц нэгд нь шүхэр болон омогшуулж байсан биз. Харин Монголын сэхээтнүүд үүнийг мэдэж байсан нь юу л бол. Гэвч “дайралтыг няцаах” зорилт нь үг яриа, бичиг цаас төдийхнөөр үлдэхгүй нь ойлгомжтой байв. Яагаад гэвэл дээрх захидал зөвхөн өөрийн ЗХУКН-ын гишүүдэд, зөвхөн Монголын удирдлагад зориулагдсан биш бүх соц. нөхөрлөлийн орнуудад магадгүй Монголоос ч илүү хамааралтай байсан биз. Нэг жишээ дурдъя: ... Багш нарын гэр бүлээс гаралтай Якут бүсгүй Феодора Феодоровна Корнилова 1940-өөд онд Унгарын коммунист Матъяш Ракоштой танилцан... гэр бүл болсон байжээ. Дайны дараа шинэ засаглалт Унгарт Москвад цагаачлан байсан коммунист зүтгэлтнүүд эргэн очиж Унгарын Хөдөлмөрийн намыг удирдах болсон агаад Ракош толгойлох болсон байна. Гэтэл бидний өгүүлэн байгаа 1956 онд Унгарын улс төрийн байдал туйлдаа хүртэл хурцдан Ракошийг огцруулсан, Шинэ засгийн газар түүнийг эхнэрийнх нь хамт ЗХУ-д гаргажээ. 

	1956 онд Будапештад “үндэсний тусгаар тогтнол, ардчиллын төлөө” Ракошийн удирдлагын “алдаанаас татгалзах хөдөлгөөний” талынхны 200 мянган хүн оролцсон олон нийтийн жагсаал болжээ. Тэр үеэр Унгарт Зөвлөлтийн цэргийн ангиуд орж, босогчдын хүчийг дарж, хоморголсон баривчилгаа эхэлсэн байдаг. Энэ бол Монголын “үндэсний үзэлт” сэхээтнүүдэд Москвагаас өгсөн холын анхааруулга байлаа. 

	Гэвч Монголд байдал тэгтлээ хурцдаагүй. Үнэн хэрэгтээ бол Цэдэнбалын хэт туйлширсан бодлогыг л засуулахыг, тэгэхдээ бүр өөрөөр нь засаж залруулахыг оролдсоноос биш ерөөс “Зөвлөлтийн эсрэг” үзэл санаа Монголд байгаагүй юм. Чухамдаа Цэдэнбал л эзэн гүрний өмнө өөрийн үнэ цэнийг өсгөхийн тулд тийм зохиомол үлгэрийг бий болгоод бодит зүйл мэтээр дөвийлгөн элчин төлөөлөгчдөөр хов зөөлгөж байсан байхыг үгүйсгэх аргагүй. “Зөвлөлт хоцрогдсон хуучин техникээ өгч байна”, “шударга бус худалдаа хийж байна”, “үндэсний хэл соёлоо устгаж байна”, “Монголын түүхийг Зөвлөлт бүтээж Монголын социализмыг Зөвлөлт барьж байгуулж байгаа юм бол Монголын ард түмэн, таны толгойлж байгаа МАХН юу хийсэн болж таарах юм бэ?” гэсэн үндэсний сэхээтний үгс бол “Зөвлөлтийн эсрэг” дайсагнасан хэрэг огт биш байлаа. Гэвч “айсан хүнд аргал алаг бярууны хэртэй харагддаг” жамаар Зөвлөлт гүрний удирдлага, тэдний төлөөний болон барьцааны хүн Цэдэнбал нарт болгоомжлох түгших үндэслэл байсан л хэрэг. 

	1957 оны хавар СССР-ийн дээд Зөвлөлийн дарга К. Ворошилов Монголд айлчиллаа. Монголчууд ч түүхэндээ үзээгүй өндөр түвшинд хөл хөөртэй угтлаа. Эх орон даяар радио хоолойгоор “онгоц газардлаа, хаалга нээгдлээ,.. гараад ирлээ...” гэхчлэн цуурайтуулж 

	 

	“Хүрэн халзан тоомсгоороо

	Хүрээд ирдэг Ворошилов” 

	 

	хэмээн зориулан зохиосон дуу хуур ч хангинаад л... Тэгэлгүй ч яах вэ? 1930-аад онд Япон хэмээх харийн хүчирхэг дайсанд залгигдан мөхөх аюулаас аварсан ачтан. Батлан хамгаалах ардын комиссар маршал Ворошилов асар хүчирхэг зэр зэвсэг бүхий цэргийн хүчээ ирүүлж биднийг аварсан ачтан л гэж ойлгож хүндэтгэл, талархлаа илэрхийлж байснаас биш тэр цэрэг нь Өрлөг жанжин Г. Дэмидийг минь хөнөөж байж, Монголын засгийн газрын урилга зөвшөөрөлгүйгээр түрэн орж ирэхдээ 1930-аад оны аймшигт яргаллыг үйлдэхэд хэрэв эсэргүүцэл хөдөлгөөн гарах аваас Монголчууд биднийг газрын хөрстэй тэгшлэх үүрэгтэйгээр орж ирснийг бид тэр үед мэддэггүй байсан цаг юм. 

	МАХН-ын 1957 оны 6-р бүгд хурал “Ворошилов манай оронд найрсгаар зочлон ирсэн явдал нь... найрамдлын тод илрэл, Зөвлөлт засгийн газар, ЗХУКН манай оронд хэчнээн их хайр халамж тавьж байдгийн тод илрэл боллоо” гэж тэмдэглэж байв. 

	Гэтэл Ворошиловын айлчлалын зорилго өөр байжээ. Намар нь бас нэгэн ачтан В. Молотов Элчин сайдаар морилон ирэв. Ворошиловыг “хайр халамжийн” бэлгэ тэмдэг хэмээн тэмдэглэж байсан дээрх хурлаасаа “ЗХУКН-ын ТХ-ны 1957 оны 6-р сарын бүгд хурлын дүнгийн тухай тусгайлан тогтоол гаргаж”... намын эсрэг бүлэглэл гаргаж, Марксист - Ленинист намын сахилга батыг зөрчиж, намын эгнээний нэгдлийг задруулахад чиглэсэн ажиллагаа явуулж байсан... дэлхийн коммунист хөдөлгөөний ба социалист лагерийг бэхжүүлэх эрх ашигт үл тохирох хэрэг “үйлдсэн Молотов нарын бүлэглэлийн тухай ЗХУКН-ын ТХ-ны бүгд хурлын шийдвэрийг бүрэн сайшаасугай” гээд томорчихсон Монголын удирдагчид өөрсдийнх нь хувь заяаг атгаж суудаг Элчин сайд болоод ирэхэд нь хэрхэн яаж угтсан юм бол. 

	Цэдэнбал ч чуулган дээр Хрущевыг давтан Молотовыг “амьдралаас тасарч”, “хуучин ойлголтоороо амьдарч”, “шинэ нөхцөл байдлыг ойлгох чадваргүй болсон”, “зөвхөн урьдын нэр хүнд, хуучин хоцрогдсон ажлын арга барилдаа дулдуйдсаар ягшмал хуучинсаг үзэлд автсан” гэхчлэн үеэ өнгөрөөсөн хүмүүсийн тоонд оруулан нийтийн өмнө муулчихсан, тэр нь хэвлэл нийтлэлд гарчихсан байлаа. Гэтэл муулаад байсан Молотов нь босоод ирдэг, магтаад байсан Ворошилов түдэлгүй Хрущевт “бороонд норсон бор шувуу шиг өөвийчхөөд” хэмээн доромжлуулж байгаад буугаад өгдөг ажээ. Түүхийн даажигнал буюу буурай дагуул орны жижигхэн удирдагчид хэзээ ч тохиож болох эмгэнэлт жүжиг гэмээр юм уу даа. Гэхдээ энэ бол эмгэнэлт жүжгийн эхлэл ч биш төгсгөл ч биш өрнөлийн нэгээхэн хэсэг нь л байв. Гэвч Цэдэнбалд айгаад байх юм байсангүй. Зөвлөлт төр Молотовыг явуулах болсноо түүнд дахин давтан тайлбарлаж “чамд түшиг болгон явуулж байгаа юм шүү” гэсэн байв. 1930-аад оны хахир хатуу, ороо бусгаа үед Монголчуудын хувь заяаг атгаж суусан эзэн төрийн гурван овгорын амьд үлдсэн хоёр нь ийнхүү ойр ойрхон цуван ирсэн нь тохиолдлын байсангүй. Түүхэн шинэ цагийн нөхцөл байдалд Монгол газрыг төвхнүүлэх элч нар байв. Хорин жилийн тэртээ “толгойтой бүхнийг нь хяргаж, тоолдогтой бүхнийг нь цөлмөөд” оосор бүчгүй орос үзлээр баглаж орох гарахыг нь отоод суучихсан болохоор “одоо минийх болсон” хэмээн бодож байсан энэ газар тархийг нь угаасан ч зүрхийг нь яаж ч болдоггүй хорвоогийн жамаар их үгтэй цэгзгэр банди нар бас өндийгөөд иржээ. 

	Хахирган цагийн луугаруудын наад зах нь өмнийн домог, өнгөрсний сүр нь “задарсан” Монголчуудад нэгийг бодогдуулах учиртай байв. 

	 

	“БХК(б)Н-ын Төв Хороо нөхөр Сталинд. 

	Амарыг ажигласны дүнд энэ хүн бас тууштай хуучинсаг үзэлтэн, хатуу байр суурьтай, улс орноо хуучин хэв загвар луу нь гэдрэг чангаахыг оролддог хүн юм гэдэг дүгнэлтэд хүрснээ нөхөр Мироновын явуулсан 22041, 22037 тоот цахилгаан дээр нэмж мэдээлэх шаардлагатай гэж үзлээ. Амар бол лам нарын талд орж тэднийг тууштай хамгаалах бодлого явуулж байна... Амарын үзэл бодол, байр байдлаас үзэхэд түүнд хүчтэй нөлөөлөх зайлшгүй шаардлага байгааг харгалзан түүнийг Бүгд Хуралд илтгэл тавиулах гарцаагүй байдалд оруулах хэрэгтэй. Үүнтэй зэрэгцүүлэн Чойбалсанг нийтээр алдаршуулах нь чухал байна.”23 

	 

	хэмээсэн Фриновскийн илтгэлийн ёсоор 1937 оны 10-р сард МАХН-ын ТХ-ны 3-р бүгд хурлыг хуралдуулж А. Амараар илтгэл тавиулж хэлэлцүүлсэн байна. 

	Амар илтгэлдээ: 1937 оноос эхлэн Монголд хувьсгалын эсэргүү, японы тагнуул нэрээр үй олон хүнийг хилс хэрэгт баривчлан залхаан цээрлүүлж байгаа буруу үйл ажиллагааг тэмдэглэн хэлсэн байна. Түүнээс жил гаруйхны дараа 1939 оны 2-р сарын 11-нд ЗХУ-ын дотоод хэргийн ардын комиссар Л. Бериягаас Сталинд хандаж Амарыг хэрхэх талаар ямар байр суурь баримтлахыг заахыг хүсжээ. 

	 

	БҮХ ОРОСЫН КОММУНИСТ (Б) НАМЫН ТӨВ ХОРОО НӨХӨР СТАЛИНД 1939—2—11

	№ 608/6

	 

	Москва хот

	 

	БНМАУ-ын ба Улаанбаатарын гарнизоны байдлын талаар бидний илгээсэн бичгийн нэмэлт болгож дараах зүйлийг мэдээлж байна:

	... 2-р сарын 9-нд Чойбалсан БНМАУ-д суугаа ЗСБНХУ-ын бүрэн эрхт төлөөлөгчийн орлогч нөхөр Скрипкотой уулзаж нөхөр Сталинтай уулзсан хоёр дахь уулзалт дээр дараах үүргүүдийг авсан тухайгаа мэдээлжээ. БНМАУ-ын Засгийн газраас Амарыг зайлуулж Ерөнхий сайдын албыг өөрөө авах, тэгэхдээ цэргийн яамны сайд, дотоод яамны сайд, гадаад яамны сайдын албыг өөртөө хуучнаар нь хадгалж үлдэх хэрэгтэй. 

	Чойбалсан нөхөр Скрипкод цааш нь хэлэхдээ түүнийг Москвагаас гарахын өмнөхөн нөхөр Ворошилов Сталинаас өгсөн нэмэгдэл үүргийг дамжуулахдаа: Амарыг БНМАУ-ын засгийн газраас гаргахдаа МАХН-ын ТХ-ны нарийн бичгийн дарга Лувсаншараваар дамжуулж хийлгээрэй. Ингэхдээ Амар хөдөлмөрчин ардын ашиг сонирхлын эсрэг ажиллаж байсан гэдгийг бүх ардуудад урьдчилан үзүүлж Амарыг Засгийн газрын бүрэлдэхүүнээс гаргаад түүнийхээ учир шалтгааныг ардуудад өргөн ухуулан тайлбарласны дараа тодорхой хугацаа өнгөрөөж байгаад Амарыг баривчлах хэрэгтэй. Түүнээс гадна Чойбалсан, Довчин (сангийн сайд), Дорж (Худалдаа тээврийн сайд) нарыг яаралтай баривчлахаар хатуу шийдсэн тухайгаа мэдэгдсэн бөгөөд Амарыг БНМАУ-ын Засгийн газраас гаргах ажлыг ойрын өдрүүдэд зохион байгуулах талаар нөхөр Скрипкогоос зөвлөгөө өгөхийг хүссэн байна... Амарын асуудлын тухайд бол Дотоод явдлын яаманд түүний талаар байгаа бүх материалыг сонгон авч урьдчилан шалгаад хоёрдугаар сарын 13—14-нд хэлэлцэх талаар Чойбалсангийн санааг чиглүүлжээ. Нөхөр Скрипко Чойбалсангийн тавьсан эдгээр бүх асуудлын талаар ямар байр суурь баримтлах талаар яаралтай үүрэг өгөхийг хүсэж байна. Таны шийдвэрийг хүлээж байна. 

	 

	ЗСБНХУ-ын дотоод хэргийн ардын комиссар Л. Берия” 

	 

	гэсэн Энэ бичиг дээр хийсэн Сталины цохолт: 

	 

	“Нужно кончать с Амаром и его группой. Нужно арестовать Амара. Согласовать т. т. Ворошиловым и Молотовым. Сообшить т. Берия” 

	 

	гэжээ. 

	 

	“Амар болон түүний бүлгийнхнийг дуусгах хэрэгтэй. Нөхөр Ворошилов Молотов нартай зөвшилцөхийг нөхөр Берияд мэдэгд”24 

	 

	гэжээ. 

	Леонид Шинкарев бичихдээ: 

	 

	“Ворошилов Монголд ирсэн нь маш цагаа олсон хэрэг байлаа. Энэ нь Кремлийн удирдлага Ширэндэвийн комиссоос болж сэтгэл хямарсан Цэдэнбалын байдлыг сайн ойлгож түүнийг дэмжихийг хүсэж байгаагаа илэрхийлсэн хэрэг байв. Хөдөөгүүр явах урилгыг нь хүндэт зочин хүлээн авахад тэрээр сая нэг сэтгэл амарчээ” 

	 

	гэсэн буй. 

	Цэдэнбал ч хөдөөгийн аяллаас буцаж ирмэгц урагтаа байсан эхнэр хүүхдүүддээ захидал бичиж 

	 

	"Би Климент Ефремовичийн цовоо сэргэлэн байдал, шавхагдашгүй эрч хүчийг гайхаад бахдаад барахгүй байна... Хэчнээн сэргэлэн ухаантай, хөгжилтэй хүн бэ? Миний мэдэхийн хэзээний тийм хүн байсан. Гэхдээ би энд тэр бүх чанарыг нь улам ихээр бахархлаа “Зүгээр дэргэд нь байж байхад л миний урам зориг хүч чадлыг сэлбэх юм”

	 

	гэхчлэн бичсэн байх юм. Л. Шинкарев цааш нь 

	 

	“Гэсэн хэдий ч Анастасия Ивановнаг Улаанбаатарт эргэж ирэхэд өмнө нь шаналж туйлдсан хүн зогсож байсан бөгөөд байн байн хар даран зүүдэлдэг болсон байлаа. “Намайг унтлагынхаа өрөөнд ороход тэрээр давхийж сэрээд “би хэнийг ч буудаагүй” гэж хашхирдаг байв... Ийм байдалтай хоёр гурван сар болсон шүү”25

	 

	гэж эхнэр нь 1990 онд ярьсныг тэмдэглэжээ. 

	Тиймээс Балыг ийм байдалд оруулсан Ширэндэвийн комиссын тухай өгүүлэх ёстой боллоо. 1956 оны 4-р сарын бүгд хурлаас заасны дагуу 1956. 4. 21-ний 101-р тогтоолоор УТТ-ны гишүүн Б. Ширэндэвээр толгойлуулсан 36 хүний бүрэлдэхүүн бүхий комиссыг томилжээ. 

	Энэ комисс 1932—1947 хүртэлх материалыг үзэх үүрэгтэй байсан бөгөөд цаг хугацаа багтахгүйн улмаас 1937—1947 болгосон тал байвч ДЯЯ-ны архивын материал бүрэн бүтэн байх үед нэлээд ул суурьтай ажилласнаараа онцлогтой. Тэд 1-д ДЯЯ-ны архивын материалууд, 2-т хэргийн амьд гэрчүүдийн нотолгоог судалсан бөгөөд, 3-т Маршал Чойбалсангийн гарт хадгалагдаж байсан баримтуудыг үзэх зорилго тавьж эхний хоёрыг нэлээд үзсэн ч 3 дахийг үзэж чадаагүй ажээ. Цэдэнбал комиссынхонд Чойбалсангаас өөрт нь шилжсэн нууц сейфүүдээс бичиг баримт гаргаж үзүүлэх нь бүү хэл тэдний асуултад ч хариулахаас дургүйцэж “энэ бол улсын нууц” гээд халгаасангүй. 

	Б. Ширэндэв тухайн үед хийсэн шалгалтынхаа тухай дурсахдаа: 

	 

	“НАХЯ-ны байшинд хоёр талаараа хорих камеруудтай 200 м урт харанхуй хонгил бүхий гяндан олж илрүүлсэн. Камерууд нь хүйтэн (хүнийг дааруулж тарчлаадаг), халуун (дотор нь зуух галлаж хүнийг хуурай бүгчим халуун агаараар эрүүддэг) хоёр янз байжээ. Байцаагдаж байгаа хүмүүсийг нэгээс нөгөөд нь хийж, тэгснээ буцааж анхныхад нь оруулдаг байжээ. Хонгилоос доош зоорь луу орсон гүнзгий нүх байжээ. Түүгээр хүнийг буудах газар аваачдаг, зоориноос газрын гадаргуу өөд босоо хүн явахаар хонгил ухаж гаргасан. Түүгээр цогцсуудыг гаргаж хотын захад аваачин хээр хаядаг байжээ. Энэ гянданг Зөвлөлтийн тусгай албадын олон газар хийж туршсан Зөвлөлтийн зураг төслөөр хийсэн гэлцдэгийг дурсаад “Би ёстой л Дантегийн тамд орсон мэт санагдаж билээ. Миний сэтгэл мэдрэл хямарч ажлаа үргэлжлүүлж чадахгүйд хүрсэн”26 

	 

	гэжээ. 

	Тус комиссын саналыг хэлэлцэх үед Дамба, Цэдэнбал нар нэлээд маргалдаж Д. Дамба шалгалтыг цаашид гүнзгийрүүлэн явуулах саналтай байхад Цэдэнбал “ултай үзэх нь зүйтэй” гэдэг нэрийдлээр тэр ажлыг удаашруулах сонирхолтой байжээ. 

	 

	“Цэдэнбал үүнд сэжиглэж далдуур миний санааг шалгах ажлыг сэм хийсэн юм. Дамба уг асуудлыг өлгөн авч Ю. Цэдэнбалтай зөрж байсан асуудлын баримт болгохоор УТТ-ны нэг хурал дээр “н. Цэдэнбал Чойбалсангийн нууцад хадгалж байсан баримтыг комисст үзүүлэхээс татгалзсан. Хэлмэгдлийн хэргийг шалгахаас ухарч байна. Бас тэгээд товчооны гишүүн Ширэндэвийн ажлыг тагнуулж байна.”27 

	 

	хэмээн нэлээд зоригтой ярив. 

	Дух “Дашийн хүү” бүдүүн Монгол “Дамба үнэнийг өгүүлсэн нь энэ бөлгөө. Түүний “тагнуулж байна” гэсэн үгийн цаана асар их утга, их үнэн, их учир шалгаан байх аж. Юу хэмээвээс 1930-аад онд “гялаан Пил”-ээс өөр хэн ч биш байсан. Рабфакын сурагч Цэдэнпил сайшаалын журмаар Москва, Ленинград хотуудаар аялаад эргэж ирмэгцээ Эрхүүгийн Санхүү эдийн засгийн дээд сургуулийн оюутан болсон төдийгүй тусгай өрөөнд өндөр хангамж эдлэн суух болсон28" нь тухайн үедээ хүмүүст оньсого мэт байсан ч эдүгээ нэгэнт тодорхой болжээ. 

	Тэр бээр бүр 1930-аад оны эхээр л ийнхүү Зөвлөлтийн тагнуулын байгууллагын ивээлд багтсан, насан туршаа түүний халамжид, бас барьцаанд нь ажил амьдралаа өнгөрүүлсэн нэгэн. Энд Цэдэнбалын өөрийнх нь хүсэлтээр намтраа бичихэд нь туслахаар тохиролцон өөртэй нь болоод гэр бүлийнхэн, Монголын удирдлагын дээд зиндааныхантай олон жил харилцаж, ярилцаж түүний намтрын олон баримт сэлтийг нарийвчлан судалсан Л. Шинкаревын “Цэдэнбал, Филатова хоёр” номоос нэлээд дэлгэрэнгүй эш татах нь манай уншигчдад сонирхолтой бөгөөд эдүгээ бидний энд хөндөгдөн ярьж байгаа асуудлуудыг ойлгоход тустай болов уу. 

	 

	“Цэдэнбалын амьдралын Эрхүүд өнгөрүүлсэн хэсэг (1934—1938) нэг л дутуу хэлэгдсэн, учир битүүлэг нэгэн зүйлийг агуулсан байдаг бөгөөд өөрөө дурсамжаа ярих үедээ тухайн үеийн нарийн ширийн зүйл рүү оролгүй... өөр он жилүүдийн тухай ярих гэж яарч байгааг нь анзаардаг цөөхөн хэдэн хүн гадарладаг байлаа... 

	Дээд сургуулиа төгсөх жилээ (1938) Цэдэнбал мөн л Монгол оюутнууд дотроос ганцаархнаа хоёр дахь удаагаа Москваг зорьсон бөгөөд энэ удаа дээд сургуулийнхаа захирал... нарын хамт явжээ. Албан ёсоор бол тэр нь шилдэг төгсөгчдийг урамшуулах аялал нэртэй байв. Тэднийг ЗСБНХУ-ын Сангийн яаманд хүлээн авч уулзжээ. Цэдэнбалыг бусдаас тусад нь бүр захирлыг нь ч оролцуулалгүйгээр БХК(б) Намын Төв хороонд урьж ганцаарчлан уулзжээ... Тэнд болсон ярианы тухай шалгаахад Цэдэнбал “Энэ бол миний хувьд огтын санаандгүй зүйл байлаа. Миний намтар, сурлагыг асуусан. Улс орондоо хэрэгтэй сайн ажилтан болоорой” гэсэн гэдгээс өөр юм хэлээгүй” (1980—7—13-ны яриа) Үүнээс хамаагүй урьдын уулзалтуудынхаа тухай... ядах юмгүй эргээд санадаг гайхмаар ой сайтай Цэдэнбал... бүтэн нэг цаг хагас үргэлжилсэн энэ уулзалтын тухай эргэн санахаас эрс татгалзсан юм. Гэтэл Старая Плошадь-ийн яг тэр байшинд дэлхийн хувьсгалын түймрийн галыг хөөрөгдөж тэндээс бишгүй олон хүнийг хуяглан тууж юм уу, эсвэл дамнуурга дээр зөөн гаргаж, бусдыг нь дэлхий даяар “эрх чөлөөний хөдөлгөөний” удирдагчаар томилон гаргаж байсан билээ... Эрхүүгийн группт Ленинград, Севастополь, Кавказын дагуух Хар тэнгисийн эргээр аялах санал тавьж... Тэд Сочигоос Москвагаар дайраад Эрхүүдээ буцаж... Харин Цэдэнбалд аяллаа бие даан үргэлжлүүлэхийг зөвшөөрчээ. (эсвэл зөвлөсөн ч юм уу.) Тэрээр Сухумид хэд хоноод галт тэргээр Тбилиси хүрч Цэргийн-Гүржийн замаар задгай машинаар аялжээ... чухам ямар учраас 1938 онд гадаадынханд туйлын сэжигтэй хандаж байсан Москва өөр улсын иргэн нэгэн залууд улс орноороо чөлөөтэй аялж, хаа хүссэн газраа бууж, аль дуртай хүнтэйгээ уулзах бололцоо, зардал гаргаж өгсөн юм бол?.. ЗСБНХУ-аар чөлөөтэй зорчих эрх болон харамгүй их зардал мөнгөөр зөвхөн Зөвлөлтийн гадаад тагнуулд харь орноос элсүүлсэн агентууд, тэдний дотор Коминтерны гишүүд л хамрагддаг байсан юм..."

	 

	Энд Шинкарев хоёр зүйлд уншигчдын анхаарлыг хандуулсан байдаг. 1-д “өөр улсын иргэн нэгэн залууд... ийм бололцоо, зардал гаргаж өгсөн нь ямар учраас юм бол?” гэсний араас: Тэгэх тусмаа “Японы тагнуулын байгууллагын үүр уурхай болсон” хэмээн зарлаж төр засгийнх удирдагчдыг толгой дараалан хороож, нэлээд хэсгийг нь Москвад аваачин хөнөөж байсан ид аюултай үед, тэр нутгаас ирсэн энэ залууд ингэж хандсан нь хачирхалтай биш гэж үү" гэсэн санааг хэлжээ. 

	2-т “Залуу Цэдэнбал чухам хэнд, ямар хэрэгтэй болсон юм бол?” гэсэн буй. 

	Тэгвэл бидний Монголчуудын анхаарлыг татахгүй байж чадахгүй хоёр асуудал байх бус уу. 1-д Коммунист Намын Төв Хороонд цаг хагас үргэлжилсэн тэр уулзалт яриа Монголын үндэсний эрх ашиг, ирээдүйд ямраар туссан юм бол? Түүнийг өөрөөс нь өөр мэдэх боломжтой хүн Монголд байсан уу? гэдэг асуудал юм. Шинкарев ч үүнийг бас хөндөхийг оролдсон байна. 

	 

	“Эрхүүгийн АХ Байгууллагынхан Монгол оюутнуудтай... заримтай нь бүр идэвхтэй ажиллаж байсан тухай Цэдэнбалын үе тэнгийнхэн баталж ярьдаг. Гэвч одоодоо тагнуулын сүлжээ хаалттай байгаа болохоор... бэрх юм.”, “Москва явж ирээд Цэдэнбал зөв боловсрол эзэмшсэн эсэхдээ эргэлзэж, ... хуульч болох гэж оролджээ.”, “Цэдэнбалын сэтгэлийг зовоож байсан, орхиж мартмаар... нууц явдлын тухай Анастасия Ивановна мэддэг юм уу, гадарладаг байсан байж болох юм... Цэдэнбал дасаж ээнэгшлээ ээнэгшлээ гэхэд эхнэрийнхээ эрхэнд амьтан хүний гайхаш төрөм тэгтлээ үг дуугүй орсныг нь... басхүү холбон тайлбарлаж болох юм.” 

	 

	гээд нэн эгзэгтэй нэгэн баримтыг дурджээ. 

	 

	“1964 онд НАХЯ-ны сайд генерал Жамбалсүрэн КГБ-ийн төлөөлөгч Я. П. Никулинд Цэдэнбалын бие хамгаалагч, даргын дэргэд үргэлж хамт байсан нэгэн хурандаагаас авсан мэдээллээ ярьжээ. Нэг орой тэр хурандаа дарга, авгай хоёрын хооронд болсон ширүүхэн ярианы гэрч болжээ. Маргаан ид хурцдах үед авгай: “Цэдэнбалаа битгий мартаарай, бүх баримт бичиг, гэрэл зураг надад хадгалаастай байгаа шүү. Битгий мартаарай.” гэж хэлжээ. Ген. Никулин Элчин зөвлөх Ш. Г. Надировт хэлснээр бол “Жамбалсүрэн ямар баримт бичгийн тухай яригдсаныг мэдэхгүй байжээ.”29

	 

	2-т Монголын НАХЯ-ны сайд яахаараа төрийн тэргүүнийхээ гэр бүлийн дотор болж байгаа асуудлыг гадаадын тусгай албанд мэдээлж байдаг хэрэг вэ? Тэгэх тусмаа юуны тухай яригдаж байгааг нь мэдээгүй байж шүү. НАХЯ гэдэг хэний эрх ашгийг эрхэмлэсэн бүтэц байв аа. Энд “нийгмийг” гэдэг үг хэнийг илэрхийлээд байгаа хэрэг вэ? Мөн залуу Цэдэнбал Гүржийн болон буцах замын бусад нутгуудаар ганцаар аялаагүй далдуур удирдлагын хүчирхэг нөмөр ямагт хамт явсан нь ойлгомжтой. Монголын нам төрийн дээд удирдлагад 40 гаруй жил ажиллахдаа Ю. Цэдэнбалын тулж ирсэн гадаад дотоод хоёр (чухамдаа бол нэгдмэл нэг) тулгуур нь Зөвлөлт Монголын улс төрийн тагнуул буюу аюулаас хамгаалах байсан болохоор Б. Ширэндэв төдийхнийг тагнуулах ч гарын алга эргүүлэх адил байсан биз ээ. Тэгээд ч энэ үеэс бүр улаан цагаандаа гарч аюулаас хамгаалах байгууллагыг Монгол төрийн бусад зарим удирдагчид, эх оронч сэхээтний хэсгийн эсрэг, тэднийг дарах хэрэгсэл болгон ашигласан нь өдгөө нэгэнт түгээмэл үнэн болжээ. 

	Ш. Надировын хэлснээр: 

	 

	“Нэгэн удаа Цэдэнбал түүнд “хувийн хүсэлт” тавьжээ. Даргын тушаалаар НАХЯ-ны хоёр ажилтан Буриадын архивуудаас Б. Ринчений эцэг Зөвлөлтийн эсрэг ажиллагаанд оролцож байсныг гэрчлэх материал хайн олж хуулбарыг нь Улаанбаатарт авчрахаар Улаан-Үдэд очсон байжээ..."

	 

	Тэдэнд туслах асуудлаар Буриадын мужийн намын хорооны нарийн бичгийн дарга Модогоевт хүсэлт тавьж өгөөч гэсэн. Надиров түүнийг нь биелүүлсэн байна. Захын ганц энэ баримт ч дээрхийг нотолно. 

	Б. Ширэндэв даргатай комисс жил гаруй хугацаанд идэвхтэй ажиллаж 1930―1940-өөд оны харгислалын ул мөрөөр нэлээд гүнзгий орсон нь Цэдэнбалын уг хэрэгт ямар нэг хэмжээгээр хамааралтай, магадгүй “Эрхүүгийн он жилүүдийн” баримт сэлт сөхөгдөх аюултай санагдсан байж болох юм. Б. Ширэндэв даргатай комисс нэлээд зүйлийг шалгаж, тодруулж шийдвэрлүүлсний дотор ДЯЯ-ны шугамаар 1932―1952 онд хувьсгалын эсэргүү гэгдэх улс төрийн хэргээр баривчлагдан шийтгүүлсэн зарим хүмүүсийн хэргийг шалгах ажлыг гүйцэтгүүлэхийн тулд 1957―2―8-нд МАХН-ын ТХ-ны УТТ-ны 2 тоот тогтоолоор ЦНАХЯ-ны дэргэд шалгах хэлтсийг 3 тасаг 22 хүний бүрэлдэхүүнтэйгээр байгуулан ажилд нь оруулжээ. Энэ арга хэмжээ хожмын үр дагавраас нь харахад хоёр талтай байсан байж болох юм. Уг тогтоолд хэлсэнчлэн хэргийг хууль зүйн дагуу шалган тогтоох шаардлагатай байсныг харгалзан тухайн байгууллагын ажил мэргэжлийн онцлог, улсын нууцын болон улс төрийн бодлогын ашиг сонирхлын үүднээс зарим хэргийн амьд гэрч байж болох мэргэжлийн буюу баримт материалдаа хүрч шалгах эрх бүхий хүмүүсийн бүрэлдэхүүнтэйгээр байгуулсан нь илүү үр дүнтэй байж болох талтай ч нөгөө талаар хэлмэгдүүлсэн гэм бурууг нотлох амьд гэрчүүдийн зэрэгцээгээр гэм буруутай талд нь холбогдох хамааралтай буюу удирдлагаасаа хараат байх магадлал чамгүй байсан болов уу. Тэгэх тусмаа Ширэндэвийн комиссын санал болгосон “хэлмэгдэгсдийн” хэрэг болон хууль зөрчсөн учир шалтгааныг цаашид үргэлжлүүлэн шалгах байнгын комиссын оронд тэдний төсөөлж байснаар биш нүгэл үйлдсэн яамных буюу Цэдэнбалын гарын байгууллагын бүтцэд оруулан хэлтэс байгуулсан. Хэдхэн сарын дараа (1957―7―4-нд) уг комиссыг “шалгах ажлыг эрхэлсэн тусгай хэлтэс байгуулагдсантай холбогдуулан” гэсэн шалтгаанаар татан буулгаж уг комиссын дарга Б. Ширэндэвийг “удаан хугацаагаар эмчлүүлэх ба эрдэм шинжилгээний ажил хийх болсон тул” хэмээн Улс төрийн товчооны гишүүнээс чөлөөлж, улс төрийн тавцангаас холдуулжээ. Энэ шийдвэр цаг хугацааны хувьд Ворошиловын тайтгаруулах айлчлалын дараа буюу дээр өгүүлсэнчлэн “Гэсэн хэдий ч Анастасия Ивановнаг хөвгүүдтэйгээ Улаанбаатарт эргэж ирэхэд өмнө нь шаналж туйлдсан”, “Би буудаагүй” хэмээн хар даран зүүдэлж хашхирдаг хүн зогсож байсан” үед гарчээ. 

	Ширэндэвийг холдуулснаар хар дарахаа больсон эсэхийг хэлэхэд хэцүү. Больсон болов уу. Ширэндэв бол Эрхүүгийн багшийн сургуулийн оюутан ахуйдаа 7 хоногт 1―2 удаа Цэдэнбалын тансаг өрөөгөөр орж гардаг хамгийн дотнын анд нь болохоор зөвхөн Монголд болсон улс төрийн хэлмэгдүүлэлтийн баримт сэлтийг төдийгүй оюутан цагийн “шүдний өвчнийг” сэдрээвэл яана гэсэн хий хардлага түүнийг тэгтэл нь их шаналгаж байсан байж болох юм. Тийм учраас Ширэндэвийг тагнуулж байсан нь ч үнэн байх үндэстэй. Гэвч Ширэндэв нь тийм мөс чанар муутай хүн байгаагүй бололтой. Тэр бээр хожим нь 1989 онд хэлэхдээ 

	 

	“Бидний олж илрүүлсэн материалыг ашиглаад түүнийг унагааж болох байв. Гэвч би тэгэхийг хүсээгүй. Тэр чинь учраа мэдсэн хүн шүү дээ” 

	 

	гэсэн байдаг. Ширэндэвийн өмнө буюу 1957 оны 3-р сарын сүүлчээр Н. Лхамсүрэнг НТХ-ны УТТ-ны гишүүн, нарийн бичгийн даргын үүрэгт ажлаас бас чөлөөлсөн байдаг. Гэтэл энэ Лхамсүрэн нь Цэдэнбалтай хамт Эрхүүд төгсөж ирсэн 6 хүний нэг нь байв. Түүнийг 1965 онд Намын эсрэг бүлгийнхний хамсаатан хэмээн Увс аймагт нутаг заан цөлсөн байдаг. Н. Лхамсүрэн гуай 1989 онд “Хөдөлмөр” сонинд (№30) нийтлүүлсэн дуртгалдаа 

	 

	“Манайд байгаа империализмын хоёр төлөөлөгч нь Н. Лхамсүрэн, Б. Ширэндэв хоёр юм. Энэ хоёрын бүх баримт Батаа дээр байгаа, одоо тэднийг даруйхан барих хэрэгтэй. Баривчлах хуудас бичээд гарын үсэг зурчихъя” гэж Дамба гуайд Цэдэнбал хэлжээ. Гайхаж хоцорсон Дамба гуай ЗХУКН-ын 20-р их хурлыг хүртэл хойшлуулъя. Яарах хэрэггүй. Одоохондоо хэнд ч битгий хэл хэмээн үнэмшсэн дүр үзүүлэн аргацаажээ. Тэр даруйд нь энэ бүгдийг Дамба гуай надад хэлж толгой сэгсэрч байж билээ.” 

	 

	гэж бичсэн бол хожимхон нь телевизээр Цэдэнбалын Эрхүүгийн амьдралын эрээн барааныг анх олны сонорт хүргэж байсан юм. 

	Бидний анхаарлыг зүй ёсоор татах өөр нэг ноцтой асуудал бол Чойбалсангаас шилжүүлж авсан бөгөөд комиссынхонд үзүүлэхээс Цэдэнбал тэгтлээ их цааргалж, бүр эрс татгалзаж байсан төмөр шүүгээнд юу байсан бэ? Тэр юм одоо хаана вэ? гэдэг юм. Нам, НАХ хоёрын аль нэгэнд байхыг үгүйсгэх аргагүй (Тэд одоо хаалттай байгаа) ч нэгэн сэжиг бүхий мэдээлэл бас байдаг. Б. Нямбуу зэрэг тэр үед бүгд хурлын гишүүн байсан зарим ахмадууд 

	 

	“Дамба даргыг халсан тэр хурал дээр Арслангийн Дүгэржав хэлэхдээ: “Хэлмэгдлийн үеийн маш нарийн материалуудыг НАХЯ-нд устгасан” 

	 

	гэж байсан гэдэг юм. Ямар боловч яг нэг жилийн өмнө (1958. 3) Намын хянан шалгах хорооны даргаар шилдэг сайн боловсон хүчин хэмээн томилогдож байсан А. Дүгэржавыг 1959 оны 3 сарын бүгд хурлаар “ажилдаа тэнцэхгүй учир халав” гэсэн байдаг.

	 

	[image: Image]

	НТХ-ны 1-р нарийн бичгийн дарга Дашийн Дамба, Өмнөговь аймгийн НХ-ны 1-р нарийн бичгийн дарга Балдандоржийн Нямбуу нар (1957 он)

	 

	 

	Жич: “халав” гэдэг үгийг тэр үед их л хорссон хүн дээрээ хэрэглэдэг байсан байх юм. Энэ удаад ч бас л хэлмэгдүүлэлтийн мөрөөр хийсэн шалгалтын асуудал, тэгэх тусмаа архивын баримт устгаж, түүхийн ул мөрийг балласан маш ноцтой асуудлыг сөхөн тавьж “итгэл эвдсэн” хэргээр энэ хүн халагдсан байж болох талтай ажээ. Хэрэв Н. Лхамсүрэн гуайн хэлсэн шиг “Баривчлах хуудас бичээд гарын үсэг зурчихъя” гэсэн нь үнэн бол хэчнээн хүнийг тэгж хэлмэгдүүлсэн байдаг юм. Цэдэнбалын гарын үсэгтэй баримтууд гарч ирэх байсан нь тодорхой байж таарна. Энэ зуур бас нэгэн гэнэхэн ч гэхээр юм уу бодол зурсхийх нь: “Комисс мэтээс бултуулж яваад” улсын нууцыгаа авгайн гарт алдаад “нийнтэгт” орчихсон юм биш байгаа даа. Тэгсэн бол дарга ч, бид ч хөөрхий еэ” гэсэн бодол билээ. 

	 

	1950-аад оны дунд үед үндсэндээ Цэдэнбалын засаглалд сэтгэл дундуур байснаа илэрхийлсэн сэтгэлгээг “сэхээтний төөрөгдөл” хэмээн хочилсон бөгөөд МАХН-ын ТХ-ны УТТ-ны 1956 оны 12-р сарын 413-р тогтоол гарч, уг тогтоолыг бүх шатны намын байгууллагын хурлаар хэлэлцүүлж НТХ-ны намын ажлын хэлтэс нэгтгэн дүгнэсэн бөгөөд “намын зарим байгууллагууд огт хангалтгүй хэлэлцүүлсэн... Жишээ нь Баян-Өлгий, Төв аймгийн намын байгууллагууд зөвхөн сайшаагаад, өөрсдийнхөө ажилд дүгнэлт хийж, дутагдлаа шүүмжилсэнгүй” гэж зэмлэн донгодож... өөрийн санал бодлоо хэлсэн, зарим зүйлийг шүүмжилсэн намын гишүүдийг намын байгууллагаар нь хэлэлцүүлэн арга хэмжээ авч байсан” Жишээ нь: Хөвсгөл аймгийн Идэр сумын сургуулийн багш И. Жамсран “ЗХУ-ын тусламж байгаагүй бол БНМАУ ч байхгүй, манай амжилт ч байхгүй байх байсан” гэсэн тогтоолын заалтыг” хэтрүүлэн үнэлсэн өрөөсгөл үнэлэлт” гэж хэлснийг “Жамсран манай нам даяарт сайшаагдаж байгаа УТТ-ны заалтыг ойлгохгүй байгаа төдийгүй, манай намын интернационалист шугамыг... ойлгоогүй эргэлзэж байгааг харуулж байна.” гэж буруушаасан төдийгүй Жамсрангийн гаргасан алдааг засаж, тогтоолыг дахин таниулахаар (тулган хүлээлгэхээр С. Б.) аймгийн намын хорооны нэгэн нарийн бичгийн даргыг Идэр суманд томилж, Зөвлөлтийн тусламжийг хөдөлмөрчдийн дунд байнга магтан ухуулж байхыг Жамсранд өөрт нь даалгасан тогтоол гаргаж байжээ.”30

	Ийнхүү Цэдэнбалын дэглэмийг “нийт намын хэмжээгээр сайшааж байхад” хэмээн Монголын сэхээтний амыг хаах, амьдралыг мөхөөх аян дайн эхэлжээ. Энд нэг гайхал төрүүлэх зүйл байх нь Дамба нар яагаад ийм бололцоог олгож байсан бэ? гэдэг асуудал юм. Доктор М. Ринчин хэлэхдээ: 

	 

	“1956 оны эцэс хүртэл ДЯЯ-ны бүрэн эрх үйлчилсээр байсан юм. Хожим нь Дамбыг чухамхүү ДЯЯ-ны халааг авсан НАХЯ-ны тусалцаатайгаар л Цэдэнбал огцруулсан шүү дээ" 

	 

	гэдэг юм. Тэгвэл НАХЯ яагаад Цэдэнбалд тийнхүү туйлшран зүтгэсэн юм бэ? гэдэг асуудал гардаг юм.

	Нэг хүнийг тахин шүтсэнээс үүдэлтэй улс төрийн хэлмэгдүүлэлтийн учир шалтгаан хор уршгийн тухай асуудлыг авч хэлэлцэхэд НАХЯ-ны хуучин кадрууд “Одоо нэг ингэх болсон” гэж байсныг ярьцгаадаг. ДЯЯ болон НАХЯ-д эх орноо гэсэн халуун зүрхтэй хүмүүс аль ч үед нь олон байсан гэж би боддог. Тэгэх тусмаа тэд бол төрөлхийн авхаалж сэргэлэн, ухаарах чадвартай хүмүүс байсан. Гэтэл тэднээсээ тоогоор давдаггүй юм аа гэхэд нэг их дутахгүй тооны жинхэнэ “шийдвэр гүйцэтгэгчид”, “мангас Дорж”, “Пусть Жамъян” (хойно өгүүлэх болно)-ууд байсан байдаг. Тэгвэл хэргийн учир нь тогтолцоондоо буюу эзэн ба дагуул орны улс төрийн тоглоомд байв. НАХ хэмээх КГБ-ийн салбар (энэ тухай албан ёсны шийдвэр баримт сэлт байдаг С. Б.) Цэдэнбалд үйлчлэх, түүнд түшиг тулгуур болох үүрэг хүлээсэн байх нь, бас Дамба болон Монголын бусад удирдагчид үүнийг ойлгож байсан нь энгийн логикоор ойлгогдох зүйл юм. Энд хоёр баримт эш татъя. 

	 

	“Энэ аялал 1956. 6. 9―29-нийг дуустал үргэлжлэв. Увс аймаг хүртэл надтай хамт Зөвлөлтийн элчин сайд В. И. Писарев, ЭСЯ-ны нарийн бичгийн дарга Шершиев хамт явлаа. Биднийг бас Их сургуулийн багш АУ-ны дэд эрдэмтэн, мэс засалч Д. Ф. Благовидов дагалдан явлаа. Бидний аян зам: УБ, Өвөрхангайн Гүн нарийн сум, Баянхонгорын Богд, Жинст, Баянцагаан, Баян-Өндөр сум, Говь-Алтайн Захуйн говь дахь “Соёл" нэгдэл, Алтай сум, Ховдын Алтай, Үенч, Булган сум, Мөнххайрхан, Мөнх сумд Ховд хот, Ховд сум, Баян-Өлгийн Толбо, Алтан цөгц сумд, аймгийн төв, Цагаан нуур сум, ЗСБНХУ-ын Алтайн хязгаарын Кош-Агач районы төв, дараа нь Бөхмөрөн сумаар дайрч Улаангом, Давст сум, Зөвлөлтийн хилийн зарим пункт Цэхэ, Мянгат, Баруун турууны САА, Цэцэрлэг сумаар дайрч Мөрөн хот, Булган аймаг болон Улаанбаатар орсон болно. 5400 км замыг туулав.”31

	 

	“1979 оны 2-р сард НАХЯ-аас урьдчилан авсан 4995 төгрөгийг мөн оны 11-р сарын 27-нд Сангийн яамаар дамжуулан төлөв. Сайд Бямбажав, Дэжид нарт бичгээр мэдэгдэв”32 

	 

	Яахаараа амьдралдаа ховорхон явсан хөдөөгийн аялалд зөвхөн оросуудыг (өөрөө Зөвлөлт гэж хэлж бай гэсэн) дагуулдаг. Яахаараа НАХЯ-аас мөнгө авдаг. Энэ нь төсвийн хаанаас гардаг. Бямбажав, Дэжид нар нь нутгийнх нь хүмүүс байдаг зэрэг нь анхаарал татахгүй байхын аргагүй бөгөөд НАХ гэдэг аргагүй л Цэдэнбалын унаган оромж ажээ. Нөгөө талаас Цэдэнбал Зөвлөлт гүрэн КГБ-ийн нөмөрт хоргодсон байхад, Цэдэнбалын суганд хавчуулагдан амиа бодсон Монголын зарим удирдагчдын тухай баримт ч бас чамгүй олон байдаг. 

	 

	“1954. 1. 9. Заречье гэдэг газар зуслан дээр (Москва) Сүрэнжавтай ярилцав.”

	2. Дамбыг буруутгаж ярьсан зүйлээ бичгээр гаргаж өгөхийг хүсэхгүй байна. Манайд чинь сонор сэрэмж алга... Гэвч “Дамбын тухай товчхон юм бичиж өгье Түүнийг ЭСЯ буюу Адилбишээр (ГЯЯ) дамжуулахгүй зөвхөн танд өгнө. Та энэ захидлыг Дамбын гарт оруулахгүй байхыг хичээгээрэй. Масленников. В. М. (НТХ-ны зөвлөх байсан) Дамба хоёр нэг санаатай улс шүү... 

	3. .. Түүний хэлсэн нь: “Таны нэрээр мөн ч их зардал гаргацгааж (X. Чойбалсан, Бумцэнд, Цэдэнбал нарын гаргасан зардлын тухай гаргасан баримт Сүрэнжавын гарт орсныг хэлж С. Б.) байсан юм билээ.” гэснийг нь сонсоод Цэдэнбал “хэрэг дээрээ зардлын тухай материалыг мань хүн өөрөө (Сүрэнжав) цуглуулаа л даа.” гэсэн байх юм. 

	4. “... Би Дамбыг эртнээс сэжиглэдэг байсан. Би ярьдаггүй байсан. Хэрэв би ярьсан бол намайг (Сүрэнжавыг) устгачхаж болох байсан” гэв. “Хэн тийм юм хийх байсан гэж?” гэсэн асуултад хариулсангүй. Мэдэхгүй гэв.33

	 

	Улс төрийн бодлого гэгч нарийхан ажээ. Асуулт, хариулт хоёрын аль аль нь их учиртай буюу. “хийх эзэн нь Цэдэнбал л байсан болохоор намайг хэлэв үү” хэмээн сортосхийхэд нь цаадах нь ч юу хэлснээ гялс ухаарч “мэдэхгүй” хэмээн мэгджээ. 

	Эдгээр баримтуудаас мэргэн уншигч та нэг дүгнэлт хийх биз ээ. 

	“Сэхээтний төөрөгдөл” рүүгээ эргэн очъё. УТТ-ны 413-р тогтоолыг намын байгууллагуудын бүх шатны хурлаар хэлэлцүүлсэн байдлаас харахад энэ нь хэд хэдэн том зорилготой байжээ. 

	1. Цэдэнбалын байр суурийг “нийт намын хэмжээгээр хүлээн зөвшөөрсөн” болгон дархлах.

	2. Дутагдал, хоцрогдлын шалтгаан нь “удирдлагын буруу бодлого, урагшгүй байдлаас бус” хавтгайдаа л байгаа болгон харагдуулж, үүний тулд өөрсдийгөө заавал шүүмжлэхийг албадах. (Баян-Өлгий, Төв) Яг л Х. Чойбалсангийн “өөрийгөө илчлэх тухай” 1937 оны 221 тоот тушаалын уур амьсгалаар хийжээ. 

	3. “Төөрөгдсөн” сэхээтнүүд, шинэ цагийн эсэргүү нарыг тодруулан гаргаж ирэх (И. Жамсран...), дансалж авах. 

	4. “айлган сүрдүүлэх” (Ц. Дамдинсүрэн) замаар дээд удирдлагыг шүүмжлэх, өөрийнхөөрөө сэтгэх явдлыг дахин гаргуулахгүй байх. Үүний тулд З. Содномцэрэнгийн тухай тогтоолыг хамтад уншин хэлэлцүүлэх нэрээр сүрдүүлсэн байна. 

	 

	1957 оны 3-р сарын бүгд хурал дээрх хэлэлцүүлгийн дүнг үндэслэн “Зарим сэхээтэн жижиг хөрөнгөтний үзэл санаанд автагдан... төөрөлдөж намын бодлогод харш үг яриа гаргасан байна... эх оронч үзлээр халхалсан үндэсний үзлийн элдэв хандлага гаргаж байгааг зааснаар УТТ-ны гаргасан шийдвэр (413-р тогтоол, С. Б.) цаг үеэ олсон зөв шийдвэр гэж тус бүгд хурал сайшаан үзэж байна “хэмээн хуульчлан” өргөмжилсөн болон 1958 онд МАХН-ын 13-р их хурлаар дэмжсэн зэрэг нь 1930-аад онд нэг завхрал нөгөөгөө нөхцөлдүүлсээр “хяналтаас гаргасан” эмгэнэлт явдлыг түүхэн шинэ цаг үед давтсан. Тэгэхдээ 1930―1940-өөд онд “бусдын эрхшээлд үйлдэгдсэн” хэмээн бултаж болохоор байсан бол энэ удаад өөрсдөө санаачлан, түүгээр ч барахгүй эзэн гүрэнд болж байсан улс төрийн урсгалын эсрэг чиглэлээр явж байсныг юугаар ч цагаатгах аргагүй билээ. 

	Гэвч энэ бүхэн бол Цэдэнбалын хувьд зөвхөн оршил төдий алхам байв. Одоо түүний өмнө хоёр том зорилгоо хамтад нь шийдвэрлэх зорилт тавигдав. Энэ нь Д. Дамбыг улс төрийн тавцангаас зайлуулах явдал байв. 

	Ингэснээр тэр бээр улс орны нэгдүгээр хүн болж эрх дархын оргилд хүрэх, энэ дашрамдаа Монгол төрийн уламжлалт сэтгэлгээ бүхий удирдагчдын сүүлчийнх нь гэж хэлж болох, тэгээд бас өөрийнх олон бусармаг явдлын амьд гэрч төдийгүй сүүлийн жилүүдэд өөрийнх нь оролцоо бүхий өмнөх улс төрийн хэлмэгдүүлэлтийн учир шалтгааныг ул үндэстэй илрүүлж, хор уршгийг арилгахын төлөө тэмцлийн өмөг түшиг нь болон “халдвар тараагаад” байгаа Д. Дамбаас үүрд салах зорилго байв. Үүнийгээ тэр бээр үнэнхүү ардаа татаатай их айлын хүргэн хүний, бас унаган чекист хүний, “тун сүрхий зальтай, хар санаатай” бас эрх дархтай хүний ур ухаанаар туйлын дадамгай гүйцэлдүүлсэн байдаг. 

	Эхлээд тэр Дамбаас албан тушаал эрх мэдлийг нь салган авчээ. Үүнийг нэлээд шат дамжлага, холын бодлоготой хийсэн байна. 

	1957 оны 3-р сард Н. Лхамсүрэнг огцруулсан тэр хурлаас “Албан аппаратыг хямдруулан, ажлыг нь сайжруулах арга хэмжээний тухай” тогтоол гаргаж Ю. Цэдэнбалаар толгойлуулсан комисс томилогджээ. Учир шалтгааны холбогдлоор нь аваад үзвэл ярилцлага, хэлэлцүүлгийн явцад тодруулсан харш үзэлтнүүд, төөрөгдсөн хүмүүсийг аппаратаас цэвэрлэх (20—30-аад оны намын 1, 2-р цэвэрлэгээ гэгчийн адилаар) найдвартай үнэнч хүмүүсээр хүрээлүүлэх боломжийг олгох, одоогийн ойлголтоор бол “Бүтцийн өөрчлөлт” гэгчийн л загвар болов уу. Арай өргөн хүрээнд авч үзвэл сэхээтнийг ангилах бодлого (1920—1930-аад онд лам нарыг гурав хуваадгийн загвараар) явагдаж эхэлсэн бололтой байдаг юм. 

	
2. Дамбыг дарсан нь

	1958. 11. 20—22-нд МАХН ТХ-ны 2-р бүгд хурал 3 өдөр хуралджээ. Намын 13-р их хурлаас сонгогдсон анхдугаар бүгд хурал 1958 оны 3-р сарын 27-нд болж Д. Дамбыг 1-р нарийн бичгийн даргаар баталсан атал 8 сарын дараа түүнийг 2-р нарийн бичгийн дарга болгож Цэдэнбалын гарт нам, засгийн бүх удирдлагыг төвлөрүүлэн өгчээ. (Яг л Х. Чойбалсанд Ерөнхий сайд, Гадаад, Дотоод, Цэргийн яамдын сайдын тушаалыг өгсөнтэй адилаар). 

	Тэр үед НТХ-ны УТТ-ны бүрэлдэхүүнд байсан хүмүүсийн батлан өгүүлснээр “Бүгд хурал тэр өдрийн 15 цагт эхлэх ёстой байсан. УТТ-ны гишүүд зарласны дагуу өглөө цуглараад байтал Цэдэнбал орж ирээд Дамбыг аваад явсан. Эргэж (хэдий хугацаа болоод ирсэн нь тодорхойгүй) ирээд л Дамбыг 1-р даргаас болиулж Цэдэнбал авах болсон тухай асуудлыг тавьсан. Энэ асуудлыг тэр өдөр мэдсэн гэцгээдэг. Энэ тухай тогтоол гаргаж бүгд хурлын протоколд тэмдэглэснийг харвал дүр зураг нь тодрох ажээ. 

	Дамба: УТТ-ны хурлын тогтоолыг уншъя гээд Самданыг унш гэв. 

	Уншив. 

	Дамба: ― Санал байна уу? асууж болно гэв. 

	Шарав (их хурлын): ― Цэдэнбал дарга СнЗ-ийн даргыг хавсрах юм уу? гэв.

	Цэдэнбал: ― Тийм ээ.

	Дүгэржав: (Архангай): ― Дамба дарга чадахгүй учраас Цэдэнбалд хавсаргах гэж байна уу?.. Ямар учиртай юм бэ? Тайлбарлаж өгөөч. 

	Дамба: ― “Би ийм хүсэлтийг товчоонд тавьсан... 13-р их хурлаас том зорилтууд дэвшүүлсэн... 1-р даргын хувьд би сургууль эрдэмгүй, харин намын гаргасан шугамыг биелүүлэхийн тулд хөөцөлдөх боловч алсыг харж асуудлыг шийдвэрлэх, 1-р даргын... байр суурь хүрэхгүй байна... нөгөө талаар манайх шиг жижиг улсын дээд аппарат нь их байна.”

	... "Харин би намын ажлаас дургүйцсэн, цаашдын их зорилтоос айж бэрхшээсэн хэрэг огт биш ээ. Ганцхан удирдлагыг төвлөрүүлэх олон шат дамжлагыг устгаж, ажлыг шуурхай болгох хэрэгтэй гэж үзсэн” гэхчлэн ярьжээ. 

	Нямбуу (Өмнөговийн): ― Дамба гуай энэ асуудлыг өнөөдөр тавьсан уу?

	Дамба: Тийм ээ. 

	Нямбуу: ― Бүгд хурал хийхийг мэдсээр байж, заавал өнөөдөр тавих ямар учиртай юм бэ?

	Дамба: ― Зохион байгуулалтын асуудлыг урьд ярилцах цаг гараагүй... энэ асуудлыг урьд тавих сэдэв байгаагүй... нам, улсын байгууллагын ажлыг ард түмний хөдөлгөөнөөс хоцорч байгаа юм байна гэдэг тухай Товчооны гишүүдэд ярьж байсан. Гэхдээ өөрийгөө чөлөөлөх тухай тавиагүй юм. 

	Нямбуу: ― Нам улсын сахилга... муу байгаа нь үнэн байх аа. Үүнийг Дамба гуайтай холбож тавих хэрэггүй. Тэр ажил Дамба гуайг өөрчилснөөр ч шийдвэрлэгдэхгүй. Ер нь энэ асуудалд нэг учир байна. Түүнийг энд шүүмжлэлтэйгээр нарийн авч хэлэлцэх хэрэгтэй байна. 

	Лувсанлхүндэв (Өвөрхангай): ― Орон нутгийн байгууллагаас дороос гаргасан санал байна уу?.. Дамбад тавьж байсан гомдол байна уу?

	Дамба: ― Дороос тавьсан албан ёсны санал байхгүй... ...Миний хувьд гэвэл дутагдалтай ажилласан тухай надад мэдэгдсэн юм алга байна. 

	Болд (Төмөр зам): ― Нам улсын ажил нийтдээ муу байгааг ганцхан нэгдүгээр нарийн бичгийн даргатай холбох ямар шалтгаан байна вэ?.. 

	Лхагвасүрэн (биеийн тамирын хороо): ― Дамбыг чөлөөлөх асуудлыг Дамба өөрөө ярилаа. Энэ нь хангалтгүй байна. Ойлгогдох ч гүй байна. Товчооны гишүүдээс нэг нь энэ тухай тайлбарлаж өгнө үү.

	Цэдэнбал: ― Нам, улсын өмнө тавигдаж байгаа зорилго ямар байгааг мэдэж байна. (Дамбад ахдахаар С. Б.) Манай ажилд их дутагдал байгааг Дамба ярьсан (өөрөө дутагдлаа, чадахгүйгээ хүлээн зөвшөөрсөн). Нам улсын сахилга бат муу байна, Нэг үеийг бодоход их доошилжээ. (Яагаад ч юм бэ? Сахилгын тухай л сөхөөд байжээ. Сахилга гэдгээ чухам ямар утгаар яриад байсныг хэлэхэд хэцүү. Гэвч Дамба бол угаас аядуу зөөлөн хүн. Чойбалсангийн үе шиг хатуу арга, шаардлага муутай гэдгээр нь дайруулж байгаа болов уу.) Одоо дээшлүүлэх явдал чухал байна. Товчоо Дамбын асуудлыг авч хэлэлцсэн юм. Намайг хоёр асуудалд хавсруулах гэж байна. (Би та нарыг сахилгажуулна. “сургаж өгнө” энэ асуудал та нараас үл хамааран нэгэнт шийдэгдсэн асуудал гэсэн утгаар) Миний тухайд гэвэл зохион байгуулалт шаардлагын талаар... нэлээд доошилсон. Мэдцийн байдал хүрэлцэхгүй, одоогийн их үйл явдлаас хоцорч, түүнийг хамарч чадахгүй явдал их байна. (огт сургуульгүй, орос хэлгүй Дамба байтугай) миний шууд эрхэлсэн ажлын талаар ч гэсэн их дутагдал байгаа юм... хийх резервтэй байтлаа хийхгүй явдал их байна. (дан ганц СнЗ багадаад байгаа. Өөрөө нэг их тоохгүй явсан ажээ.) Одоо бол их зорилго тавигдаж байна. Үүнээс хоцорч болохгүй юм. (Цэдэнбалд бүхнийг хавсруулж өгөхгүй байж болохгүй) Надад найдаж, надад даалгасан их зүйлийг биелүүлэх л болно... Би сүрьеэ өвчин тусч 2—3 жил эмчлүүлж саянаас л дарагдаж байна. (Үүнийг үнэн гэхэд бэрх. Хэрэв тийм байсан бол тэр үед хамтран зүтгэгчид нь мэдэрсэн байх, хамгийн гол нь 1984 онд түүнийг “албадан өвчлүүлэх” зорилго бүхий Кремлийн эмнэлэг ч тийм шалтаг олоогүй, тархины судсаар л оролдсон шүү дээ. Харин Д. Төмөр-Очирын “53—54 оны үеэс л болов уу Цэдэнбал өөр хүн болсон.” гэсэн, Авгайнх нь “архинд автах болсон” гэсэн үгс илүү жинтэй байх аа) Би цаашдаа бие хайрлахгүй ажиллахад бэлэн байна. (эрх дарх, албан тушаалаар эмчлэгддэг сүрьеэ гэж лав л тэр үеийг хүртэл байгаагүй. Германы эрдэмтэн Кохын нэрээр нэрлэгдсэн сүрьеэгийн микроб сульдсан организмд хэзээд идэвхжихэд бэлэн байдаг атал хоёр дахин өндөр ачаалалтай болчихоор зүгээр гэдэг нь юу л бол.)

	Бидний өмнө сахилга батыг сайжруулах, хийвэл зохих юмыг хийх их зорилго зогсож байна. (“сахилга”, “их зорилт” гэдэг хоёр үгийг олонтоо давтаад байна.)

	Манайд ардчилал гэдэг нэрээр халхавчилж цөөнхийн эрх ашигт олон нийтийн сонирхлыг татах гэдэг гэм байгааг санах хэрэгтэй. (Цөөн тооны сэхээтэн элдэв харш юм ярьж олны сэтгэл санааг үймүүлж байна.) ... Манай өсөлт хөгжилт урагшаа явж байгаа боловч бид ихийг бүтээх бололцоог алдаж байна. (Үүнийг шийдэхийн тулд удирдлагыг нэг хүний - Цэдэнбалын гарт төвлөрүүлэх ёстой.)

	 

	Жич: Хаалтад авсан үгс бол бичигч миний үг бөгөөд Цэдэнбал бүгд хурлын гишүүдэд хэрхэн хүрч тусах талаас нь бодолцсон байж болох магадлал бүхий хувилбар гэж үзээд уншигчдад ойлгомжтой байх үүднээс түүний хэлсэн үгийн дотор хаалтад авч ийн тайлбарлав. С. Б. 

	 

	Дамбыг 1-р даргаас буулгаж, нам төрийн бүх эрх мэдлийг нэг хүний - Цэдэнбалын гарт төвлөрүүлэх санаа сэдэл нь энд яригдаж байгаа шиг Дамбаас биш, УТТ-ны хурал дээрээс түүнийг дагуулаад явсан Цэдэнбалынх гэдэг нь дээрх протоколоос, тухайлбал, гишүүдийн асуултад Дамбын хариулсан байдлаас тод харагдана. Тийм учраас Нямбуу нарын олон хүн “ойлгогдохгүй байна”, “нэг л учир байна. Түүнийг энд шүүмжлэлтэйгээр нарийн авч хэлэлцэх хэрэгтэй байна” гэцгээсэн байна. Харин Цэдэнбалын саналыг Дамба харгүй “эх оронч” сэтгэлээр хүлээн авчээ. Гэтэл холын хорон бодлогоор эрх мэдлийг нь өөртөө авсан Цэдэнбал 4 сарын дараа асуудлыг огт өөрөөр тавьж энд хэлсэн үгнээсээ эрс буцсан байдаг. 

	 

	 

	1958 оны 11-р сарын бүгд хурлын протоколыг эргэн харья:

	Бямбаа: (Чойбалсан) — 1-р нарийн бичгийн даргыг СнЗ даргатай нэгтгэснээр ажил сайжрах... үндэс нь юу вэ? ойлгогдохгүй байна... Намын их хурлаас баталсан (8-хан сарын өмнө С. Б.) бүрэлдэхүүн одоо хэвээр байна. Тэгэхээр энэ хугацаанд түүнийг өөрчлөх гэдэг нь Дамба гуайн санал мөн юм уу?.. Энэ асуудлыг дараа хэлэлцмээр байна. (Их хурлын шийдвэрийг УТТ өөрчилж санаанд багтаж байгаа юм уу? Дэндүү зарчимгүй бус уу, тэгэх тусмаа бүгд хурлаар хэлэлцэх үндсэн асуудлаас дээгүүр тавиад...)

	Лувсанчоймбол (Үйлдвэрийн яам): — Дамбын саналыг товчоо нэг дуугаар шийдвэрлэсэн юм уу? Дотроо өөр санал байна уу? 

	Дамба: — Санал нэгтэй шийдвэрлэсэн. 

	Цэдэнбал: — Дутагдал бүхнийг Дамбад тохох юм, ойлгож байх шиг байна... бид цөм хүлээх хэрэгтэй. (Гэвч 4 сарын дараа (1959. 3.) энэ үгнээсээ 180 хэм буцсан байдаг (Дамба өөрөө хэлсэн, тавьж байгаа зорилгод чадвар хүрэхгүй байна аа гэдгийг Товчоо анхаарч үзсэн юм... Дамба чадвар хүрэлцэхгүй байгаа. (Хоёул яг давтсан энэ үгийг хоёр даргын хэн нь ямар зорилгоор хэлснийг төсөөлөхөд тийм ч хэцүү биш болов уу.) боловч цаг хайргүй ажиллаж байсан юм... гэхчлэн асуулт хариултууд явагдаад гишүүд санал дүгнэлтээ хэлжээ. 

	Шарав (их хурал): ... Ер нь ажил муугаас өөрчлөх гэж байгаа зүйл биш байна. 

	Баттулга (Худалдааны яам): ― Энэ асуудал ойлгогдохгүй байна... Ер нь Дамба гуай өөрөө хийж чадахгүй байсан юм бол 13-р их хуралд ярихгүй яасан юм бэ? Одоо авч хэлэлцэхгүй. Дараагийн хурал хүртэл хошлуулъя. 

	Мусахан (Баян-Өлгий): ... Ойлгогдохгүй байна. Энэ асуудлыг товчоогоор дөнгөж өнөөдөр хэлэлцсэн байна. 

	Адъяа (Хэнтий): ... Дамба дарга сургууль хийгээгүй нь үнэн. Гэвч өөрийн идэвх зүтгэлээр нам ард түмнээсээ сурч биднийг толгойлж (чадаж) байгаа нь үнэн... 

	Бямбаа: (Шалган байцаах комисс) ― Энэ асуудлыг ойлгомжгүй тавьж байна... Дамба 1-р даргыг хийж чадахгүй, манай хөгжлийг гүйцэхгүй болсон баримтыг бүгд хуралд тавих хэрэгтэй. 

	Базар: ― ... Дамба сургуульгүй нь үнэн. Гэвч манай улсын хөгжлөөс хоцроогүй, манай улсын нийт хоцрогдол Дамбаас шалтгаалаагүй. 

	Цэнд-Аюуш: ― Дамба бол номоор хоцорч байгаа боловч ажил сайн мэддэг хүн. 1-р даргад тэнцэхгүй болсон биш. 

	Жамсран: (Гэгээрлийн яам) ― ... Тогтоолд манай бүх дутагдал бол Дамба гуайгаас болсон мэт заажээ. Үүнийг засах хэрэгтэй байна. Ер нь Дамба гуайн санал бол ёстой намч хүний санал мөн гэж үзэх хэрэгтэй. 

	Д. Төмөр-Очир: (УТТ-ны орлогч гишүүн) ― Би өнөөдрийн хуралд хоцорч ирсэн. Би ер нь шинэ залуу учраас хуучин хашруудтай адил хардаж сэрдэхийг мэддэггүй. Би энэ асуудлыг ойлгохдоо манай ажлын явц тааруу, манай орон нийт социалист орноос хоцрогдонгуй яваа нь манай нам улсын нэр сүрд хор болж магадгүй гэж бодсоноос угийн сэргэлэн ухаантай хүн учир Дамба гуай энэ асуудлыг өөрөө дэвшүүлсэн байна гэж бодож байна. 

	 

	 

	Дамба гуай сургууль соёлд яваагүй, эрдэм боловсролоор бага боловч энэ өндөр тушаалд хүн амьтныг аргадан зусардаж дээш доошоо эвлэрэн бэх бат суухыг хүсээгүй байна. Үүнд нь би Дамба гуайг хүндэтгэдэг...” гэх мэтээр ярьцгааснаас харахад бүгд хурлын гишүүд дөрөвхөн сарын дараа Дамбыг золионд гаргах байтугай 1-р даргаас өөрчлөх бодолгүй байсныг харж болох юм. 

	Дараагийн бүгд хурал 1959 оны 3-р сарын 27—31-ний өдрүүдэд болж Цэдэнбал Дамбыг дахин сэхэхээргүй дарж авахаар шийджээ. Тэр бээр тус хуралд тавьсан “ЗХУКН-ын 21-р их хурлын дүнгээс МАХН-ын үйл ажиллагаанд хийх дүгнэлтийн тухай” илтгэлдээ. 

	 

	“... Намын байгууллагуудын практик ажилд (Цэдэнбалын мэддэг онолын салбарт бус Дамбын давамгайлдаг практик!)... сүрхий дутагдал байгаагийн хариуцлагыг... сүүлийн хэдэн жил (1956 оныг хүртэл Цэдэнбал удирдаж байсан С. Б.) УТТ-г толгойлж байсан н. Дамба үлэмж хэмжээгээр хүлээх ёстой... н. Дамба бол үзэл суртал, онолын талаар сул зэвсэглэгдсэн учраас зохих байр сууриа эзэлж чадахгүй дан ганц явцуу практик ажлаар хөөцөлдөөд, жинхэнэ коммунист зарчимтай байгаагүй... Манай хөгжилд саад болсоор байгаа хүнд суртал гаргах, төр улсыг хуурч мэхлэх, биеэ тоомсорлох, эрх тушаал эрэх, зусардан бялдуучлах мэт хортой үзэгдлүүдтэй тэмцэж байгаагүй байна” 

	 

	гэж цохон тэмдэглэжээ. 

	Гэтэл Цэдэнбал өөрөө онолын асуудалд их анхаарч байсан гэдэг нь ч бас эргэлзээтэй байх юм. Ц. Лоохуузын өгүүлэх нь: 

	 

	“Би 1942 оноос 2 жил НДС-д сурч төгсөөд 1944―1950 онд НТХ-нд лектор байсан. 1950—1953 онд ЗХУКН-ын дээд сургуульд сурч ирээд, 1953―1955 онд МАХН-ын ТХ-нд Марксизм - Ленинизмын тасгийн эрхлэгчээр ажиллахдаа Марксизмыг сурталчлах чиглэлээр олон ном гаргасан, мөн тэр онолыг Монгол орны өвөрмөц нөхцөлд бүтээлчээр авч хэрэглэх асуудлыг хөндсөн шүүмжлэлт өгүүллүүд нэлээдийг бичсэн. Цэдэнбалд асуудал тавьсан “Онолгүй нам сохор, практикгүй бол хазгар” гэдэг биз дээ. Бид чинь эрхбиш өөрийн гэсэн онолтой байвал зүгээр биш үү. Энэ талд өөрөөр хэлбэл Монголын хөгжлийн онолын асуудлууд хоцроод байх шиг санагдах юм гэдгийг хэлсэн. Гэтэл Цэдэнбал “онолын асуудлыг ярих болоогүй, оролдох болоогүй” гээд эсэргүүцсэн, зөрсөн. Ингээд намайг онолын сэтгэлгээнээс холдуулж хөдөө явуулсан юм” 

	 

	гэжээ. Үнэхээр 1940—1950-иад оны Дотоодын болон ЗХУКН-ын дээд сургууль хоёрын Марксист - Ленинист онолын сургалт (Ц. Лоохуузын үе) 1930-аад оны Эрхүүгийн эдийн засгийн дээд сургуулийн энэ онолын сургалт (Ю. Цэдэнбалын үе) хоёрыг харьцуулан “жинлэвэл” хэнийх нь туухай илүү жин дарах нь дэндүү ойлгомжтой зүйл юм. Ц. Лоохуузын цааш өгүүлсэн нь 

	 

	“Цэдэнбал бол зөвхөн тэр тушаал дээр өөрөө байхын тулд өөртөө харшлахаар, өрсөлдөхөөр мэдлэг чадвартай тийм хүмүүсийг эртхэн улс төрийн тайзнаас зайлуулж өөрөөсөө холдуулдаг байсан юм.”34

	 

	Нөгөө талаар Цэдэнбал “онолын асуудлыг ярих болоогүй”, “онолоор оролдох болоогүй” гэдэг нь юу гэсэн үг вэ? Марксист онол-арга зүй чинь өөрөө. “Нийгмийн хөгжил хөдөлгөөн нь эхлээд онолын хувьд боловсрогдсон. Түүхэн үйл явдлуудаар нотлогдсон, хөгжсөн” байх ёстой гэдгийг удирдлага болгодог. Энэ онолыг үндэслэгчид нь “энэ онол сургаал түүхэн тодорхой нөхцөлд бүтээлчээр баяжин хөгжиж байх ёстой.” гээд хэлчихсэн. Үүний тод жишээ бол “социалист хувьсгал нь тухайлж авсан нэг оронд ялж болно.” хэмээн капитализмын хөгжлийн (“дунд”) шатанд К. Марксын хийсэн дүгнэлтийг В. Улъянов (Ленин) дээд шат буюу империализмын үед бүтээлчээр хөгжүүлээд “нэг буюу хэд хэдэн оронд зэрэг ялж болно” гэж нотолсон явдал юм гэж үздэг байв. Гэтэл Зөвлөлт, Монгол хоёр оронд тогтсон улс төрийн дэглэм буюу Сталины дэглэм нь “түүхэн тодорхой нөхцөлд нь авч үзэх”, “онолын үндэслэлийг бүтээлчээр хөгжүүлж байх” тухай дээрх арга зүйн зарчимтай огтхон ч төсгүй. Нэг хүний дур зорго дээр тулгуурласан улс төрийн хүчирхийллийн дэглэм байв. 

	Дашрамд тэмдэглэхэд: Энэ тухайд Ленин, Сталин хоёрыг нэг шугам дээр адилтган тавих ямар ч боломжгүй юм. 

	Ленин хэдийгээр “социалист хүчирхийллийн онол”-ыг үндэслэн, улс төрийн хүчирхийллийг зайлшгүй хэмээн үзэж, “эхлүүлж” үйлдэж байсан ч Сталин шиг байхгүй байсан гэдэг нь бараг баталгаатай зүйл. Хэдийгээр батлахад хэцүү ч бас үгүйсгэх аргагүй нэг асуудал бол Сталин Ленинийг хорлосон уу? гэдэг юм. Хэрэв Н. Крупская болон бусад зарим хамтран зүтгэгчдийнх нь дурссан тэмдэглэсэн шиг хорлосон нь үнэн бол, дээрхийн хариу болно. Түүнчлэн 1921 оны Монголын үндэсний хувьсгалын удирдагчид: Бодоо, Данзан, Сүхбаатар нарыг Чойбалсантай адилтгах аргагүй. Үүгээр би юу хэлэх гэсэн бэ? гэвэл түүхэн эмгэнэлт хувь заяагаар манай хоёр оронд энэ үед авантюрист чиглэл нь оюунлаг гэгээлэг хэсгийгээ яргалчихсан бус уу гэсэн эргэлзээ юм. 

	Цэдэнбалын “Дамба бол үзэл суртал онолын талаар сул... коммунист зарчимтай байгаагүй” гэж дүгнэснээс үүдээд энэ бүхнийг нуршчихав. Учир нь тэр үе болон түүнээс хойш энэ хоёр нэр томьёоны дор цөөнгүй хүнийг хэлмэгдүүлсэн явдал бий. Гэтэл эд нар чинь юу байсан юм бэ? “Ленин бол дэлхийн хөдөлмөрчдийн их жолоодогч” бүхнийг үндэслэгч” хэмээн ярьж, үнэмшиж ирсэн. Тэгтэл тэднийгээ өөрсдөө хорлочихсон байдаг. Бодоо, Данзан нар эх орон, ард түмнийхээ төлөө Сүхбаатараас илүүгүй юм аа гэхэд дутуугүй сэтгэл, зүтгэл гаргасан байдаг. Гэтэл тэднийг “дайсан” хэмээн цаазлаад, тэгж сурталчилсаар нэгэн эринийг дуусгасан байдаг. Марксизм - Ленинизмыг үндэслэгчид нь өөрсдөө бүтээлчээр сэтгэж онолыг засварлаж бай гээд хэлчихсэн байхад “засварлахыг санаархсан” гээд яллаад байдаг. Өөрөө “онол ярих болоогүй” гээд байхыг бодоход нэг их хэрэгтэй зүйл биш баймаар, гэтэл хүнийг болохоор “онолгүй учраас энэ л саад болоод байна” гээд байдаг. 

	Манай үзэл суртал, зарчимч байдал гэж нэг иймэрхүү л юм байж дээ. 

	Доктор Ж. Болдбаатар бичихдээ: 

	 

	“эхний гурван өдрийн байдлаас харахад ТХ-ны гишүүдийн дийлэнх олонхын шүүмжлэл төдийлөн Дамбын эсрэг хандахгүй болохоор Цэдэнбал 30-ны өдрийн хуралдааныг хойшлуулж байгаад башир явуулга хийж эхэлжээ. Юуны өмнө Дамбад хариу шүүмжлэгдсэн Төмөр-Очир, Цэнд, Майдар нарыг талдаа татан өөрийн багийн Самбуу, Дүгэрсүрэн нарын зэрэг хүмүүстэй хуйвалдаж түүнд ганцаарчилсан болон хэсэгчилсэн тулгалт, сүрдүүлэг хийсэн байна. Ингээд “бэлтгэл хангагдсан” гэж үзээд 8—16 цагийн хооронд УТТ-ны хурал хийж Д. Дамбын тухай асуудлыг зориуд авч хэлэлцжээ.”35 

	 

	гэсэн байна. 

	Энэ “тулгалтууд” гэдэг нь:

	— НТХ-ны нарийн бичгийн дарга, өөртэй нь хамт ажиллаж байсан Б. Баасанжавыг бариулж хэлмэгдүүлсэн: ДЯЯ-ны мэдээлэгч байсан. 

	— Монгол-Зөвлөлтийн хилийн хэлэлцээрийг будилаантуулсан:

	— Асуудлаас булздаг, мэдлэг чадваргүй хүмүүсээр биеэ хүрээлүүлсэн: гэдэг асуудлууд байжээ. Онцлог нь энэ бүхнийг НАХЯ-ны идэвхтэй оролцоо, тэдний баримт, мэдээллийг үндэслэн хийж байгаа. Гэм буруутай чинь хөдөлшгүй баримтаар нотлогдож байгаа. Хэрэв бүх “нүглээ наманчилж” үг дуугүй бууж өгөхгүй бол хатуу цээрлэл хүлээлгэнэ гэсэн агуулгаар хийжээ. Ийнхүү Ж. Болдбаатарын тэмдэглэсэнчлэн “Юунд ч орж болзошгүй, магадгүй 30-аад оны... олон удирдагчдын хувь заяаг давтаж болзошгүй болсон нөхцөлд “Дамба тулгасан бүхнийг хүлээн зөвшөөрч өөрийн түмэн гэмийг тоочин буруугаа хүлээсэн үгийг бүгд хурлын гишүүдийн өмнө хэлж, дээдсийн “буруугүйг” харуулах ёстой болжээ. Ингэснээр эргээд Цэдэнбалын долоон булчирхайг дэлгэх ямар ч гарцгүй болсны дээр түүний “ариун цагааныг” батлах бас нэгэн баримт болох учиртай байв. 

	 

	Тэр үед түүний толгой дээр бодит аюул бууж болох байсан уу? гэвэл байсан. Ялангуяа “хилийн хэлэлцээрийг будилаантуулсан” гэдэг нь бодитой, заналтай байсан хэрэг. 

	 

	Түүхийн баримтууд сөхье:

	1. Баасанжавыг матсан гэдэг нь огт үндэсгүй байжээ. Харин ч эсрэгээр Баасанжавыг баривчлах ажлыг Х. Чойбалсан нарын санаачилгаар нэлээд эртнээс ЗХУ-д асуудлыг боловсруулсан үндсэн дээр эхлээд түүн рүү өдөөн хатгагч явуулсан. Баасанжав түүнд нь автсангүй. Харин энэ тухай Дамбад хэлсэн, Чойбалсанд мэдэгдсэн байдаг. 

	Баасанжавыг баривчлаад сар гаруй болоод байхад МАХН-ын 10-р их хурлын дундуур X. Чойбалсан Баасанжав, Дамба хоёрыг нүүрэлдүүлэн байцаасан. Энэ нь Дамбын матаас мэдээллийн улмаас биш Баасанжавын “Дамба бид нар эсэргүү ажлаар нэгдэж байсан” маягийн мэдүүлэг өгснийг шалгах зорилгоор ингэсэн байна. 

	Б. Баасанжав: “Би Дамбыг нэр гаргаж мэдүүлсэн. Яагаад гэхээр би асар ихээр зодуулж аргагүйн эрхэнд хилсээр хүнийг хэлсэн” гэдгээ хэлжээ. 

	Х. Чойбалсан Дамбад хэлэхдээ “Чамайг нэр гаргаж хэлсэн учраас түүнийг ийн тодруулж цайруулж байгаа юм. Чамд ер нь ямар ч холбогдол байхгүй. Чи энэ нууцаа сайн хадгал” гэж хэлсэн байна. 

	Намын 10-р их хурлаас Д. Дамба тэргүүлэгч гишүүнээр сонгогдсон нь түүний гэм буруугүйн яруу тод нотолгоо болно. “МАХН-ын ТХ-ны удирдах бүрэлдэхүүнээс өмнөх үеийнхнийг бүрэн зайлуулах гэсэн Х. Чойбалсангийн зорилго биелэгдсэнгүй”36

	Түүнтэй нэгэн адил Дамбыг До Яам, НАХ, КГБ-ээр сүрдүүлэн байж шалд нь буулгаж авсан нь ч Цэдэнбалын тэдгээрийн хүчинд шүтэн “амьдарч” тэднээр хол ойрын гар, хөлөө болгож явдгийн бас нэгэн яруу тод нотолгоо болсон буюу. “Танай намын улс төрийн товчооны гишүүдийн дийлэнх нь КГБ-ийн туршуулууд байсан гэдгийг итгэлтэй хэлж чадна.”37

	Филатовагийн 60 насны ойгоор Цэдэнбал түүнийг Сүхбаатарын одонгоор шагнаж, сайдууд нь зургаан салбарын “тэргүүний” болон “хүндэт” ажилтан цол тэмдгээр шагнасны дотор “Монгол улсын хүндэт чекист” байсан. Энэ тухай Л. Шинкарев бичихдээ “авгай” өөрийн мэдээлэл цуглуулах сүлжээтэй байсан тухай хэлэхийн хамт “Хүндэт чекист” цол олгосон нь цаанаа бас л учиртай юм. КГБ-ийн генерал Я. П. Никулин, 60-аад онд “Анастасия Ивановнагаас байнга мэдээлэл” авч байсан гэж Ш. Г. Надировт ярьж байжээ” гэсэн байгаа. Мөн би бээр 1990-ээд оны эхээр хэвлэлийн хуудаснаас олж үзсэнээр: ЗХУКН-ын УТТ-ны гишүүн РСФСР-ийн СнЗ-ийн дарга Г. Воронов Зөвлөлтийн төлөөлөгчдийг ахалж Монголд ирээд буцахдаа “эхнэр чинь төрийн хэрэгт дэндүү оролцох юм. Жаахан татаж байгаач” хэмээн нөхөрсгөөр зөвлөснийг Цэдэнбал тухайн үед КГБ-г хариуцдаг байсан НТХ-ны нарийн бичгийн дарга Ю. Андроповт матсан нь Вороновын эсрэг зэвсэг болсныг тэмдэглэсэн байв.38

	Ийнхүү Цэдэнбалын багийн “тулгалт, сүрдүүлэг” гэдэг юу болохыг, мөн түүний бодит хүчийг Дамба ойлгож байсан хэрэг. 

	 

	2. Дамбыг буруутгасан хамгийн том бөгөөд “тодорхой” ял болох “Хилийн хэлэлцээрийг будилаантуулсан” гэдэг нь юу байв аа? “ЗХУКН-ын нэгдлийг задалсан “эсэргүү” бүлгийн нэг толгойлогч Молотов Монголд элчин сайдаар морилон ирсэн нь хоёр том зорилготой байжээ гэдгийг өнөөгийн өндөрлөгөөс баттай хэлж болох юм. 

	Нэгд: Урьд жилүүдийн гэм нүгэл нь өндийж, хар даран хашхирч босон харайх болсон Цэдэнбалд өмөг түшиг болж, түүнийг засгийн эрхнээс буулгах явдлыг гаргуулахгүй байх. Хоёрт: Үүгээр барьцаалан өөрийн хүй тасарсан тоонотынх нь буйрыг оролцуулан Монгол нутгийн асар их баялгийн орд бүхий 7000 шоо дөрвөлжин км газрыг булаан авах явдал байжээ. Энэ бол МУ-ын (одоогийн) хуулиар 10 сая гаруй өрхийн өмчлөх хэмжээний газар нутаг юм. Энэ тухай хэзээнээс нааш ард олноосоо нууцалж ирсэн агаад нэлээд хожмоос Давст уул л алдагдсан мэт яригдах болсон юм. Гэтэл энэ нь юу байсан бэ? гэвэл өргөнөөрөө 3—40 км, уртаараа 300 орчим км урт газар буюу өрнө талдаа Асгатын давааны (Баян-Өлгийн Ногоон нуур) хярын оройгоос дорно тийш Их Саяны нуруу (Хөвсгөлийн Ханх) хүртэл тасралтгүй үргэлжлэх, геологич доктор Дүгэрсүрэн гуайн тодорхойлж хэлснээр “жигтэйхэн их баялагтай, ураны хүдрийн зэрэг стратегийн түүхий эд, үнэт металлуудын орд газартай” нутаг ажээ. Үүнийг В. Молотовын “бид бүх социалист лагерийг хамгаалж байна. Ийм учраас бид ашиглах ёстой. Ашиглах чадал танайд байхгүй”39 гэсэн үг ч нотлоод өгдөг. 

	Булаагдсан нутгийн эхний цэг болох Асгат уул л гэхэд мөнгөний том орд бүхий газар агаад тэр ордын дөрөвний нэгээс илүү хувь нь Оросын талд орсон ажээ. 

	Давст уулын тухайд бас зарим мэдээлэл байх юм. 

	- 1922 онд Тува улс “Давст уул бол Тувагийн давсны асуудлыг хангах ганц газар болох тул түүнийг Тувагийн дэвсгэр газар оруулах” хүсэлт тавьж байсан. Мөн 1940 онд “Манай хилээс 20 км дотор байгаа Давст уул... зэрэг газруудыг” авах шаардлага тавьж” байсан гэж ГЯЯ-ны сайд X. Чойбалсангийн нот бичигт тэмдэглэжээ.

	- Тэр нутгийн уугуул Ц. Навагчамбын өгүүлэх нь: “Одоо улсын хил Давст уулаас 16 км наагуур өнгөрч байгаа. Тэр хэсэгт Цэдэнбалын төрсөн “Цагаан бургасны өвөлжөө” орсон байдаг юм..." Зөвхөн захын энэ хэдэн баримтаас хараад бид хэдий хэмжээний, ямархан баялгийн тухай асуудал 1957 онд яригдаж байж вэ? гэж төсөөлж болох бөгөөд үүнийг илт эсэргүүцэн хэлэлцээрийг 4 сар гаруй мухардалд оруулсан тухайн үеийн ерөнхий сайдын орлогч, ГЯЯ-ны сайд, энэ хэргээрээ насан турш нутаг заагдан яваад эцэс сүүлд нь НАХ, цагдаагийнхны гарт эрсэдсэн Сономын Аварзэд, түүнийг битүү дэмжиж байсан Дашийн Дамба хоёр болон эрх мэдлийн сүр далайлган байж хүчээр өгүүлсэн Ю. Цэдэнбал, түүнийг зусардан тойглож өмнөөс нь гэрээнд гарын үсэг зурсан Л. Цэнд нарын хэнд нь яаж хандахаа, бас үр хойчдоо юу хэлэхээ бид шийдэх ёстой болж байна. 

	 

	Хилийн хэлэлцээр гэгчийн явцыг Монгол түмэн бас мэдэх ёстой болов уу. 

	Саяхан (2004. 10. 12.) Оросын НТВ телевизээр Н. С. Хрущевын тухай баримтат нэвтрүүлэг явсан. Тэнд “Молотов нар 20-р их хурлын дараа бий болсон нөхцөл байдлыг эсэргүүцэж Сталины үеийг эргэн сэргээх эргэлт хийхийг оролдсон юм. Өөрсдийнх нь (Сталины) үеийнхээр бол тэд цаазын тавцан дээр очих ёстой байлаа. Гэтэл Хрущев тэгээгүй юм.” гэсэн яриа тэнд өрнөв. Тэгвэл Молотов Зөвлөлт төрийн өмнө үйлдсэн энэ гэм нүглээ их л том “гавьяагаар” цайруулах ёстой байсан. Энэ нь Монголын нутгийн дээрх хэсгийг аваачих явдал байжээ гэсэн логик гарна. Уг хэлэлцээрийн явцын тухай С. Аварзэд агсны соронзон хальсанд бичүүлж үлдээсэн нэн чухал баримтыг сэтгүүлч Г. Аким “Егүүтгэгдсэн заяа” номдоо сийрүүлж буулгасан байдаг.

	Сономын Аварзэд (1922—1989)

	НАХ, Цагдаагийнханд зодуулж эрсэдсэн

	 

	 

	Тэнд өгүүлснээр:

	Аварзэд өгүүлрүүн:

	― Ер нь хилийн хэлэлцээ хийх асуудлыг би Цэдэнбалаас сонссон. Бодвол тэр санаа Зөвлөлтөөс гарсан болов уу... Зөвлөлтийнхөн өөрсдийн хийж ирсэн зургаараа Тэсийн голоос хойш Тагнын нурууг оруулаад цөмийг авчхаж байгаа юм шүү дээ... Молотов намайг шахаад байдаг. Октябраар зурна гэдэг. Баяраар зурна гэдэг. Цэдэнбал байхгүй байсан. Цэдэнбал даргаас өөр мэддэг хүн алга гээд л суугаад байсан... Шинэ жил өнгөрлөө... (лав л 2 сар гаруй Цэдэнбал хадмындаа байжээ. С. Б.) Нэг өдөр УТТ-нд танилцууллаа... тэгж байтал Цэдэнбалын нарийн бичгийн дарга бил үү дээ, нэг цаас аваад ороод ирсэн. Москвагаас илгээсэн цахилгаан гэж байна. Цэдэнбал явуулж дээ гэж бодлоо. Тэгсэн биш юм аа. Хрущевын нэртэй “ЦК МНРП” гэсэн цахилгаан утас байна. “Танай ГЯЯ-ны сайдын гаргаж байгаа араншин Москвад хачирхал төрүүлж байна” гэсэн байх юм. Уншаад өгсөн. Дамба гуай “үгүй энэ чинь юу гэж байгаа юм бэ?” гэж гайхширч байна. Дамба гуай битүүдээ миний талд байгаад байсан. Цааш нь яах вэ? Энэ л шугамаа барих уу? гэж асуулаа. “Тэгэхээс өөр яах вэ?” гэж байна. Цаадуул нь хар цагаан дуугүй, хараад л суугаад байна. Тэгж байснаа Дамба гуайг дагах аядлаа...” гэсэн байх юм. 

	Эндээс Хрущев, Молотов хоёрын яриа тохиролцоо харагдах бус уу. Харин Цэдэнбал яагаад тийм удаан хугацаагаар тэнд байгаад, эсвэл түүнийг байлгаад байв аа? Түүнээс нууцаар хийх гэсэн үү? Үгүй. Тэр бээр өөрөө Аварзэдэд анх хэлсэн. Нэр холбогдохгүй буюу холбогдуулахгүй, аль эсвэл хоёулаа байснаас өөрөөр тайлбарлах аргагүй байна. Гэвч тэдний санаснаар болж өгсөнгүй. “Хачирхал төрүүлжээ.” Цэдэнбал ирэхээс өөр арга байсангүй. Тэр омог шараа ийнхүү жил гаруйн дараа Дамбын толгой дээр буулгажээ. Хэрэв Молотов Хрущевын өмнө гэмээ цайруулах ёстой байсан бол, Цэдэнбал хүнд үед өмөг түшиг болон “огцрох аюулаас “аварсан тэдний ачийг хариулах” учиртай байж. Түүхэн тохуурхал гэгч юутай адармаатай вэ? Цэдэнбал тэгэхээр аль улсын унаган иргэн болчхов оо? Хилийн хэлэлцээрийг (үнэн хэрэгтээ газар нутгаа үг дуугүй таслан өгсөнгүй С. Б.) саатууллаа. “Зөвлөлт-Монголын түүхэнд байгаагүй муухай юмыг та нар хийсэн байна.” хэмээн хилэгнэн хашхирч байхдаа, тэр үүнийг бодсон болов уу?

	С. Аварзэд цааш өгүүлсэн нь:

	 

	“... ГЯЯ-ны нэг нөхөр эмнэлэг дээр (Аварзэд эмнэлэгт байжээ.) дайралдаад, хэлэлцээ дууссан гэж нэг хэлчхээд Цэдэнбал гуай манай дээр сууж ажиллаж байгаа. Таны өрөөнд сууж байгаа гэлээ. Юу хийдэг билээ? гэсэн чинь “Аа мэдэхгүй хэлэлцээрийн л бүх материалыг хэд хоног авсан” гэж байна. Тэр биш боллоо гэж би ойлголоо. Түүнээс ч дуртай юмаа устгасан биз дээ. Тэр дотор Цэдэнбалын дургүйг хүргэх нэг юм байсан юм. “Энэ чинь манай төрийн тэргүүний төрсөн нутаг” гэж би Зөвлөлтийн талд хэлсэн юм. Бас хоёр хөгшин малчныг Увсаас авч ирсэн юм. Нэг оройн хурал дээр тэр хоёрыг эксперт (шинжээч гэрч) болгож... байдлыг яриулсан байсан юм.” 

	 

	гэжээ. 

	Го. Аким уг номдоо “Нээрээ Аварзэдийн хийж байсан хэлэлцээрийн сүүлчийн протоколууд байдаггүй” гэж ГХЯ-ны нэг ажилтан надад хэлсэн билээ" гэжээ. Цэдэнбал тэр үеийн газрын зургийг цөмийг нь устгуулж, шинэ газрын зургийг яаран хэвлүүлсэн гэдэг. Аварзэд дахин дахин хэлж бичүүлсэн нь... “тэр бүх газрыг анх гар зурагтаа л Зөвлөлтийн тал оруулж зураад авч ирсэн. Яг түүгээрээ л авсан” гэсэн нь үнэнийг ард түмнээ мэдээсэй л гэснийх... биз. 

	Аварзэдийн тэр үед (1958. 2-р сар) бичсэн “УТТ-ны гишүүн н. Цэндийн боловсруулсан тогтоолын төслийн талаарх санал”40 бичигт 

	 

	“Би... үнэхээр бодит байдал, эх орноо бодоод хэлж байна... Ер нь н. Цэдэнбал улсынхаа төлөө, ард түмнийхээ төлөө, намынхаа заалтыг биелүүлж явсан, жинхэнэ бодит ажлын төлөө зүтгэсэн шударгуу хүмүүст үл итгэх явдал үргэлж гаргаж, харин ч манай хөрш их нөхөр ЗХУ-ын дайсан гэдэг муухай пайз зүүхийг оролдож байдгийн мөн учир юунд байна вэ? Үүнийг би хувьдаа эрүүл биш зүйл гэж үзэж байна.” 

	 

	гэжээ. Гэтэл Цэдэнбал хариу захидал бичиж: 

	 

	"... УТТ н. Аварзэдээс миний тухай тавьсан зэмлэлийг нэгэн тийш болгон тасалж өгнө гэдэгт би найдаж байна... Аварзэдийн бичсэн зүйл ямар ч үндэсгүй учир дэргэдүүр нь анхаарахгүй өнгөрч болохгүй... Аварзэд бол залуу ажилтан, алдаа дутагдлаа засахад нь туслах гэж би бодсон юм... Харин алдаа дутагдлаа засахгүй улам цаашлаад байгаа нь гайхалтай юм.” 

	 

	гэсэн байна. (ямар алдаа дутагдал вэ? С. Б.)

	Бичиг, захидлын доторх үгсийг би бээр онцлов. Яагаад гэвэл бичигчдийнх нь үгийн өнгийг уншигч олон анхаарлаа тогтоож хараасай гэснийх юм. Тухайн түүхэн эмгэнэлт явдлын гол дүр амьд гэрч Сономын Аварзэд нь тэр явдлын төдийгүй тэр цаг үеийн өнгө төрх, агуулгыг илэрхийлсэн байхад Цэдэнбал нь “нэг тийш болгон тасалж” гэсэн нь үнэний тийш, Аварзэдийн талд гээгүй нь лавтай бөгөөд захиран тулгах өнгөөр хандсан нь 1930-аад онд Х. Чойбалсангийн тулгалтаар МАХН-ын тэргүүлэгчид ДЯЯ-ыг бүхний дээр залсан шийдвэр гаргаж байсан дүр зургийг аргагүй санагдуулах ажээ. 

	Цэдэнбал Дамбыг буулгаж авсандаа тун ч их баярлаж, ёстой л “жингүйдэх” байдалд орсон. Түүнийгээ нууж чадахгүй байсныг хүмүүс гайхан дурсдаг юм. 

	Тухайлбал: Б. Нямбуу (Өмнөговь аймгийн намын хорооны 1-р нарийн бичгийн дарга асан) 

	 

	“30-нд бүгд хурлаар хэлэлцэх асуудал дууссан ч тараагаагүй, тодорхойгүй хугацаагаар хойшлоод, өдөржин бид хүлээгээд байлаа. Оройхон хэрд зарласан ёсоор намын хороодын нэгдүгээр дарга нар цугларах зар ирсэн. Бидний цөөн хэдэн хүн НТХ дээр нэг жижгэвтэр өрөөнд цуглараад байтал Цэдэнбал маш их баяртай орж ирсэн, хүмүүс ч цугларч гүйцсэн. Тэгээд Цэдэнбал: Дамба УТТ-ны хурал дээр санасныг бодоход дутагдлаа түргэн хүлээсэн, одоо бүгд хурал дээр түүнийг, бас хамсаатан нарыг нь ажлаас халах санал оруулах гэж байна. Дамба дутагдлаа хүлээж өөрөө ярина. “Та нөхдөд итгэж байна. Үүнийг захих гэсэн юм.” гэж хэлээд биднийг тараасан. Би хувьдаа учрыг ойлгохгүй гайхаж байсан. Дамба ямар дутагдлаа хүлээсэн юм бол гэж бодсон” 

	 

	гэдэг. 

	Ингээд хурал 31-ний өглөөний 4 цаг өнгөртөл үргэлжилж Дамба ч бараг “ертөнцийн бүх” дутагдлыг өөртөө хүлээж “миний бүх гэмт явдалд намын ямар нэгэн хариуцлагыг над хүлээлгэхэд би үг дуугүй хүлээнэ” гэсэн. Харин төгсгөлд нь тогтоолд “намдаа үнэнч биш” гэсэн явдал надад хүнд байна. Мөн “хувийн эрх ашгийг бодож нам улсын удирдах хүчнүүдийг хилс хэрэгт холбогдуулсан тухай яригдаж байгааг би харин ч сайн хэрэг гэж үзэж байна” гэсэн байх юм. Гэтэл Цэдэнбал “Дамба сонин уншдаг ардаас дор болсон”, “нэр олохын тулд л хөдөөгүүр хий хоосон их явдаг... асуудал шийдвэрлэж чадахгүй болохоороо ингэж давхиад байдаг... Энэ бол... нэр алдар эрсэн хэрэг юм. “өсөж яваа шинэ хүчнийг хавчдаг... хүний мөс чанар нь ийм байдалд хүргэжээ” гээд Цэдэнбал “хилийн асуудлыг” энд мөн сөхөж гаргажээ. 

	 

	“Дамба Зөвлөлт - Монголын хил тогтоох хэлэлцээрийг... саатуулсан. Энэ бол маш муухай юм болсон... Зөвлөлтийн гадаад бодлогыг хардсан муухай зүйлийг... Аварзэд хэлж байсан. Дамба түүнийг дэмжсэн. Уржигдар илтгэл хэлэлцэж байхад (энэ бүгд хурлын) Цэнд асуусан. Хилийн асуудлын талаар (Монголын талын баримтлах чиг шугамын С. Б.) анхан үүргийг хэн өгсөн бэ? гэж. Үүнд Дамбаас: Би мэдэхгүй 40 жилийн ойн (Октябрийн хувьсгалын ой С. Б.) баярт оролцоод ирэхэд тогтоол гаргачихсан гээд гарын үсэг зуруулсан гэж мэхэлсэн. Гэтэл Цэнд тодорхой хэлж ярьж байна. “Та зураг барьж байгаад явахынхаа өмнө бид хэдэн хүнд үүрэг өгсөн шүү дээ. Хуучин хилийн зургаар хил тогтоож, үүнээс нааш өгч болохгүй” гэж үүрэг өгөөд явсан. Энэ сүүлдээ буруу болсон. Учир нь хуучин хилээс нааш Тагна Тувагийн тосгонууд баригдсан. Тийм газрыг хувааж болохгүй байсан. Тэгээд Дамба хэргээс мултарч байна... маш шударга биш байна” 

	 

	гэж хилэгнэн яллажээ. 

	Хүннүгийн эзэнт гүрний Модун Шаньюй эхнэрээ өг гэхэд өгөөд явуулсан, газраасаа хэсгийг нь өг гэхэд нь цэрэглэн босож байсан гэдэг. Харин манай Бал дарга... яасан хэрэг вэ? 

	Ийнхүү эцэг дээдсээс бидэнд өвлүүлж үлдээсэн эх нутгийн минь нэгээхэн хэсэг огцорсон, дэвшсэн хоёрхон хүний (Молотов, Цэдэнбал хоёрын) мандах буурахын золиосонд тасран оджээ. 

	Молотов ганц энэ удаа ч Монгол нутгийг урж тасчиж байгаа биш юм. 1939 онд Халх, Барга хоёр монгол аймгийн түүхэн хилийг Японы элчин сайд Тоготой хоёул монголчуудын оролцоогүйгээр дур мэдэн цаасан дээр шугам татан хувааж, монгол эрсийн цус шингэсэн Мана уулаас эхлээд Халхын То (Тогтохтөр) вангийн онгон тахилгат уул ус зэрэг Халх, Нөмрөгийн гол орчмын Цэрэг-стратегийн чухал ач холбогдол бүхий газруудыг Японы цэргийн эрхтнүүдэд найр тавин өгсөн нь эдүгээ Хятад улсын газар нутаг болоод байна. Энэ бүхэн бол дуутай чимээтэй болсон явдлууд. Гэтэл хил хязгаар маань сэм далдуур хэчнээн ч урагдаж тасарсныг хэлэхэд нэн бэрх. Социализмын 70 жилд хойд хил маань харуул манаа гэж байсангүй. Сэлэнгээс зүүн тийш их хилийн ойролцоо төрж өссөн олон хүн ярьж байхыг би сонссон. “Миний төрсөн өссөн газар, миний, бидний тоглож явсан, манайхны найр наадам хийж байсан, өвс хадлангаа бэлтгэж байсан тийм тийм газрууд; “Хүнийх болсоон” гэцгээдэг. Генерал Б. Цэдэн-Иш гуай хилийн холбогдолтой баримт бичгүүдийг энд тэндээс нэлээд цуглуулж амжсан. 1980-аад оны сүүлчээр би бээр тэр буянтай хүний өгөөмөр сэтгэлд багтаж тэнд хэд хоног сууж баримт бичигтэй танилцсан юм. Тэр өрөөнд “хилийн комиссынхон” гэж хэдэн хүн, ихэвчлэн миний таних хүмүүс суудаг байв. Гэтэл нэг өдөр НТХ-ны хэн нэгэн том дарга дээр тэд дуудагдсан л болсон. Хоорондоо ярилцахыг нь сонсоход зөндөө л асуудал гардаг бололтой. Тэгээд сонирхож асуухад “зовлонтой шүү дээ. Нэг эргээд очиход хэдэн модон байшин наашлуулаад л барьчихсан байдаг”, “өвөлдөө Хэнтийн хойд уулсаар Оросын хулгайн анчид дүүрчихдэг” гэхчлэн ярьцгааж байсан... 

	Заа Заа. Хэлмэгдсэн хүний тухай ярьж явтал хэлмэгдсэн хил хязгаар, хэлмэгдэн тасчуулсан газар нутгийн тухай яриа болоод явчихлаа. 

	Ингэхэд ер нь хэлмэгдээгүй юм гэж байна уу?

	3. Ю. Цэдэнбалын эрин буюу тэр хаанахын харьяат вэ?

	Дамбыг, түүнтэй хамт “хамсаатан” болгон хэсэг хүмүүсийг дарж авснаар Цэдэнбалын дангаар ноёрхлоо тогтоох бодлого, зорилгод саад болох хүч, боломж монголчуудын хувьд дууссан нь хачирхмаар. Яагаад гэвэл Цэдэнбалын болж бүтэхгүй байгааг ойр тойрныхон нь бүгд л мэдэж байсан. Гэвч тэд нар түүнийг түлхэх биш тойрон хамгаалаад л бие биеийгээ унагаад байсан байх юм. Гэтэл бас нөгөө талаас ойлгож болмоор ажээ. Цэдэнбал бол ганц хүн биш. Түүний ард Зөвлөлт төр, КГБ, НАХ. Магадгүй зөвлөлтийн тусламж... аль эсвэл Цэдэнбал бүхнээс ухаантай, зальтай, муу санаатай, наадуул нь тэгтлээ хувиа бодсон арчаагүй амьтад байв уу? Аль аль нь байж ч болох юм. Ямар боловч ийнхүү Монгол газар нэг хүнийг тахин шүтэхээс үүдэлтэй улс төрийн харгислалын хор холбогдлыг арилгах тухай асуудлыг хөндсөн биш бүр ч хүнийшсэн дотортой нэг залгамжлагчийн дангаар ноёрхлыг тогтоох замыг засаж шинэ цагийн хэлмэгдүүлэлтийн суурийг тавьжээ. 

	Энэ гурван жилд хүмүүсийг дэвшүүлсэн, огцруулсан, томилсон халсан, УТТ-ны гишүүдийн тоог олшруулсан, цөөрүүлсэн... гээд орсон гарсан, ойсон буусан шиг л юм болсон байх юм. Амь тэмцсэндээ юу, алсыг харсандаа юу хэлэхэд хэцүү. Энэ үеэс сэхээтнийг болоод хүн амаа "үнэнч” болон “илүү дутуу яриатай” хэмээн ангилан “сортлох” ажиллагаа эхэлсэн бололтой. Дамбыг огцруулахад тулгасан нэг дэх асуудал буюу нам улсын боловсон хүчнийг хэлмэгдүүлсэн гэдэгт Ч. Сүрэнжав их үүрэг гүйцэтгэж “Чойбалсан, Бумцэнд нар энэ тухай ярьж байсан мэтээр зүтгэсэн. Өмнө нь Цэдэнбалд хэлж байсан байдаг. Гэтэл олны шүүмжлэл Сүрэнжавын эсрэг нэн хүчтэй өрнөж, харин Цэдэнбал түүнийг авч үлдэх гэж улайран зүтгэсэн нь уг хурлын протоколд тодорхой тэмдэглэгдэн үлджээ. Эндээс болон хожим нь түүнийг Эдийн засгийн дээд сургуулийн захирал байхад багш нарын гаргаж байсан шүүмжлэл дүгнэлтүүдээс харахад Сүрэнжавын талаар бүгд хурлын гишүүдийн “дэндүү хоцрогдсон” гэж хэлсэн үг, хийсэн дүгнэлтүүд нь үнэн байдаг. 

	Гэтэл Цэдэнбал түүнийг яагаад тэгтлээ улайран хамгаалаад байв аа гэвэл “улс орны удирдлагын дотор гарсан зөрчил тэмцлийг өнгөцхөн харвал ажлын дутагдал доголдлыг арилгах, удирдлагыг орчин цагийн боловсролтой шинэ хүчнээр сэлбэх зорилготой байсан мэт боловч... нэг хүнийг тахин шүтэхийн хор холбогдлыг арилгах, тухайн нийгмийн тогтолцооныхоо хүрээнд ардчиллыг гүнзгийрүүлэх гэсэн дэвшилтэт, олон ургалч үзэл бодлыг нухчин дарах улс төрийн тун өөр агуулгатай байсан...”41 гэдгээр тайлбарлагдах юм.

	Дарамын Төмөр-Очир (1921—1985. 10. 02)

	Улс төрийн аллагад эрсэдсэн

	 

	 

	Энэ бүгд хурлаар Л. Цэндийг 2-р нарийн бичгийн даргаар, Д. Төмөр-Очирыг УТТ-ны гишүүнээр сонгон дэвшүүлж, УТТ-ны бүрэлдэхүүнийг дөрвөн хүнээр цөөрүүлэх шийдвэр гаргасан байна. Тухайн үедээ бүх нийтээр хүлээн зөвшөөрөгдсөн толгой сэхээтний нэг профессор Д. Төмөр-Очирыг 4 жилийн дотор нам төрийн удирдлагад хоёр дахин гаргаж хоёр дахин унагасан явц энэ цагийн өнгө төрхийг тодруулан өгөх бас нэгэн баримт ажээ. Түүнийг 1958. 3 сард УТТ-ны орлогч гишүүн, НТХ-ны нарийн бичгийн даргаар, 1959. 3 сараас УТТ-ны гишүүнээр сонгож, 1960. 7 сард өөрийн нь эзгүйд 4 зүйлийн шалтгаан заан халсан нь: эрүүл мэнд муу, Марксист - Ленинист онолын мэдлэг баттай биш, үндэсний үзлийн зарим тал байсан, Тухайлбал Б. Ринчентэй тэмцэх тэмцлийг сул явуулсан, нигилист (үгүйсгэх) үзэлтэн гэжээ. Гэтэл үнэн хэрэгтээ бол эрүүл мэндийн асуудлаас бусад нь хуурамч шалтаг байжээ. Д. Төмөр-Очир 1953 онд эрдмийн зэрэг хамгаалсан бөгөөд ЗХУКН-н дэргэдэх Нийгмийн ухааны академи бол Марксист - Ленинист онол судлалын талдаа дэлхийд тэргүүлэх түвшинд байсан нь хэн ч маргашгүй бүлгээ. Түүний албан ёсны шүүмжлэгчдийн нэг, доктор А. И. Соболев хэлэхдээ: 

	 

	“Төмөр-Очирын диссертаци бол нийгмийн ухааны академийн диалетик, түүхэн материализмын тэнхимд хамгаалагдсан онцгой сайн диссертаци... түүний энэ диссертаци ганц энэ сэдэвт зориулагдсан диссертацийн дотор төдийгүй бусад нийгмийн ухааны олон диссертациас ч биеэ даасан судалгаа хийх, бие дааж задлан шинжлэх, нэгтгэн дүгнэх чадвараараа ихээхэн ялгарч байна”42 

	 

	гэсэн байдаг. "Б Ринчентэй тэмцэх тэмцлийг сул явуулсан” гэдэг нь бүр ч хөгийн юм. Тэр бээр 1956 оны 10-р сард БНУАУ-д зэрэг хамгаалсан, “Социалист” Монгол улсын шинжлэх ухааны ууган доктор бөгөөд төр, улс нь бахархах дэмжих ёстой байтал түүнийг “ангийн дайсны” зэрэгт тавин, түүнтэй тэмцэх үүргийг төрийн эрх баригч улс төрийн хүчний нэг гол удирдагчийн үйл ажиллагааны биеэ даасан чиглэл болгон авч үздэг байна шүү дээ. (Ю. Цэдэнбал тэргүүтэй МАХН доктор Б. Ринчентэй нэгэн түүхэн үеийн туршид тэмцээд тэмцээд дийлээгүй. Эцэс сүүлд нь эрдэмтний өөрийнх нь хэлснээр “төрөл арилжих рашаан” хүчээр хүртүүлэн хөнөөсөн тухай баримтыг хожим сөхөх болно. С. Б.)

	Д. Төмөр-Очирыг 1960 онд халсан үнэн учир шалтгаан бол Хятадад талтай хандсан. (Цэдэнбал шиг үзэн ядаж биш) “Сэхээтний төөрөгдөл” гэгчийг эсэргүүцдэг байсан, улмаар олны дунд ялангуяа сэхээтний хүрээнд нэр хүнд нь өссөн зэрэг нь Цэдэнбалын сэтгэл, зорилгод үл нийцэх асуудлууд байсан бололтой юм. Тийм учраас яг тэгж нэрлээгүй тийм үг үсэг хэрэглээгүй ч тухайн үед туг лоозон болоод байсан “төөрөгдсөн сэхээтний толгойлогч”, “үндсэрхэх, үгүйсгэх үзэлтэн” гэсэн агуулгаар халжээ. 

	 

	Баримт сөхье. 

	Ю. Цэдэнбал: “УТТ-оос 1956 онд сэхээтний зарим хэсгийн дунд гарсан үндсэрхэх үзлийг эсэргүүцсэн тогтоол. Мөн нөхөр Ринчений үндсэрхэх үзлийг эсэргүүцсэн тогтоол, 1940-өөд онд түүхийн асуудлаар гаргасан тогтоолуудыг Д. Төмөр-Очир хүчингүй болгох оролдлого хийж байсан.”

	Н. Жагварал: “Д. Төмөр-Очир... тогтоолыг эсэргүүцдэг... “та нар яагаад ингэж сэхээтнийг дээрээс хавчаад байна” гэсэн асуудал тавьж байсан... сэхээтнийг хамгаалдаг дүр үзүүлдэг... энэ нь сэхээтнийг өөрийн талд татах гэснийх юм.”

	Б. Ширэндэв: “Төмөр-Очир тогтоолыг өөрчилнө гэдэг байсан... сэхээтнийг хамгаалж байгаа газар нь ганцхан намын түүхийн институт болсон... Цэдэнбал бид хоёрыг тогтоол редакторлаж байхад... үндэсний үзэл гээд байх юм алга гэж эсэргүүцэж байсан”43 гэсэн байхад, орчуулагч М. Шатар: “Төмөр-Очир Цэдэнбалыг бидэн дээгүүр (НТИ-ээр) орж ирэхийг нь анаж байсан юм шиг л ороод ирнэ, тэгж тааралдсанаа зүгээр өнгөрөөх ч гэж байхгүй” хэлэх гэснээ, сэтгэлдээ хуримтлагдсанаа, зэвүүцэл бухимдлаа бидний дэргэд тэгэхээс тэгэх гэсэн юм шиг урсгаж гарна даа... “чиний тэр тусламж тусламж гээд байгаа чинь зээл шүү дээ... явж явж ардын минь хүзүүн дээр бууна шүү дээ. Чи ер нь барагтайхан байж үзээрэй гэнэ.”... Хэрэв биднийг Цэдэнбалын илтгэл дээр сууж байх үед орж ирвэл “Цаадах чинь нөгөө 16 тодотгол үгээ бичсэн байгаа биз дээ. Өөр юугаа хэлэх вэ дээ” гээд тас тас хөхрөөд гараад явна. Бид нөгөө тодотгол үгийг нь тоолбол: “Агуу, их, сэтгэл харамгүй, ах дүүгийн, өгөөмөр, интернационалч, чин сэтгэлийн, халуун, бахдам, буцалтгүй...” гэхчлэн “Зөвлөлтийн тусламж” гэдэг үгийн өмнө нээрээ л 16 үг байдаг сан. Тэгэхдээ зээл авсан зүйлээ тэгж тусламж болгон хэлдэг байсны бид тэгэхэд ухаарч билээ. Цэдэнбал түүнийг байхгүй хойгуур орж ирэхээрээ муулж гарна даа. “Цаад нохой чинь юу гэж бурж явна?.. Яс хаяж чаддаг нохой байгаа юм.” гэх жишээтэй. Цэдэнбал ер нь муу хүнээ, бүтэн улс орныг ч нохой гэнэ. “Хятад нохойнууд” гэж хэлдэг байсан.”, “Төмөр-Очир нохой намайг сайд дарга нарт дугтуйтай мөнгө өглөө... гэж нэг их сүйд болох юм. Орой үдэш илүү цагаар суусанд нь хэдэн төгрөг дугтуйлж... өгсний төлөө улсын хөрөнгөөр гараа угаалаа л гэх юм.” гэж байсан.”44 тухай бичжээ. 

	Эндээс харахад хоёр удирдагч нэг нь олны нүүрэн дээр нөгөө нь эзгүйд нь гэдгээрээ л ялгаатай болохоос биш бие биеэ муулдаг байжээ. Мөн мөнгө дугтуйлж өгдөг байжээ гэж бид өдгөө ойлгох болжээ. 

	Д. Төмөр-Очирыг жил хагасын дараа буцаан дэвшүүлэх асуудлыг Цэдэнбал өөрөө санаачлан гаргаж ирсэн нь хачирхалтай ч юм шиг, бас аргагүй ч юм шиг. НТХ-ны хамгийн нөлөө бүхий гишүүдийн нэг “эсэргүү” Б. Нямбуу гуай өгүүлрүүн: "Төмөр-Очир өөрөө огцрох гээд байсан. Би эдэнтэй таарах ч үгүй гээд байсан.” 1962 оны 1-р сард Бал намайг дуудсан. Ортол хачин сайхан зантай байв. Төмөр-Очирыг түрүүн буулгасан нь алдаа болсон. Цэндийн ятгалгаар л болсон юм. Одоо дэргэдээ авах хэрэгтэй байна, гээд намайг дэмжээрэй гэсэн. (Энэ нь элдэв асуудал бүү босгож ирээрэй гэсэн үг бололтой. Урьд Дамбыг 1-р даргаас буулгах асуудлын цаад учрыг Нямбуу хамгаас түрүүн ойлгочхоод "энд нэг учир байна. Үүнийг авч үзэх хэрэгтэй” гээд нураачих шахаж байсныг эргэн санагтун С. Б.) Гэтэл тэр хурал дээр Төмөр-Очир “Шүүмжлэлийг цээрлэсээр байгаад н. Цэдэнбалыг эвдэлж, сүйтгэж амьдаар нь алахад хүргэж байна. Дамба нарт хүлээлгэсэн хариуцлагаас Цэдэнбал хуваалцах ёстой байсан... Цэдэнбалыг хий хоосон нялганаж зусардах элдвийн арга хэрэглэж... шүүмжлэлээс түүний урдуур нь гүйн орж хаацайлах хэрэг ер байхгүй... Хайрт нөхдийгөө цаашид улам л эвдэж, ажлыг нь доройтуулан, ... юунд ч хүргэж магадгүй гэдгийг бодох цаг нэгэнт болсон”45 гэсэн байдаг. Хурлын төгсгөлд Төмөр-Очирыг дэвшүүлэх тухай асуудал тавигдаж олон талаас удаан ярилцаж нөгөө Цэдэнбал нь “үгүйсгэх үзэлтэн” талаас нь шүүмжилж байсан ч олонхын саналаар дэвшүүлжээ. Тэгэхэд Д. Төмөр-Очир итгэл найдвар хүлээлгэсэнд баярламаар ч хожмын хариуцлагаас аймаар байгаагаа хэлж “энэ нь яваандаа юунд хүргэж юугаар шувтрах бол гэж бодоход сэтгэл зүрх эвгүй болох юм” гэсэн байх юм. Энэ бүхнээс харахад л Төмөр-Очир гэгч хэн болох, юу бодож, юуг зорьж, юутай зөрчилдөж байсныг төсөөлж болох ажээ. 

	Ер нь энэ үе энэ бүгд хурал нэлээд “шинэлэг” ч гэх юм уу эгзэгтэй, зөрчилтэй, хэвшмэл биш уур амьсгалд болсон нь түүний бэлтгэл ажилд Д. Төмөр-Очир идэвхтэй оролцсон. Энэ үед түүний нөлөө их, тэр бээр дээр доргүй үгүйлэгдэж байсантай, нөгөө талаар нэг хүнийг тахин шүтэхийн хор уршгийг арилгах асуудал хурц тавигдсантай холбоотой байжээ гэж үзэж болох юм. Бүгд хурлын тогтоолд:

	 

	“Манай оронд нэг хүнийг тахиж шүтэх явдал гарах боломжийг эгнэгт арилгахын тулд Х. Чойбалсанг тахиж шүтэж байсны улмаас манай амьдралын бүх салбарт учирсан хор уршгийг бүрэн устгах шийдвэртэй арга хэмжээ авах нь чухал гэж бүгд хурал үзэж байна” 

	 

	гэж тэмдэглэсэн байдаг. 

	Ю. Цэдэнбалын 6 жилийн турш эсэргүүцээд, тойруулаад байсан энэ асуудлыг яагаад ийм сүрхий хурц байдлаар зориглон тавих болсон бэ? гэдэг асуудал аргагүй сонирхол татдаг юм. Цаг үеэ харья. 

	 

	А) 1961 онд ЗХУКН-ын 22-р их хурал хуралдаж “нэг хүнийг тахин шүтэхийн ноцтой хор уршгийг даван туулах” асуудлыг хүчтэй тавьсан нь дэлхий нийтийн анхаарлыг татаж байв. Тийм учраас манайд хүссэн ч хүсээгүй ч мөн тэгж (хэлбэрийн төдий ч болов) тавих ёстой болсон. Гэтэл энэ нь Цэдэнбалын хувьд аль ч талаар ахадсан асуудал байсан болов уу. Төмөр-Очирыг түшиглэхээс өөр арга байсангүй. 

	 

	Б) Гэхдээ гол шалтгаан энэ биш байжээ. 1961 оны 7-р сард Цэдэнбал авто осолд орж Москвад эмчлүүлэх, сувилуулах, семинарлуулах гээд удаан хугацаагаар Монголд байсангүй. Гэтэл Л. Цэнд энд “хэрэг мандуулж” байгаа мэдээ цахилгаан дэгдэн хүрэв. Цэнд ЗХУКН-ын ТХ-ны тэргүүлэгч гишүүн, НТХ-ны 2-р н/б дарга Ф. Р. Козловтой уулзаж 

	 

	“Цэдэнбал хүч бололцоогоо шавхсан бололтой... архи ууж нэр хүндээ алдаж байна” 

	 

	гэхчлэн ярьсан. Мөн Монголд суугаа элчин сайдтай уулзаж ний нуугүй ярьсан гэдэг. Б. Нямбуу гуай хэлэхдээ: Цэдэнбалын нууц бичиг хэрэг эрхэлж байсан Д. Ядамсүрэн надад хэлэхдээ: "Цэнд Козловт захидал явуулсан” гэдэг. Магадгүй тэр нь Хрущевт хүрээд тэндээс Цэдэнбалд хүрсэн байж болох юм гэв. Ямар боловч Козлов нь удирдлагадаа илтгэсэн, хожим нь Андропов түүнийг нь сөхөж тавьсан байдаг. Гэтэл Шинкарев номдоо 

	 

	“Е. П. Баврины гэрчилснээр Козлов Цэдэнбалд, Цэнд Зөвлөлтийн элчин сайдтай уулзаж илэн далангүй ярьсан тухай хэлснээрээ Цэндийг барьж өгснөөс өөрцгүй юм хийжээ”46 

	 

	гэж эш татжээ. Ийнхүү Цэдэнбалд хов хүрсэн нь тодорхой болжээ. Гэтэл Цэнд бол Москвагийн анхааралд аль хэдийн багтсан тэнд чамгүй үнэлгээтэй зүтгэлтэн байв. 

	Тийм болохоор Цэдэнбал Цэндийг унагах олон нүүдэлтэй, холын санаатай, угсраа мэхийг боловсруулах ёстой болов. Түүний эхнийх нь Төмөр-Очирыг Цэндийн эсрэг ашиглах явдал байжээ. Аль эртнээс өөрөө яс хаяж муудалцуулаад байсан Цэнд, Төмөр-Очир хоёрын харьцааг улам хурцатгах зорилгоор Төмөр-Очирыг биедээ ойр авчирч “Цэндээс болж чамайг халсан юм. Энэ буруу байжээ. Чамгүйгээр энэ нам төрийн ажил болохгүй юм байна” хэмээн зулгуйдаж зориуд түүний хурц тавьдаг “нэг хүнийг тахин шүтэхийн хор уршгийг арилгах” асуудлаар эрс хурц илтгэлийг Орос, Монгол хоёр хэл дээр бэлтгүүлжээ. Энэ үеийн баримт хөөн судалсан доктор Д. Дашжамц 

	 

	“... маш хурц тавьсан илтгэлийг эхлээд орос хэлээр, дараа нь монгол дээр хийлгэж хамтран боловсруулж 1962 оны ... бүгд хурлаар хэлэлцүүлжээ”47 

	 

	гэсэн буй. 

	 

	В) Үүгээр Цэдэнбал хэд хэдэн “туулай” давхар буудахыг зорьжээ. Дээрх асуудлаар түүнийг олигтой алхам хийхгүй байна гэж Орос, Монголгүй сэтгэл дундуур байсан үе. Тэгээд ч Дамбаас хойш хэдэн жил өнгөрлөө. Олон улсын коммунист ертөнцөд өөрийнх нь нэр хүнд нэлээд өслөө. Энэ үед Чойбалсангийн нэр хүндийг гутаах замаар өөрийгөө өөд товойлгох сонирхол түүнд аль хэдийн байсан. Гагцхүү уг асуудалд холбоотойгоор өөрийнхөө гэм нүглийг илрэхээс цэрвээд байсан шүү дээ. Гэтэл одоо “Цэндийн аюул” түүнээс нь хавьгүй илүү бодтой болсон болохоор тэр ч яамай, Төмөр-Очир ч яамай болсон хэрэг. Цэдэнбалын анхны сум байндаа тусах нь туссан ч Төмөр-Очир анхнаасаа л санасан зоргоор нь болсонгүй. 

	 

	Дахин шинэ аюул зарлаад гараад иржээ. Угаасаа Цэдэнбалынхаа тарыг нэгэнт таньчихсан Төмөр-Очир түүнд ашиглагдсангүй. 

	Харин ч энэ олдсон эрх мэдлийг нэн эрчимтэй ашиглаж тавхан сарын дотор маш их зүйлийг амжуулав. Тэр бээр хот, хөдөөгийн олон газраар явж ард олныхоо амьдрал ахуйтай танилцаж, лекц яриа хийн хурц хурц асуудлуудыг гарган тавьж, хэвлэлийн хуудсаар ч шув шулуухан нэрлэн заасан шүүмжлэлт өгүүллүүд гаргаж, үзэл суртлын ажилтны улсын зөвлөгөөн хийлгэхээр болгож түүнд зориулсан олон хурц асуудлуудыг боловсруулан энэ чиглэлээр аймаг, хотуудын намын бага хурал хийлгэх ажлыг зохион байгуулах, нийгмийн шударга ёсны төлөө тууштай тэмцэх, нэг хүнийг тахин шүтэх асуудлыг улам эрчимтэй илчлэн тавих, Чингисийн мэндэлсний 800 жилийн ойг тэмдэглэх, намын түүх бичих ажлыг шуурхайлуулах зэрэг олон талтай ажлуудыг зохион байгуулан нэлээдийг гүйцэтгэж амжжээ. Тэр бээр Цэдэнбал болон түүнийг тойрон хүрээлэгчдийг ил тод илчлэн шүүмжилж, дур зоргоор аашлах явдлын эсрэг эрэмгий зоригтой тэмцжээ. Энэ бүхэн Цэдэнбалын дэглэмийг аюулд учруулах үр дагавартай байв. Тиймээс Цэнд мэнд ч яамай, нэн даруй зайлуулахаас өөр арга байсангүй. Үүний тулд дахиад л Оростойгоо хамжих хэрэгтэй болж 7-р сард Цэдэнбал Төмөр-Очирыг дуудаж чи Кисловодскийн сувиллын газар яаралтай амраад ир, урин дулаан цагт амраад ир гэжээ. 

	Үзэл суртлын ажилтны зөвлөгөөний өмнө эрч хүчээ сэргээх нь Төмөр-Очирт ч хэрэгтэй байж. Гэтэл энэ хооронд Цэдэнбал түүнийг дахин авч хаях бэлтгэлийг хангаж амжсан, ирэхийг нь анаад сууж байв. Үүний тулд “Зөвлөлт нөхөд”-тэйгээ Цэдэнбал идэвхтэй харилцаж, өөрөө ч энэ хугацаанд очсон байдаг. Цэдэнбалыг Москвад очиход Төмөр-Очир угтсан, онгоцны буудлаас хот орох замд тэрээр салж өөрийн байсан газар луу явсан, тэгэхэд нь Зөвлөлт нөхөд нь Цэдэнбалд “Танай энэ нөхөр ер нь бүтэхгүй хүн байна шүү. Тэр харахгүй юу Таныг хүндэтгэхгүй орхиод явчхаж байна” хэмээн яс хаяж байсныг тухайн үед Төмөр-Очирын муу муухайн баримт болгон сурталчилж байсан юм. Оросууд дургүйг нь хүргэж, Төмөр-Очирын эсрэг хандуулах гол зэвсэг нь Чингисийн 800 жилийн ойг тэмдэглэсэн цогц арга хэмжээ нь “үндсэрхэх үзлийг дэвэргэж, Зөвлөлтийн эсрэг олон нийтийн санаа сэтгэлийг хандуулсан” өршөөж болохгүй үйлдэл гэдэг үлгэр байв. 

	Төмөр-Очирыг 1962. 9. 8-нд гэртээ буухад нь бүх холбооны хэрэгслийг нь салган тусгаарласан байв. 10-ны Даваа гарагийн өглөө ажилдаа ирэхэд нь УТТ цугларчихсан, бүгд хурал эхлэхэд бэлэн болсон байжээ. Амруулсан Төмөр-Очиртоо Цэдэнбал нэг иймэрхүү “хүндэтгэл” үзүүлэн угтсан байдаг. Хүний мөс өө гэж! Ер нь Цэдэнбалын шалгарсан арга бол эхний шатанд сургуульд явуулах, амруулах, эмчилгээнд, эрдэм шинжилгээний ажилд явуулах, дараагийн ээлжид халах, цөлөх, шоронд илгээх, дахиад цөлөх өөрийн баруун гар - НАХ-ын хяналтад оруулах (энэ бол насан туршийн ял) зэргээр дахин хэзээ ч өндийхгүй болгох явдал байв. 

	НТХ-ны 1962. 8. 10-ны бүгд хурал зөвхөн Төмөр-Очирыг халах тухай асуудлыг хэлэлцжээ. Цэдэнбал сонсголдоо:

	 

	1. Нэг хүнийг тахин шүтэх асуудлыг дэндүү хэтрүүлэн тавьж, намын байгууллагууд, хөдөлмөрчдийн хурлаар хэлэлцүүлэхийг оролдож байна. (цаашид энэ асуудлыг ерөөс ярьж хэлэлцэж болохгүй нь ээ.)

	2. Өөрийн орны хөгжлийг үгүйсгэж нигилист үзэл баримталж байна. (Шүүмжилж байгаа бол үгүйсгэж байгаа хэрэг)

	3. Манай намын бодлогод харш үндсэрхэх үзэлд хэт автсан. Жишээ нь: Чингисийн ойг нүсэр тэмдэглэсэн бүр “эрдэм шинжилгээний хурлыг ордонд хийлгэх гэж оролдсон.” (Цэдэнбалынхаар Чингис бол Цэдэнбалын төрийн ордонд яригдах тийм өндөр хэмжээний түүхт хүн биш ажээ.)

	4. Удирдах ажилтан, УТТ-ны гишүүдийг хүртэл шүүмжлэн, ил тод чалчиж, элдэв нэр цол өгч ярьдаг. (Тэд бол хэн ч халдашгүй бурхад, Бараг улсын нууц задалсан хэрэг байх нь ээ.)

	5. Биеэ хэтэрхий тоосон (Цэдэнбалд бөхөлзсөнгүй)

	6. Намын нэгдэл нягтралд харш үйл ажиллагаа явуулсан. (бүлэрхэн УТТ-ны гишүүдтэй хуйвалдаагүй г. м. хаалтад авсан тайлбаруудыг би хийсэн С. Б.) 

	 

	гэсэн 6 зүйлийн ял тулгажээ. Түүнийг халж нутаг заан явуулсан, өөрийн гар хөл Норолхоогоор санаачилга гаргуулан намаас хөөсөн. Үүний төлөө 1963. 7. 4-нд УТТ-нд “Би Төмөр-Очирыг ахин өндийхгүй болтол нь үүрд дарж өглөө” хэмээн сайрхаж байсан Н. Норолхоо нь онцгой ивээлд багтсан. Түүнээс үлгэр жишээ авсан Ч. Пүрэвжав, Төмөр-Очирыг хэрэгт холбогдуулан мөрдөн-цөллөгт илгээсэн байдаг. Цэдэнбал хувийн тэмдэглэлдээ: 

	 

	“Пүрэвжав өнөөдөр надтай ярив. Та миний эцэг мөн хэмээв. А. И. Бол миний эгч мөн хэмээв. Таны халамжийг мартахгүй хэмээв” 

	 

	гэсэн байна. (Үүний ачаар тэр бээр МХЗЭ-ийн даргаас болихдоо НТХ-нд өөрт нь зориулсан орон тоо зориуд бий болгож, генерал цол шагнах гавьяаг байгуулсан байдаг. Ёстой л “ороо нь ороогоороо” гэдэг болж дээ. Хэрэв Цэдэнбал орост төрсөн бууцаа зуйрсан бол Пүрэвжав төрсөн эцгээ золиосолдог байна шүү дээ. Тэгэхээр Ч. П. биш Ц. П. болж таарлаа. Иймэрхүү байдлаар 1950—1960-аад оноос Цэдэнбалыг магтан дуулах, түүнд тал олох “уралдаан” Монголын удирдах бүрэлдэхүүний дунд өрнөсөн байдаг. 

	Төмөр-Очирыг огцруулах энэ хурал дээр хүмүүсийн хэлсэн үгээс тэр үеийн удирдах бүрэлдэхүүний байр суурийг тодорхой харж болохоор байдаг. Тухайлбал Д. Моломжамц, Ч. Ц. Пүрэвжав нар НАХЯ-г өмөөрсөн байдаг. 

	Д. Моломжамц. “Төмөр-Очир НАХЯ-руу дайрч, татан буулгах хэрэгтэй гэхчлэн хамаагүй арга хэмжээ авах гэдэг. Удирдах хүмүүсийн ихэнхийг өөрчлөх хэрэгтэй гээд л шаарддаг. Энэ бүхэн Цэдэнбалын доогуур нь ухаад л, товчооны дотор хагарал гаргах гэсэн оролдлого байв. (Зүүдээ ярих гээд хулгайгаа гэгч болж дээ. НАХЯ бол Цэдэнбалын оршин тогтнохын үндэс байсныг ийнхүү нотолжээ.)

	Ц. Дүгэрсүрэн: “Төмөр-Очир үзэл суртлын ажилтны улсын зөвлөгөөнд бэлтгэх нэрийдлээр хоёр сар илүү хугацаанд олон тооны хүмүүсийг НТХ дээр авчирч чиглэл өгч суулгасан. 130 орчим хуудас юм бичүүлсэн гэнэ. Энэ материал маш чухал зүйл байсан, энийг олох ёстой.” (өөрсдийн бузар булай явдлыг дэлгэсэн “аюултай” юм байгаа гэсэн утгаар хэлсэн бололтой. Эндээс харахад үзэл суртлын ажилтны зөвлөгөөнийг яагаад ч хийлгэж болохгүй байсан. Төмөр-Очирыг огцруулсан дахин өндийлгөж болохгүй гол шалтгаан энэ байсан байж болох юм. Харин муу хар Дүгэрсүрэн л хээгүй хоцрогдсоноороо энэ бүхнийг ил хэлчихсэн байж болох юм. С. Б.) Ц. Дамдинсүрэн мэтийн хүмүүсийн үндэсний үзлийг оволзтол дэвэргэж, Чингисийг тэнгэрт тултал магтаж байсан, ... бүр давраад хуучин үсгийг дахин сэргээж хэрэглэх саналыг ч гаргаж байсан. "... бид мэтийн хоцрогдсон хүмүүсийн талаар амархан тооцоо хийх байсан хүн...” (өөрсдөө хүлээн зөвшөөрчээ.)

	Н. Жагварал: “Төмөр-Очир завхралд нэрвэгдсэн хүмүүсийн сэтгэл санаанд байгаа шарх, сорвийг хөндөж, түүнийг задалж, тэднийг нам засгийн бодлогод эргэлзүүлэх, итгэлгүй болгох гэсэн байна. Цаашдаа Цэдэнбалыг нам засгийн удирдлагаас авч хаях гэсэн хандлагатай юм.” (түүнийхээр, энэ бол хүний ухаанд багтахын аргагүй зүйл ажээ. С. Б.) гэжээ. 

	 

	Энд би зөвхөн УТТ зарим гишүүдийн үгээс эш татав. Энэ нь Монгол орныг ямархан хүмүүс удирдаж байж вэ гэдгийг л харуулах юм. Цааш нь Ч. (Ц.) Пүрэвжав, Балдоо, Жамсран, Туваан гээд л хэсэг хүмүүс ярьжээ. Пүрэвжав нь “МАХН-ыг эсэргүүцнэ гэдэг бол дэлхийн коммунист хөдөлгөөнд манай намаас оруулсан хувь нэмрээс ухарч байгаа хэрэг” хэмээн сүр далайлгаад “Төмөр-Очирын гар хөл болж байсан хүмүүсийг цааш нь анхаарч үзэх (хар дансандаа авах С. Б.) хэрэгтэй” гэжээ. Энэ Пүрэвжав үүнээс 2 жил гаруйн дараа нэгэн гайхамшигтай “гавьяа” байгуулсныг дээр тэмдэглэсэн. Тодруулбал: 1965. 1. 3-нд Пионерын ордонд болсон багш нарын үдэшлэгт Д. Төмөр-Очир Улаанбаатар хотын боловсролын хэлтсийн сургуулиуд хариуцсан зааварлагчийн хувиар оролцож явжээ. Гэтэл МХЗЭ-ийн ТХ-ны нэгдүгээр нарийн бичгийн дарга Ч. Пүрэвжав ирсэн байгаад түүнийг хармагц:

	― “Чи энд юу хийж яваа юм бэ?” хэмээн даргархаж дээрэлхсэн өнгө аясаар ханджээ. 

	Төмөр-Очир: ― “Би албан үүргээ гүйцэтгэж явна. Харин чи архи уух гэж ир ээ юу?” хэмээн чухамдаа үнэнийг боловч дайран дээр нь давс нэмжээ. 

	Ч. П.: ― “Чи муу эсэргүү энд байх ёсгүй” хэмээн “баг”-аа хуулан байгаа төрхөө харуулжээ. 

	Д. Т.: ― “Пүрэвжав аа! Чи улсын хөрөнгийг идэж уусаар байгаад гэдэс чинь цүдийжээ. Ахиад байвал удахгүй хагарах байх шүү” гэсэн яриа болсныг Г. Осоржамаа захирал надад хэлсэн гэж Д. Төмөр-Очирын туслах байсан Г. Чогсом дурсамждаа тэмдэглэжээ. 

	Төмөр-Очирыг энэ хэргээр УДШ-ийн хаалттай хурлаар ЭХ-ийн 155-ын “Б”-д хамруулан 5 сарын засан хүмүүжүүлэх ял оноож цалингийн тодорхой хувийг улсад оруулахаар тогтоож Гадаад Худалдааны Яамны мэдэлд Ханх сум дахь Туртын дамжлага баазын гэрээ шалгагчаар цөлжээ. Тэнд 5 сар биш 40 сар байлгажээ. Мөн Төмөр-Очирыг өмөөрч баривчлахаар ирсэн цагдаа нарт нь хэдэн үг хэлсэн ЭЗДС-ийн багш Г. Уламбаярыг мөн шийтгэжээ. Гэтэл 1990-ээд оны эхээр нөгөө Ч. Ц. Пүрэвжав чинь Улс төрийн хэлмэгдэгсдийн холбоонд “Би хэлмэгдсэн хүн. Танай холбоонд элсье. Миний амьдрал ахуйг дэмжиж, орон сууц олгож өгөөч” гээд цохиж явсан байх юм.)

	Тэр үеийн дээдсийн маань дүр төрх энэ. Мөн орчуулагч М. Шатар энэ Пүрэвжавын, “эцэг” Цэдэнбалдаа хэрхэн алтан хошуу өргөж өөрийг нь гайтуулж байсныг бас бичсэн буй. 

	Эндээс харахад Цэдэнбал нэг ял заадаг. “Тоодгорууд” нь НАХЯ-тай хамжиж гүйцээдэг байжээ. 

	Д. Төмөр-Очирын тухай бодит үнэнийг ойр дотно байсан хүмүүс нь хэрхэн дурсаж байна вэ?

	 

	“1981 оны хавар санагдана. “Цэдэнбалын ажлын арга барил үнэхээр хоцрогдож, албан тушаалдаа зууралдаж үлдэхийн тулд нам засгийн удирдлага дахь өөртөө үл таалагдах хүмүүсийг нэгийг нь нөгөөгөөр цохиулах аргаар замаасаа зайлуулж, албан тушаалд шуналтай, бялдууч, үл бүтэх этгээдүүдээр өөрийгөө хүрээлүүлээд, ховхрохгүй бат бэх суугаад байна гэж боддог бол тун арчаагаа алдсан хэрэг л дээ” гэж байсан. (Л. Бат-Очир)

	 

	“Хятадын ЭСЯ-ны хүсэлтийг Ю. Цэдэнбал хүлээн авч Д. Төмөр-Очирыг томилсныг мэдэх дипломатч одоо ч амьд сэрүүн байгаа.

	Эмчлүүлэхээр УТТ тогтоол гаргаж явуулчхаад тэнд сүлбээтэй гэснийг няцаан БНХАУ-ын КН-ын ТХ-ны Монголын товчооны дарга асан Б. Буян НХШХ болон НТИ-дэд мэдэгдэл хийсэн.” (С. Нинжбадгар)

	 

	“Намын 13-р их хурал... удирдлагаа сонгох гэж нэгэн шөнийг барсан... үүний учир гэвэл НТХ-ны үзэл суртлын ажил хариуцсан нарийн бичгийн даргаар Д. Төмөр-Очирыг сонгуулах гэж санал дэвшүүлэхэд Д. Төмөр-Очир зөвшөөрөхгүй эрс татгалзсан учир үүр цайлгасан. “... Багшийн ажлаас дээш гарах чадвар байхгүй” гэж бараг уйлахыг завдан байж дахин дахин тайлбарласан. 

	... зарим нь “Чи улсын мөнгөөр 15 жил сурсан, эрдэмтэн болсон хүн. Хий!” гэхэд. “Би өртэй нь үнэн. Дарга болж төлнө гэвэл дахиад өрөнд орно. Чадах юмаа хийж байгаад өрөө төлье” гээд учирлаж байв... түүний үгийг тунгаан бодсон ч юмгүй, хүчээр сонгож гар өргөөд дарга болгочихсон. 

	“юм бүхнийг бусад улсаас асууж, бүр сүүлдээ зөвшөөрөл авах замд орж байна”, “... манай Монголын үндэсний бахархал бол баялаг түүх, Их Чингис хаан, өгөөж баян өлгий нутаг, өвдөг сөхөрдөггүй Монгол ард түмэн байна шүү дээ” гэж ярина. Гэтэл үүнийг нь удирдагчид үндсэрхэх үзэл, Зөвлөлтийн эсрэг үзэл гаргалаа гэж буруутгасан”. (Т. Гэндэн)

	 

	“Намайг Д. Төмөр-Очиртой хамт ажиллаж байхад “Сэхээтний төөрөгдөл” гэдэг нэг явдал болж... Төмөр-Очир маань “манай сэхээтэн бол сая өсөн бойжиж байгаа залуу балчир хүмүүс. Нялх хүүхдээ нүүрээрээ газар шаан унахад эцэг эх нь тэр хүүхдийг дээрээс нь дэвсдэггүй, өргөж босгоод нүүрийг нь арчин энхрийлэн авдаг биш бил үү?..” гэж хэлээд “Чи сэхээтнүүдэд нүүр тал олох гэж ингэж байна” гэсэн зэмлэл хүлээхэд хүрч байсан болно”48 гэсэн байдаг.

	 

	“Д. Төмөр-Очирыг талархан дэмжигч” гэсэн нэрийн дор доорх хүмүүсийг 1962 оны намар, УТТ-ны тогтоолоор ажлаас нь халж, орон нутагт аж ахуйн ажилд томилон хөөжээ. 

	Шагдарын Бат-Очирыг ― Ерөөгийн САА-д эдийн засагч

	Жодвоогийн Төмөрбаатарыг ― Хужиртын МААМС-т даргаар

	Данзаны Юмжавыг ― Дашбалбарын МААМС-т даргаар

	Дамбын Доржсүрэнг ― Түмэн-Цогтын САА-д орлогч даргаар 

	Гярдайн Чогсомыг ― Говь-Алтайд бага эмчээр

	Санжаажавын Авирмэдийг ― Сайншандад тракторчоор 

	 

	Яагаад ингэж байгаа юм бэ? гэхэд “намын үзэл суртлын ажилд тэнцэхгүй учир” гэсэн байдаг.

	 

	МОНГОЛ АРДЫН ХУВЬСГАЛТ НАМЫН ТӨВ ХОРООНЫ 3-Р БҮГД ХУРЛЫН ТОГТООЛ

	 

	(Санал нэгтэй батлав)

	 

	Д. Төмөр-Очироос намын эсрэг үйлдсэн ажил явуулгын тухай

	 

	Д. Төмөр-Очироос намын эсрэг үйлдсэн ажил явуулгын тухай Төв Хорооны Улс Төрийн Товчооны сонсголыг МАХН-ын Төв Хорооны бүгд хурал авч хэлэлцэв. 

	Энэ оны нэгдүгээр сард хуралдсан МАХН-ын Төв Хорооны 2-р бүгд хурлаас нөхөр Төмөр-Очирыг Намын Төв Хорооны УТТ-ны гишүүн, Төв Хорооны нарийн бичгийн даргаар сонгосон билээ. Гэтэл түүний бие намын энэ эрхэм өндөр итгэл найдварыг биелүүлсэнгүй. Д. Төмөр-Очир намын 14-р их хурал болон Төв Хорооны 2-р бүгд хурлын түүхэн шийдвэрүүдийг биелүүлэх, мөн намын үзэл суртлын ажлыг аж ахуй, соёлын байгуулалтын практик зорилтуудтай нягт холбон улам хүчтэй болгохын төлөө эрс тууштай тэмцэхийн оронд хэрэг дээрээ намын нэгдлийг задлан эвдэх ажил явуулга хийсэн байна. 

	Төв Хорооны 2-р бүгд хурал, X. Чойбалсанг тахин шүтэж байсан явдлыг зарчимч ёсоор шүүмжилж, үүний хор уршгийг арилгах арга хэмжээ авсан билээ. Д. Төмөр-Очир, нэг хүнийг тахин шүтэх явдлын хор уршгийн эсрэг намаас явуулсан тэмцлийг эрх тушаал ахихыг оролдон хичээсэн холын бодлого санаагаа биелүүлэх хийгээд намын удирдлагын нэр хүндийг гутаах зорилгоор ашиглахыг оролдож улмаар түйвээн үймүүлэх арга замаар олон түмний дунд улс төрийн талаар эрүүл бус үзэл санаа төрүүлэн үндсэрхэх үзлийг хөхиүлэн дэмжих гэж эрмэлзжээ. 

	Намын Төв Хорооноос үндсэрхэх үзлийг буруушааж хөдөлмөрчдийн интернационалист хүмүүжлийг хүчтэй болгоход чиглүүлэн үүний урьд гаргасан зарим тогтоол шийдвэрийг Д. Төмөр-Очир хянан үзэхийг илт оролдож байв. 

	Түүний бие намын эсрэг хандсан ажил явуулга хийхдээ нам, улсын удирдах боловсон хүчин, түүний дотор Намын Төв Хорооны Улс Төрийн Товчооны гишүүдийг гүтгэн дайрч, хооронд нь хутган үймүүлэх аргыг ч хэрэглэсэн байна. 

	Д. Төмөр-Очир МАХН-ын марксист - ленинист шинж чанарт үнэн хэрэг дээрээ эргэлзэж хувьсгалын жилүүдэд манай намын удирдлагаар Монголын ард түмний олсон амжилтуудыг үл тоомсорлох буруу үзлийг удаа дараа гаргаж байв. Д. Төмөр-Очир марксист - ленинист онолыг догматик ёсоор үсэгчлэн цээжилж амьдралаас хөндийрөн тасарснаас гадна биеэ тоох, нэр алдрын хойноос хөөцөлдөх, хэрцгий авирладаг зэрэг хувийн муу зан чанар нь түүний үл бүтэх ажиллагаанд нөлөөснийг Намын Төв Хорооны бүгд хурал тэмдэглэж байна. 

	Намын эсрэг ажил явуулгыг нь Төв Хорооны бүгд хурлаас санал нэгтэй буруушаахад Д. Төмөр-Очир уул ажил явуулгынхаа улс төрийн хор холбогдлыг бүрэн хүлээсэн бөгөөд намын өмнө үйлдсэн гэм буруугаа тодорхой ажлаар засна гэж амлав.

	МАХН-ын Төв Хорооны бүгд хурлаас тогтоох нь:

	1. Д. Төмөр-Очироос намын эсрэг үйлдсэн ажил явуулга нь намын нэгдэлд хор хохирол учруулсан зүйл гэж үзэж буруушаасугай.

	2. Д. Төмөр-Очирыг МАХН-ын Төв Хорооны Улс Төрийн Товчооны болон Төв Хорооны гишүүний бүрэлдэхүүнээс гаргаж, МАХН-ын Төв Хорооны нарийн бичгийн даргын үүрэгт ажлаас халсугай.

	3. Намын гишүүд, нийт хөдөлмөрчдийг марксизм-ленинизмийн аугаа их зарчим, пролетарийн интернациоиализм, социалист эх оронч үзлээр хүмүүжүүлэх талаар зохиох үзэл суртлын ажлын хэмжээг улам өндөржүүлж, манай ажлын бүх салбарт ажлын хариуцлагыг өндөржүүлж, нам, улсын сахилга батыг цуцалтгүй бэхжүүлэн намын эгнээний нэгдлийг сулруулах гэсэн аливаа оролдлогыг тас цохихын тул сонор сэрэмжээ байнга дээшлүүлж байх явдлыг намын бүх байгууллагын эрхэм зорилт мөн гэж МАХН-ын Төв Хорооны бүгд хурал үзэж байна. 

	 

	* * *

	 

	Дараагийн алхам Л. Цэнд. 

	Түүнийг гайтуулахын тулд Цэдэнбал юу хийснийг харья. Хадмын халамжид тэнхрэн байгаад “цалин авдаг газраа” яаран ирмэгц Улаанбаатар дахь хадмын элчин төлөөлөгчид бараалхжээ. Бараалхах гэж дээ хов зөөжээ. “Зөвлөлтийн зарим удирдагчид Л. Цэндэд сайнаар ханддагийг мэддэг байсан Цэдэнбал тэдэнд нь эргэлзээ төрүүлж улмаар итгэлгүй болгох нь чухал байв. Энэ зорилгоор тэр Зөвлөлтийн элчин сайд Русаковыг байнга шаргуу “ухуулан сэнхрүүлж” эхлэв. 

	Русаков “1963. 3. 31-ний мэдээндээ Ю. Цэдэнбалын ээлжит уулзалтынхаа үеэр өгсөн Цэндийн дэлгэрэнгүй тодорхойлолтыг ирүүлсэн байна. Эл мэдээнд 

	 

	“Цэнд практик ажилтныхаа хувьд тааруухан... Цэнд нэгдүгээр хүнээр үлдсэн 7―9-р сард аж ахуйн олон ажил унагаж, түүний дотор ургац хураалтад бэлтгэх арга хэмжээ аваагүй бөгөөд бүх юм сайн байгаа мэтээр надад мэдээлж... ахиухан амрахыг ятгаж байв... Төмөр-Очиртой түүний холбоотой нь санаа зовоож байна. Самбууг ч өөрийн талд оруулахыг ятгасан” 

	 

	гэсэн бол, Русаков 1963. 10. 17-нд Москва руу мэдээлснийг үзвэл. 

	 

	“ЗХУКН-ын ТХ-ны хариуцлагатай ажилтан В. И. Поповын дэргэд итгэж ярьсан яриандаа Ю. Цэдэнбал Цэндэд итгэхгүй байгаагаа тодорхой хэлбэрээр илэрхийллээ.”, “1963. 11. 19-нд... Ю. Цэдэнбал Цэндийг муугаар тодорхойлж... Төмөр-Очиртой холбоотойг нь онцлон тэмдэглэв. Цэдэнбалын үзэж байгаагаар Д. Төмөр-Очирын зааж өгснөөр “удирдлагыг эрс залуужуулах” асуудлыг Л. Цэнд байнга дэвшүүлж байна. Цэндэд хэрхэвч итгэж болохгүй гэж Цэдэнбал тэмдэглэв.”49 

	 

	гэсэн мэдээнүүдээс уншигч та манай Бал Орос элчин хоёрын хэн нь “дарга” вэ гэдгийг харагтун. “Тусгаар” гэгдэх Монгол улс нэг иймэрхүү л байж дээ. Гэтэл яагаад ч юм бэ? Бүр юм ярьж чадахаа болиод байсан үедээ, том хүү Славикийнх нь хэлснээр 

	 

	“... Аав ЗХУКН ТХ-нд захидал явуулсан хуулбар нь надад бий. гэсэн. Тэгж байснаа гэнэт К. Русаковын тухай ярьж эхэлсэн... “Тэр хүнтэй хэзээ ч битгий харилцаарай”50 

	 

	гэж хэлсэн гэсэн байдаг. 

	 

	Жич: Ю. Цэдэнбал огцорсныхоо дараа ЗХУКН ТХ-нд захидал бичсэн. Тэр тухайгаа Ш. Надировт хэлэхдээ: ... тэрийгээ Чебриковоор (КГБ-ийн дарга) дамжуулж хүргүүлмээр байна. Би шуудан хаагуур яаж явдгийг төсөөлдөг болохоор тэр нь дээр байх гэж бодож байна...” гэжээ. Үүгээрээ тэр насан туршаа КГБ-ээр амьдарч байснаа бас дахин нотолсон байдаг. Нөгөө талаар Төмөр-Очир, Цэнд хоёрыг ойртуулахгүй байх бүх арга замыг өөрөө хийж, хэзээ ч ойр биш гэдгийг нь мэдсээр атлаа “эздэдээ” ийнхүү матаж байсан нь юуг харуулна вэ? Оросууд Төмөр-Очирт нэн дургүй байдгийг ашиглахын тулд тэр хоёрыг холбожээ. 

	 

	 

	Бас “МАХН-ын ТХ-ны удахгүй болох бүгд хурлаар Л. Цэнд эзэлж байгаа өндөр албан тушаалаасаа чөлөөлөгдөнө гэж Монголын нэг нэрт эрдэмтэн... Цэдэнбалтай ярьсан ярианаасаа эш татаж ЗСБНХУ-ын ЭСЯ-ны зөвлөх С. Дашьянд 1963. 12. 17-нд итгэмжлэн мэдээлжээ” гэж “мэдээллийг зорилготойгоор алдсан” байв. Москва Цэдэнбалын энэ алхмуудыг чимээгүй харж байв. Зөвлөлтийн удирдагчид Л. Цэндийн хувь заяанд санаа зовохгүй юм байна. Тийм болохоор санаж бодсоноо тайван хийж болох нь ээ гэдэг нь Цэдэнбалд тодорхой болов.”51 гэсэн буй. Цэдэнбалын энэ чиглэл дэх ухааныг бишрэгтүн. Харамсалтай нь тэр ухаан Монголын эрх ашигт зориулагдсангүй. Тэгээд ч Монгол орны эрх ашгийн төлөө бол ерөөс тийм ухаан гарах байсан уу!

	Л. Цэндийг 1963 оны 5-р бүгд хурлаар огцруулж Завхан аймагт нутаг заан явуулав. Хожим нь Оросууд Цэндийг буцааж удирдах ажилд тавихыг санал болгосон ч Цэдэнбал сонсохыг ч хүсээгүй. Үүнээс харахад дандаа ч бүхнийг Москва шийдэж, Цэдэнбалыг шахдаг байгаагүйг илтгэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	СОВДЫН БААТАР

	 

	ЭХ ОРОНЧИД БА ЦЭДЭНБАЛ

	 

	Номын хөтөч: проф. Туульч, өөлд Тангадын Галсан

	 

	Улаанбааатар 2005

	 

	Конрад Аденауэрийн сангаас ивээн тэтгэв. 

	 

	Цахимдсан: О. Бүрэнцоо

	Эх бэлтгэсэн: А. Табигат

	 

	Цаасны хэмжээ: А5

	Хэвлэлийн хуудас: 23.5

	Хэвлэсэн тоо: 500 хувь

	Хэвлэсэн газар: “Ган принт” ХХК

	 

	Зохиогчийн эрх © С. БААТАР, Улаанбаатар. 2005 он

	Энэхүү бүтээлийн зохиогчийн эрх хуулийн дагуу хамгаалагдсан болно. Бүтээлийг бүтнээр буюу хэсэгчлэн хувилах, нийтлэх, микрофильм хийх, электрон системд оруулах болон бусад ямар нэг хэлбэрээр олшруулахыг хориглоно.

